
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Ханан хээтэй хулдаасан бүтээлэгтэй ширээний тэхий дунд дөрвөлжлөөд эвхчихсэн цагаан цаас хэвтэнэ. Шигтгээ хаялан мяралзах цэнхэр тэнгис дунд сал хөвж яваа юм шиг харагдана. Дарвуул босгоод, араас нь аясын салхи үлээж гэмээж нь хааг бүү мэд алсыг зорин алга болмоор..

	Шура эмээ, ээж, Толик гурвуул тэр цаасны гурван талаас ширтэн сууна. Дарвуул босгоод салхи гарч гэмээж нь хаашаа хөвдөг хаа хүрдэг бол гэж дор бүрийдээ бодох мэт дуу шуугүй сууж байв.

	Тэгэхдээ Шура эмээ ингэж бодоогүй суугаа нь мэдээж, ийм юм огт бодохооргүй амьтан. Зүгээр нэг гадна талыг нь харж суугаа биш, доторхыг нь цоо ширтэж суугаа. Доорх хулдаасыг нь, ширээг нь цоо ширтэж суугаа. Аанай л хорон муу арга ухаан сүвэгчилж суугаадаа.

	Ээж нь харин дөрвөлжин цаас руу гөлөрчихсөн, хаана нь ч юм бэ янгинан өвдөх боловч тэвчиж тэсээд дуугарахгүй байгаа хүн шиг тун шаналгаатай сууж харагдана. Дөрвөлжин эвхсэн цааснаас хааяа нэг нүд салгаж дөрөв дэх сандал руу харц явуулна. Аавын нь суудаг байсан хоосон сандал руу.

	Юу ч гэж юм бэ асуух гэсэн янзтай ингэж харснаа эргэж цаас руу гөлрөн духайна. Юун тэнгис, юун сал, юун салхины тухай бодохтой манатай царайлсан сууж байлаа.

	Толикт л ганцаарт нь хулдаас тэнгис, дөрвөлжин цагаан цаас сал шиг, шүүхэд очих өргөдөл биш, сал шиг санагдаж байгаа хэрэг юм.

	Үгүй ер нь юун шүүх вэ, шүүх ер нь ямар хамаа байна даа? гэж гайхаж асуув.

	Хулгайч, хулигаануудын хэргийг бол шүүхээр тасалдаг л даа. Аав ээж хоёрт харин шүүх ямар хамаатай юм бэ? Яалаа гэж шүүх хэрэг вэ? гэж гайхна.

	Аав нь яасан юм бэ яагаа ч үгүй, гэрээсээ л явчихсан. Зөв шүү дээ. Хуучин шигээ амь зууж суухгүй гэж шийдээд л тэр. Ээж нь хуучнаараа амь зууна гэж бодоод байгаа юм. Тэгээд л тэр. Сууж байсан хоёр хүн салж л орхисон хэрэг. Эр эм хоёр байтугай эрүү толгой хоёр салдаг гэдэг үг бий шүү дээ. Миний хувьд бол хэцүү нь хэцүү л байна. Тэгэхдээ энэ бол миний л хэрэг. Ээж уйлж унждаг л болсон. Тэгэхдээ уйлахаа больё гэвэл дурны нь л хэрэг шүү дээ. Өөрөө шийдээд л гүйцэх нь тэр. Аавын явчихсан ч өөрийн нь л хэрэг. Өөр хэний ч хэрэг биш. Эмээгийн хэрэг огтхон биш. Өөр бусдын хэрэгт хөндлөнгөөс битгий хуруу дүр гэдэг биз дээ? гэж бодож суув.

	Тэгтэл харин шүүх болчихдог байна! Толик шүүхийн хэн гэж кинонд гардаг толгой дээр тавиад яг таардаг тоорцог малгайтай, том хар нөмрөгтэй улс байх гэж бодлоо. Тэгээд хэрэгтний суудал гэгч хурц шар өнгийн хашаан дотор аав ээж хоёрыгоо зэрэгцээд сууж байгаагаар төсөөлөн бодож сууснаа:

	— Та хоёрыг тэгээд яадаг бол? гэж асуухад ээж нь хааш яашхан:

	— Хэлэлцэх л байх. Чамайг хуваана байх гэв.

	Яасан сонин хэрэг вэ? Хуваана гэнэ үү? Би чинь бялуу боов болж байна уу? гэж бодсон Толик тэсэлгүй инээв. Шүүгч хар тоорцгоо авч тавин, хар нөмрөгийнхөө хоёр ханцуйг шамлаж, гуанзанд харсан хэлтгий загас шиг урт өргөн балиус авч өөрийг нь бялуу зүсэж байгаа юм шиг хоёр хуваагаад аав ээж хоёрт нь нэг нэгээр өгч байгаагаар төсөөлөн бодов.

	Маргааш нь ажилдаа яваагүй ээж нь хувцасны шүүгээ онгойлгож, гоёлынхоо платийг гаргаж ирсэн боловч эмээ нь:

	— Тэнэг минь, муухан юм өмсөөч! Цаад шүүхийнхэн гэдэг чинь бас ч тийм малгай өмссөн мануухайнууд биш, ядуу дорой шигийг нь ялгаж үзнэ шүү дээ! гэлээ

	Ээж нь үгэнд нь орж нэг муу хуучин платиа өмсөөд, уруулаа будав. Эмээ нь бас л:

	— Аль вэ хөөе, наадхаа арч. Тэнд чинь бас улс амьтан цугларна. Тэдний нүдэнд ямаршуухан харагдахаа ч бодох хэрэгтэй гээд ээжид нь хормогч авч өгөв.

	Тэгээд далдын далд байдаг уутаа ухаж түлхүүрээ гаргаж ирлээ. Хэзээ хэнд ч хэрэг болно гэж боддог хэрэг вэ хуучин муусайн юм пиг дүүрэн чихсэн авдраа онгойлгож, олон нөхөөс болсон нэг муу өмд гаргаж өөр лүү нь сарвайсанд Толик гайхаж:

	— Яах юм бэ? Намайг тэр шүүх чинь дуудаагүй шүү дээ гэв.

	Эмээ нь:

	— Энэ муу эх чинь чамд хамаагүй хэрэг болж байна уу? гэж ярзалзаад, Толикийн зовхи буухад: ― Миний дэргэд сууж байгаад, юм асуувал нь хариулна шүү дээ. Зоо чинь овоо тэнийгээд, зодоон цохион гэж юу байдгийг мартаж орхисон юм биш бол бушуу өмс! гэв.

	Толик тэр шүүх гэдэг нь олон багана болсон ордонд байдаг, Шүүх, Ардын шүүх! гэдэг нэрийг нь бодсон ч тэнд лав эмнэлгийн газар шиг цэвэрхэн цэмцгэр, чимээ аниргүй байдаг байх гэж боддог байв. Хэнийг шоронд хийх, хэнийг шоронгоос гаргахыг шийддэг мэддэг газар шүү дээ гэж бодож байв. Гэтэл шүүх маань хог новш хөглөрсөн, хуучин муу саарал байшин байлаа. Үүдний нь өрөөнд орж очиход жигтэйхэн их тамхины утаа, нус цэр, болчихсон, жижигхэн муу буудлын газар шиг санагдав.

	Толик тал тал тийшээ айсан харц явуулж, тамхины цэнхэр утаан дунд сүүмэлзэж байгаа улсын нүүр царайг ажиглав. Цөм л уруу дорой царайлсан улс байх учиртай юм шиг бодогдож байжээ. Шүүхэд чинь гуниг зовлон тохиолдсон хүн ирэхээс биш, баяр хөөр болсон хүн ирдэггүй, энд сууж байгаа хүн болгонд ямар нэг зовлон учирсан байж таармаар байв.

	Гэтэл харин дэлгүүрт сүү хэзээ ирэхийг хүлээгээд зогсож байгаа юм шиг цөхөрсөн царайтай улс эргэн тойронд нь холхиж харагдав. Залхуу нь хүрсэн хэр нь хүлээхээс яах вэ гэж бодоод зогсож байгаа янзтай.

	Толикт яагаад ч тэр юм бэ, цөмөөрөө нэг ижил, ав адилхан адууны хоншоор шиг урт гонзгор, шаргал нүүр царайтай улс цугларсан юм шиг санагдав. Бүгчим оргиж, гадаа гармаар санагдав. Тэгтэл ч адууны хоншоор шиг нүүр царай дор бүрийдээ сэргэж, нүдний нь харц хүртэл өөр боллоо. Ар талд нь хаалга хяхарсанд Толик эргэж харав.

	Толгойтой үсийг нь хуссан хөгшин ч гэмгүй залуу ч гэмгүй дунд хэрийн насны нэг хүн туусан цагдаа орж ирлээ. Толикийн дэргэдүүр духайсаар явж өнгөрсөн тэр хүний хоёр гар ардаа салганаж яваа харагдав.

	Сургуулийнх шиг таазны доохонтой байрлуулсан хонх жингэнэхэд адууны хоншоор шиг нүүр царайтай улс хөдөлгөөнд орж, дүнгэр дангар гэлцэн өндөр хаалга руу хөвөрлөө.

	— Энэ улсыг ээ! Цирк үзэх гэж яваа юм шиг! гэх танил дуу ардаа гарахад Толик эргэж харав.

	Эмээ, ээж хоёрын нь дэргэд Поля гуай зогсож байв. Тэгээд эмээ рүү нь харж толгой сэгсрэн:

	— Чи ч гэсэн дээ, ичиж зовохоо мэдэхээ байчихсан амьтан юм. Ядаж тэнгэр бурхнаас айхад яана вэ! гэлээ.

	Цаадах нь хүн юм хэлж байна гэж даанч нэг тоосон шинжгүй, дүлий годил царайлав. Поля гуай ээж рүү нь зэмлэнгүй харж:

	— Маша минь, чи ч гэсэндээ? Шаналж гүйцээд байгаа энэ муу хүүгээ бодохгүй бас шүүх мүүхэд чирч ирдэг чинь юу вэ? гэв.

	Ээж нь юу гэхээ ч мэдэхгүй нүүр улайлган, нулимс цийлгэнүүлэв. Поля гуай Толикийн дэргэд ирж, мөрөн дээр нь гар тавиад, ээж эмээ хоёр луу эргэж:

	— Толик бид хоёр гадаа гараад хүлээж байя! гэв.

	Эвгүй яриа ингэж нэг дууссанд баярласан ээж нь түргэхэн толгой дохив. Толик Поля гуайтай үүд рүү эргэлээ.

	Зуны өдрийн сэрүүн сайхан салхинд гарахад цэнгэг хүйтэн ус толгой дээрээс нь цутгасан адил сэв хийлээ. Дотор нь онгойж санаа алдсанаа давхийн цочлоо.

	Яг өмнө нь аав нь зогсож байв.

	Аавтайгаа уулзаагүй мөн ч их уджээ. Хананд хадаатай хоёр гурван ч хуруу зузаан хуанли тал дундаа ортол нимгэрчээ. Өдөрт хуудас нь нэг нэгээр хорогдсоор байгаад тэхий дундаа орсон хэрэг билээ.

	Аав нь цонхигор царайлчихсан зогсоно. Өнгөрсөн хугацаанд болсон бүх явдал Толикийн нүдний өмнүүр хурдан кинонд гардаг шиг хоромхон зуур жирэлзэн өнгөрлөө.

	Аавыгаа сүүлчийн удаа тэвэрч байсан, сахал үсээ хусаагүй, царай зүс алдсан аав нь тэгэхэд хэдэн цамцаа хумхиад чихчихсэн хоолныхоо цүнхийг бариад зогсож байсан, анхныхаа гомдлыг бэх баалган байж бичсэн нь үзэгдээд өнгөрлөө. Шуудан хүргэгч бүдүүн эр, ар талын улаан гэрэл нь анивчсан «Москвич», шатаж байгаа шуудангийн цэнхэр хайрцаг, намын хорооны буурал халимагтай хүн, Цыпатай зодолдсон нь, дээрхийг нь балласан самбар, жимбэгэр уруултай Изольда Павловна цөмөөрөө нүдний нь өмнүүр ёстой л хий юм, сүнс гэж үүнийг хэлдэг байх гэмээр сүүдгэнэн, жирэлзэн өнгөрлөө.

	Ар тийшээ ухарч ааваасаа холдов. Олон өдрийн уйтгар гуниг шаналал зовлон, нус нулимс, гомдоон ааваас нь ингэж холдуулжээ.

	Тэр тусмаа айх гэдэг хамгийн хэцүү юм бий.

	Толик ааваасаа айж байв. Өнгөрсөн олон өдөр хоногийн тужид л айж ирсэн, тэгэхдээ харин ингэж нүүр тулгаралгүй холоос айдаг, харагдаж гэмээж нь хүний араар орчих ч юм, булан тойроод гүйж болохоор байдаг байлаа.

	Тэгвэл одоо айдаг юм нь яг өмнө нь зогсож байв. Айдаг тэр юм нь аав нь бөгөөд одоо тэгээд тооцоо бодох цаг болжээ.

	Аавыгаа харааж загнана байх, аль эсвэл түүнээс ч долоон дор юм болно, огт танихгүй, хүн шиг өнгөрөөд явчих байх, хэд дахин тийм юм бичсэн намайг уучлахгүй, хэрхэвч уучлахгүй шүү дээ! тэр хэдэн гомдлоос болж л шүүх дуудсан, одоо тэгээд аав ээж хоёрыг нь салгаж өөрийг нь хувааж өгнө, би үнэхээр болохгүй, засаж залруулахын аргагүй юм хийсэн, ийм хэрэг хийсэн хүнийг уучилж яасан ч болохгүй гэж бодож зогсов.

	Тэгсэн чинь аав нь нэг алхам дөхлөө. Толик ч хамаг биеэ хураав. Аав нь харин давчуу дуугаар

	— Толик! Толик минь! Хүү минь! гээд хоёр гараа сарвайв. Хамаг л хэцүү юм, хамаг аймшигтай юм хүчтэй салхинд хуу үлээгдэх адил алга боллоо. Цав цагаан цаасан дээр дуссан бэхийн том толбыг хэн нэг хүн гайхамшигт балруулаар арчиж цэв цэвэрхэн болгосон мэт санагдана.

	Толик ч хоёр гараа сарвайн өмнөөс нь ухасхийлээ.

	Аав руугаа ингэж ухасхийхийг нь харсан бол агаар тэнгэрт халин нисэж яваа алтан хараацай л гэлтэй.Байшин барилгын дээвэр дээгүүр, тоорой моддын орой дээгүүр, өндөр өндөр яндангийн дээгүүр махигар хоёр далавчаараа салхи хага яран халин дүүлж яваа хараацай гэлтэй. Тал тэнгэрийг халхалсан том нарыг харсан, түүний хажуухнаарх үүлэнд хүрсэн юм шиг баяртай хөөртэй, эрх дураараа, тайван чөлөөтэй инээж хөхөрлөө.

	Дахиад л газар дэлхий дээрээ буулаа. Хуучин муу саарал байшин өмнө нь харагдана. Зэвхий саарал хана туурганы нь цаана, хаана нь ч юм бэ аав ээж хоёрыг нь шүүж байгаа.

	Толик шүүхийн бурхны хөргийг мэднэ. Хоёр нүд нь боолттой, жин барьчихсан эхнэр, зах дээр жимс худалддаг хүүхнүүд шиг л нэг эхнэр байсан. Тэгэхдээ харин жимс биш, гэм буруу жигнэдэг хэрэг л дээ. ! Хэн нь их гэм хийсэн байна тэр хүний талын таваг дийлдэг юм гэнэ билээ.

	Үнэн зөв хэмжвэл ч ээжийн нь талын таваг яриангүй дийлэхийг Толик сайн мэдэж байв. Ээж нь илүү буруутай, аавын нь буруу огт биш байв. Тэгэхдээ юмыг яаж мэдэх вэ дээ, хоёр нүдийг нь боочихсон эрт дээр үеийн тэр эхнэр ямар үзэж харсан биш, үзэж хараа ч гэж үү бүү мэд шүү дээ!?

	Иймэрхүү бодлоосоо сая нэг салж сэхээ аван:

	— Шүүгдэх хэцүү байдаг бол уу? гэхэд нь Поля гуай толгой дальсхийлгэж:

	— Янз янз л байх л даа. Ер нь нэг их хэцүү нь ч юу юм бэ, харин ичмээр л байдаг байх гэв.

	Толик адууны хоншоор шиг нүүр царайт улсыг, тэднийг Поля гуай юу гэж загнаж байсныг саналаа. Тэгэхдээ хэн ямар улс болохыг л мэдээгүй билээ.

	Поля гар хаяж:

	— А-а, тэд үү!.. Яах вэ дээ, эсэн бусын юмнууд. Хүнд гуниг зовлон тохиолдоод байхад кино ший үзэх гэж байгаа юм шиг ингэж л шавж байдаг, сониуч амьтад гэлээ.

	Толик үнэмшсэнгүй: юу гэсэн үг вэ, арай үгүй байлгүй, шүүхийн хуралд дуртай хүн болгоныг, тэгээд бас үнэ төлбөргүй оруулна гэдэг чинь юу гэсэн үг вэ? гэж бодов.

	Тэгээд бачимдан толгой зангаж:

	— Тэнд бас тийм байгаа бол уу? гэхэд нь Поля гуай ойлгож:

	— Тэнд ч ялгаагүй гэв.

	Толикийн санаанд: хэрэгтний шар суудал дахин орж аягүй болов. Тэр сандал дээр аав ээж хоёр минь, наагуур нь нөгөө адууны хоншоор шиг нүүр царайтай амьтад сууж байгаа шүү дээ, нүд салгалгүй ширтэж, аав ээж хоёр минь нүүрээ хийх газар олохгүй байдгаараа духайчихсан суугаа байх гэж бодлоо. Уг нь ганц л шүүгч байдаг юм байх гэж бодож байжээ. Ганц шүүгч ч байсан бүгдийг тоочих аргагүй юмыг тэгээд тэр олон адуу шиг амьтад чагнаад сууж байх хэрэг байна шүү дээ. Яасан ичмээр юм бэ! Ёстой ичмээр юм! гэж бодов.

	Үд дундын нар ар нурууг нь нэвт төөнөнө . Поля гуай алчуураа урагш болгоод:

	— Аав ээж хоёрыгоо ингээд салчих юм бол чи хэний нь дагана гэж бодож байна даа? гэж асуух нь тэр.

	Толик цочин, өөдөөс нь харлаа. Нээрээ гээч! Би яагаад мартчихаа вэ? Нээрээ л тэгвэл... Аав ээж хоёрынхоо алийг дагахаа шийдэх хэрэг гарна шүү дээ? Үйлдвэрийн нь хаалганы гадаа аавыгаа хүлээгээд зогсож байсан нь бодогдов. Тэгэхэд бол аавтайгаа явна гэж олон таван үггүй бодож байж билээ. Гэрээсээ хөөгдөж ганцаараа болсон аавтайгаа хамт явна гэж хатуу шийдээд байсан. Аав нь тэгэхэд одоохондоо хэцүү, хүлээх хэрэгтэй гэсэн, Толик ч зөвшөөрсөн. Тэгээд л хамаг хэрэг ундарч хаашаа ч гарах аргагүй болсон.

	Өнөөдөр бас хуучнаараа боллоо. Надтай ёстой дуугарах ч үгүй байх гэж бодож байтал аав нь харин гар сарвайлаа. Тэгэхлээр чинь хуучнаараа л биз дээ? Тэгэхлээр чинь хэвээрээ, аавыгаа л дагах хэрэгтэй биз дээ?

	Толик нэлээд бодлоо.

	Аавыгаа л дагах хэрэгтэй! Ингээд Поля гуайд үүнийгээ хэлэх гэсэн боловч яагаад ч юм бэ түгдэрлээ. Аавтайгаа уулзаагүй өнгөрсөн энэ хугацаанд ямар нэг утас тасарчихсан юм шиг санагдана. Аавынхаа өөдөөс ухаан жолоогүй ухасхийснээ одоо уучилсанд нь баярласандаа тэр байх гэж бодов. Аав нь уучилж, гар сунгасан тэр даруй л айхыг бүр мартаж орхисон. Өдий төдий өдөр хоног зовоосон зүйл нь үлээсэн юм шиг алга болж, сэтгэл нь сэв хийсэн. Тэгээд л баярласандаа тэр биш үү? гэж бодно.

	Үгүй ийм хувиа хичээсэн өөдгүй амьтан байх гэж! Өөрт чинь сайн сайхан болчихвол аав хамаагүй, яадаг байна өөрөө мэдсэн хэрэг үү? гэж бодоод өөрөө өөрөөсөө ичлээ.

	Үнэхээр ичмээр байсан боловч Поля гуайн юм асуугаад байхад ямар ч гэсэн хариулах хэрэгтэй байв. Тэгээд хоёр мөрөө хавчиж, доройхон дуугаар:

	— Намайг хуваана гэсэн, яаж хуваах юм бол мэдэхгүй л дээ гэхэд нь Поля гуай:

	— Өө, тийм үү! Чамайг чинь амьд хүн, өөрөө шийдэх юм гэж бодсон үгүй байсан юм уу? гэж гайхлаа

	Толик ичсэндээ хөлс нь дааварлав. Өөрөө өөрөөсөө, Поля гуайгаас ингэтлээ ичсэн боловч өөр юм хэлсэнгүй. Улам л улаан царайлж дахиад далаа хавчив.

	Поля гуай санаа алдан:

	Нээрээ ч ямар чиний буруу биш, яаж мэдэх вэ дээ. Аав чинь ч өөрийн, ээж чинь ч өөрийн, аль аль нь л төрсөн хоёр. Тэгээд чамайгаа хуваах дээрээ хүрсэн бол хэн хэн нь буруутай улс байж таарна. Эмээгийн чинь ч буруу биш, өөр хэний ч юм бэ буруу биш, өөрсдөө л буруутай хоёр байх нь гэв.

	Толик газар, шагайн:

	— Аав ямар ч буруугүй гэлээ.

	Поля гуай дахин санаа алдаж:

	— Мөн дөө! Ямар ч буруугүй гэнэ шүү!.. гэснээ,

	— Чинийхээр буруугүй болог л дээ... гэлээ.

	Хэн хэн нь дуугаа хураав.

	Та хоёр цаад муу ээжийгээ эмээгийнхээ идэш болгож болохгүй шүү гэж Поля гуайн өвөл хэлж байсан санаанд нь оров. Тэгэхэд нь Толик толгой дохиод л өнгөрсөн, өөрөөр ер нь юугаа хийж чадах сан билээ дээ?

	Тэгтэл Поля гуай гунигтайгаар:

	Коля минь амьд мэнд байсан бол уу! Салж сарнина гэж ёстой хэний маань ч толгойд орохгүй байсандаа гэв.

	Гайхан харвал Поля гуай тээр өмнө чинь юу гэгч байгаа хэрэг вэ гэж гайхсан хүн шиг нүдээ том болгон гөлөрсөн байв. Тэгээд гунигтай хэвээр:

	— Амьд мэнд байгаа сан бол уу гэснээ, хэнтэй ч юм бэ маргаж байгаа юм шиг омголон болж: «Хэн хэнээ хайрлаж халамжилж явахын тулд хоёр бие учирдаг юм! Үхэн үхтлээ хамт байх гэж учирдаг юм! Даан ч тэгж таардаггүйгээс биш хамт нэг өдөр нүд анивал бүр ч сайхан л даа! гээд, түр зуур дуугүй байснаа:

	— Нэг өдөр нүд аньчихдаг азтай улс ч бас байдаг л юм гэв.

	Толик: «Юуны нь аз байдаг юм бол доо?» гэж гайхсан боловч юм дуугарсангүй. Поля гуай даан ч гунигтай ярьж байлаа.

	Поля гуай санаа алдан, нулимс дусааж:

	— Юу ч гэх вэ дээ, хүн хүн өөрийн хувьтай байдаг юм шиг байна. Өөр бусад хэн ч гэсэн өөр шиг минь л битгий зовоосой зүдрээсэй гэж ганц бодох юм гэж ярив.

	Поля гуай алчуурынхаа өрөөсөн сэжүүрээр нулимсаа арчив. Шүүхийн хаалга онгойж хаагдан эмээ нь гарч ирлээ. Царай зүс гэдэг нь гялалзтал зүлгэчихсэн халуун тогооны бөөр шиг өнгө орчихсон харагдахад Толикийн зүрх зүүгээр шивээд авах шиг болов. Эмээгийн ийм баяр хөөртэй байгааг бодоход сайн юм юу ч болсонгүй гэсэн үг. Поля гуай:

	— Бурхан минь! Бодсон санасандаа хүрсэн шиг байх чинь? гэж дуу алдав.

	Цаанаас нь аав ээж хоёр нь ч гарч ирлээ. Хэн хэн нь царай зүс гэж байхгүй, хоёр биеэ харж чадахгүй явна.

	Эмээ нь Поля гуайн дэргэд ирж, нүүр царайг нь ажиглан:

	— Үгүй ер нь, өрөвч сэтгэлтэй чи минь бүр уруу дорой царайлчихсан байх шив дээ? гэж ёжлов.

	Поля гуай юу болж шувтарсныг тааж ядан аав ээж хоёр луу нь ээлжлэн харах зуураа:

	— Тантай ойр байсан хүн ч ёстой нулимсаа барж гүйцэх юм шиг байна аа гэлээ.

	Баяр хөөр болсон эмээ нь шөвхгөр хамраа үрчийлгэн:

	— Одоо гүйцэх нь тэр! Маша маань ч сүрхий шүү! Ийм л байх хэрэгтэй! Шүүхдэхийнхээ өмнө сайн боддог болог гэлээ.

	Аав нь ээжээс нь зайдуухан өмнөх газраа ширтэн зогсоно.

	Поля гуайг гунигтайгаар:

	— Ээ дээ, Васильевна минь! Та чинь ч ёстой өрөвдөнө хайрлана гэдгийг даан ч мэддэггүй амьтан юм! Ядаж охиноо боддог байгаа даа! гэхэд эмээ нь яг л ярдаг нохой шиг:

	— Үр хүүхдийн заяагүй чам шиг муу эмд өөр бусдын явдал ямар хамаатай юм бэ? гэж үсчсэн боловч Поля гуай холдоод явчихсан, тэгээд тээр тэндээс эргэж хараад:

	— Гайгүй, бурхан чинь чамайг нэг хашраах байх! гэж дуулдав.

	Эмээ нь мойног хуруугаа тэнгэр өөд гозолзуулж, зэвүүнээр инээмсэглэн:

	— Тийм бурхан хаана байна? гэв.

	Тэгтэл тээр дээр тэнгэрийн дуу нүргэлж, үхтлээ айсан эмээ нь навтас гээд газар суусанд Толик байдгаараа инээлээ. Зуны зөөлөн бороо толгой дээрээс ширжигнэх нь тэр ээ.

	Аав нь гэнэт:

	— Маша, хоёулаа жаахан юм ярья гэж дуудав.

	Ээж нь эмээ рүү нь харж, дороо жаахан хавчиж байснаа зориглон аав руу нь хүрч очлоо. Аав нь ээжийг нь эвтэйхэн сугадаж, хоёр байшингийн холбоос шилэн байр луу дагуулан явав. Ээж нь эхлээд юунаасаа ч юм бэ айгаад байх шиг аажуухан явж байснаа хоёулаа гэнэт ус үсчүүлэн хүүхэд шиг гүйлээ.

	Толик хэсэг харж зогссоноо хойноос нь жирийлгээд хүрэв.

	Толик гүйхээрээ орж очиход аав ээж хоёр нь өөд өөдөөсөө харчихсан сууж байв. Толикийг хараад аав нь гайхаж, ээжийн нь царай улайж:

	— Чи минь үү? гэв.

	Толик юу ч хэлж чадсангүй. Намайг мартчихсан сууж шүү дээ. Надгүйгээр хоёулхнаа байх гэж бодсон, дахиад л, тэр нэг өдрийнх шигээ хоёулхнаа ярилцъя гэж бодсон байх нь гэж бодлоо.

	Өөрийн эрхгүй өмгөнөсөн уруулаа тас жимийж, гарахаар эргэн. Хоёулхнаа бол хоёулхнаа л үлдэг, бушуухан гараад бороон дундуур гүйж орхиё! гэж бодоод, босго давдгийн даваан дээр аавын нь гар мөрөн дээр нь дарлаа. Эргээд харахад нь аав нь:

	— Аль вэ суу, гурвуулаа ярилцъя гэв.

	Үүнээс өөр үедсэн бол ердөө л гараад гүйчихмээр байв. Одоо харин болохгүй, яагаад гэвэл аавын нь дуу тун их түгшүүртэй сонсогдлоо. Ингээд аав ээж хоёрынхоо дунд шатрын тэмцээн шүүх гэж байгаа хүн шиг суув. Өрсөлдөх гэж байгаа хоёрын өмнө харин өрөөстэй шатар биш, цэлцгэр ягаан мөхөөлдөстэй нэг нэг аяга байв.

	Аав нь эхлээд хөмсөг атируулан, Е-гийн хоёр, е-гийн дөрөв гээд нүүж байгаа шатарч шиг:

	— За, Маша минь, явж явж ийм юм болдог байна шүү дээ гэснээ, тамхи гаргаж асаагаад: — Шүүхэд найдсан, сүүлчийн ганц дэрс шиг аминд орох бол уу гэж бодоогүй сэн бол эхлээд яасан ч өргөдөл гаргахгүй байсан гэдгээ хэлье гэж бодсон юм гэлээ.

	Тамхиа нэг сайн сорсноо:

	— Чи бид хоёрт цорын ганц зам байна гэдгийг дахиад би чамд хэлье. Хоёулаа нэг тийшээ яваад өгье. Чи бид хоёрт ийм л ганц зам байна гэв.

	Толик ээж рүүгээ ширтэв. Юу гэдэг бол оо? Яая гэдэг бол оо? Арай л үгүй гэдэггүй байгаа даа? гэж гайхаж суутал нь ээж нь харин бачимдан:

	— Үгүй ээ Петя минь, үгүй. Би чадахгүй. Төрсөн эхийгээ хаяад явах хэн байх вэ дээ гэлээ.

	Аав нь чангаар:

	— Чи минь ойлгооч! гэснээ, улс амьтан тал талаас нь эргэж харахад, дуугаа нам болгон: «Ойлго л доо! Эх, эх өөр өөр шүү дээ. Энэ тухай чамд яриад байхын хэрэг юу байна! Чи ч өөрөө бүгдийг мэдэж байгаа шүү дээ гээд, таг болов.

	Ээжийг нь учирлангуй харж:

	— Ийм хөгшин болсон амьтныг чинь яаж орхиод явчих юм бэ? Яасан ч чадахгүй гэсэнд аав нь тамхиа унтраагаад:

	— Одоо яая гэх вэ дээ, чамаас л шалтгаалах болж. Харин би эргэж ирэхгүй шүү. Тиймэрхүү янзтай амь зууж яасан ч чадахгүй гэв.

	Ээж нь уйллаа. Үйлчлэгч хүүхнүүд нэг дор бөөгнөрөн мань гурвын сууж байгаа ширээ рүү сэм сэм харан жиг жугхийсэн боловч ээж нь юу ч болж байна гэж тоосон шинжгүй нулимс цувруулан мөхөөлдөс рүү дуслуулна. Толик тэссэнгүй:

	— Ээж ээ! Хөөе, ээж ээ! Тэгье л гэл дээ? гэж шивнэв.

	Ээж нь өмнөөс нь харж инээсэн болоод, аав руу нь эргэж уруухнаар:

	— Чи минь л эргэж ирэх ёстой. Чамгүйгээр би яаж байх юм бэ! гэлээ.

	Аав нь бас муухан инээмсэглэж:

	— Маша минь, Маша минь! Чи минь ер нь яасан сонин хүн бэ? Хүнийг чинь хүчээр ер нь яаж тогтоож болох вэ дээ? гэв.

	Хэн хэн нь дуу шуугүй болж өмнөх аягатай руугаа тонгойсон боловч мөхөөлдөснөөс нэг ч удаа амссангүй. Толик миний талаар одоо л ярилцах байх, юу болсон юм бол доо, яасхийж хуваасан юм бол доо? гэж бодож суув. Тэгээд өөрийн нь тухай ор тас мартсан юм шиг оргиод байхаар нь хоёул руу нь ээлжлэн харж:

	— Би? Би яах хэрэг вэ? гэж асуувал аав нь:

	— Чи юу? гээд, жаахан бодсоноо, дахин: «Чи юу дээ? гээд, ээж рүү нь харж:

	— Толик маань ингэхэд чи бид хоёрын хэн хэний нь хүү хэвээрээ үлдэх байх гэж бодож байна шүү дээ? гэлээ.

	Ээж нь айсан янзтай шалавхан толгой дохиод, аавын нь:

	— Хүүтэйгээ би тэгээд хэдий хэдийд уулзаж байж болох вэ? гэсэнд:

	— Ням гараг болгонд гээд, шилэн туурга руу харц буруулав.

	Гадаа бороо зогсжээ.

	Ээжийн нь хоёр нүдэнд харин нулимс мэлтгэнэж харагдлаа.

	Толик ням гараг болгоныг тэлээ хурга шиг өнгөрүүлдэг болов. Өглөө нь аавын, орой нь ээжийн хүү болдог болжээ. Нэг үгээр хэлэхэд шүүх өөрийг нь бялуу боов шиг тэхий дундуур нь хуваажээ.

	Ням гарагийн өглөө эртлэн босож цайгаа уугаад цонхоор харна. Хашааны хаалганы тэнд аавыгаа харагдмагц ээждээ:

	— Би явлаа шүү, баяртай! гээд гарч гүйнэ.

	Аавтайгаа өдөржингөө тэнэж, орой нь кино үзнэ. Хоёр байшингийн хоорондын шилэн холбоосонд орж мөхөөлдөс иднэ. Трамвайгаар эцсийн буудал хүртэл явж буцаж ирнэ. Жимсний ус гэдгийг чинь ёстой нэг цэрийтлээ ууна. Халуу шатвал гол руу очно.

	Толик ирэх ням гараг халуу шатаасай гэж боддог байв. Сугаараа татсан усанд орж, нүд хараастай умбан усны ёроолд туссан нарны туяаг сонирхож явна. Уснаас гүйж гарч ирээд уухилж аахилан, хөгжилтэй инээж хөхрөн, хоёр хөл дээрээ ээлжлэн догонцож чихэндээ орсон усыг гаргана. Тэгээд аав руугаа харж зогсоно.

	Аав нь хоёр гараа залхуу нь хүрсэн юм шиг аажим аажим даллах боловч өрөөсөн гар нь ус руу ормогц ус цацран урагш холоо ахина. Аавын нь түлэгдэж борлосон, шөрмөслөг, чийрэг хоёр гар наранд зэс юм шиг гялалзан тян нян дуугарч байх шиг санагдана.

	Аав нь бас усанд сэлэхийг зааж өгнө. Хүзүүн дээрээ суулгаад лусын хаан Нептун шиг ус руу явж орно. Ус өмнө нь давлагаалж, хоолойгоор нь татахын үед Толикийг мөрөн дээр минь гар гээд:

	— Үсрээд! гэж хашхирна.

	Эрэг хавийн гүехэн хэсэг зэгсэн холыг хэлэх үү аавынхаа мөрөн дээрээс ус руу үсэрнэ гэдэг аймаар тул зүрх нь хүчтэй оволзовч нэр нүүрээ бодоод дуугүй байна. Тэгж байснаа нүдээ тас аниад эрэг тал руу үсэрч, гэдсээ этийлгэн хоёр гараа тэнхээ байдгаараа сарвалзуулна. Ус шал пал хийн үсчиж, аав нь магтаж байгаа дуулдана. Тэгтэл гар нь гэнэт элсэнд хүрнэ. Сэлээд гарчих нь тэр!

	Уснаас гарч ирэхэд аав нь:

	— Сурлаа даа, тэгэхдээ тэвдэхийн хэрэггүй. Толгой хажуу тийш эргүүлэх зуураа амьсгаа авч, ус руу дүрэх үедээ гаргах хэрэгтэй. Айж сандрах хэрэггүй, дахиад нэг гэнэ.

	Дараа нь хоёулаа эрэг дээр гарч хэвтэн тааваараа ярилцана. Толик аавынхаа хоёр хөлийг, биеийг, улмаар хоёр гарыг элсээр хучиж зөвхөн толгойг нь ил үлдээнэ.

	Аавын нь толгой инээж, элдэв сонин сайхан юм ярина. Жишээлбэл, инженерүүд гэж хаанаас гарч ирсэн тухай, ер нь энэ «инженер» гэдэг маань юу гэсэн үг болох тухай ярина. «Ингениум» гэдэг зохион бүтээх авьяас чадвар гэсэн утгатай латин үгнээс гаралтай нэр ажээ. Тэгэхлээр инженер гэдэг маань зохион бүтээгч гэсэн нэр юм. Инженер болгон зохион бүтээгч байх ёстой хэрэг үү? гэж Толик гайхна. Аав нь тэгэлгүй яах вэ, тэгэхдээ нэг хэсэг нь бага, нэг хэсэг нь их зохион бүтээдэг байх л даа гэнэ. Ер нь инженер гэдэг маань улс орондоо гол хүн, бүх машиныг, машинаар барахгүй жирийн зүйлсийг ч инженер зохион бүтээсэн ажээ.

	— Индүүг ч бас уу? гэж инээхэд нь аав нь инээж:

	— Индүүг ч. Хүмүүс индүүгүйгээр амь зууж чадах уу? Чадна л даа. Тэгэхдээ хувцас хунар нь үрчийж үнгэгдчихсэн явбал ямар хэрэг байх вэ дээ гээд:

	— Данхыг ч бас уу? гэж гайхахад нь:

	— Данхыг ч, чийдэнгийн бүрхүүлийг ч, чийдэнг нь ч, нисдэг онгоцыг ч, зүүг ч, ер нь юм юмыг гэнэ.

	Хоёулаа дуу шуугүй инээж байснаа Толикийн түгшүүртэйгээр:

	— Та одоо цехэд шилжсэн болохоороо инженер биш болсон уу? гэхэд аав нь нүд ирмэн:

	— Аав нь хуучин ажилдаа эргэж орсон! гэнэ.

	Толик инээд алдан:

	— Дахиад нөгөө машинаа зурж байгаа хэрэг үү! гэж баярлав.

	— Машин биш, зөвхөн нэг хэсэг шүү дээ.

	Эмээг ганц сайхан чадаж шүү, болж байгаа нь тэр! гэж бодсон Толик инээж хөхөрнө. Аав минь даан ч нэг цовоо сэргэлэн байсан юмаа гэж баярлаж байв.

	Наг сард ням гараг гурав дөрөвхөн байдаг боловч Толик аавтайгаа ингэж уулзаж, усанд орон элсэн дээр хэвтэж өнжих болгондоо тамир тэнхээ сууж хүч чадал нэмэгдэж байгаа юм шиг санагдана. Нэг их овойж товойсон булчин шөрмөстэй болчихсон хэрэг биш л дээ. Ер нь л хүч чадалтай болсон гэсэн үг.

	Хэчнээн олон өдөр хоногийг хэмх цохиулчихсан амьтан шиг өнгөрүүлсэн гэж бодно. Өглөө босохдоо орой юу болохыг бүү мэд байсан. Нэг үгээр хэлэхэд хүн өөртөө итгэл алдахаас дор юм байдаггүй юм билээ. Өөрт итгэл алдсан хүний хувьд бол юм бүхэнд итгэл алддаг, амьд явахад ч уйтгартай, зовлонтой, хэцүү болдог юм билээ. Наранд ээсээр шарсаар байгаад хамаг биеийн нь арьс гуужиж унасан шиг өөрт итгэл алдсан байдал нь нэг л мэдэхэд алга болсон, хөгжилтэй, баяртай хөөртэй, хүчтэй чадалтай болсон байлаа. Хэчнээн ч Шура эмээ байлаа гэсэн хэрэгсэж үзэхээ больжээ. Огтхон ч хэрэгссэн шинжгүй, ямар ч эмээ байхгүй юм шиг л байдаг болжээ. Хүч чадал гэдэг чинь ийм л юм байдаг байна шүү дээ!

	Харин ийм хүч чадал өгсөн аавыгаа алгадаад авна гэж ёстой бодоогүй явлаа.

	Тэгж алгадуулсандаа анхандаа гомдоод, дараагийн ням гарагт гэрээсээ гарахгүй юм шүү гэж бодсон боловч сайтар тунгаан бодоод аавдаа улам ч хайртай, бүр ч дотно болжээ. Миний аав сайнаас гадна бас шударга хүн гэж ухаарсан хэрэг билээ.

	Ийм юм болж л дээ.

	Хоёулаа элсэн дээр, Толикийн том болоод хэн ямар хүн болох талаар ярилцаж хэвтжээ. Аавынхаа инженер болбол зүгээр юм даа гэхэд Толик ч татгалзсангүй. Инениум болчихвол нээрээ догь оо доо! Гудамжаар явж байхад чинь зохион бүтээсэн машин чинь өмнөөс чинь давхиж явах шүү дээ гэж бодож хэвтэв.

	Нэг үгээр хэлэхэд энэ тэр юм яриад л, инээж хөхөрсөн шиг тайван сайхан хэвтжээ. Тэгтэл ч Толикийн хоёр нүд том гэгчийн болов.

	Холгүйхэнтээд Цыпа, багшийн охин Женька хоёр ирчихсэн харагджээ. Сүрхий амьтад шүхрээ элсэнд хатгаж сүүдэр гаргаад, хувцсаа тайчин, наранд гялбасан нүдээ алгаараа халхалсаар хар хүн, хүүхэн хоёр шиг хөтлөлцөн ус руу орж, нугас шиг умбаж шумбан, жийг жууг гэлцэн дуу авалцаж дуулдав.

	Зуны амралт гадаа ирсэн, хавар сургууль хоёр нутаг буцах дөхсөн, хамаг юм бараг мартагдсан цаг боловч Толикийн дотор нэг юм орж ирлээ. Аавыгаа байгаагүй бол аймшигт тэр зүйлийг сөхөж бодох ч үгүй байсан байж болох л доо. Гэтэл аав нь дэргэд нь байж байгааг хэлэх үү, тун ч тэссэнгүй. Цыпа, Женька хоёр луу очмоор санагдав. Аавтайгаа хамт байгааг минь хараг, өөдгүй урвагч бишийг минь мэдэж аваг, муу сайн юмнууд! гэж бодогдоно.

	Хоёр нүд нь хорхойтон гялалзаж байгааг харсан аав нь:

	— Юу болов? гэж асуув.

	— Одоохон! гээд, богино өмдтэй байсан чигээрээ голын захын усан дундуур гүйлээ.

	Цыпа, Женька хоёр умбаж шумбан, час чус гэлцсэн хэвээр. Толик дөхөж яваад, тэр өдөр хоёулаа завсарлагаагаар доошоо гүйгээд буусныг нь саналаа. Изольда Павловнад магтуулах гэж гүйж явсан хэрэг л дээ. «Мөн дөө, одоо чинь ёстой тэр тухай нь асуудаг хэрэг» гэж бодохоос хурдаа нэмсээр дөхөж очоод:

	— Хөөе, та хоёр! гэж хашхирав.

	Толикийг харсан цаад хоёр нь дуу шуугаа хурааж, усаар цацалцахаа болив.

	Толик амьсгаа даран:

	— Та хоёр уу? Тэнгэр хангай ямар шуу санагдаж байна даа? гэж асуув.

	Женькаг хажуугаараа ахин уснаас гарч эхлэхэд Толик алхам ухарч, хурал даргалж байгаа хүн шиг нэг гараа өргөж:

	— Байзнаарай, жаахан хүлээж үз. Чухал нэг зүйл асууж лавламаар байна гээд, Женькагийн хялайж зогсоход:

	— Ээж чинь тэр өдөр та хоёрыг хоёулхныг чинь дуудаж асуугаад сайн тавихдаа маргааш та хоёроос асууна шүү гэж урьд өдөр нь анхааруулсан, тийм биз дээ? гэв.

	Цыпа царай нь улайж, сарвайтал унжуулсан ясархаг хоёр гараас нь гол руу ус гоожно. «Яг гар нүүрийн угаагуур шүү!» гэж бодсон Толик тэсэлгүй инээв. Тэгэхдээ эв хавгүй инээсэн хэрэг байх л даа, Женька хоёр гараараа биеэ хаацайлан:

	— Чамд ямар хамаатай юм бэ? гэж дуу алдав.

	Толик харин тоож ярих ч гээгүй, эмэгтэй хүүхэдтэй энээ тэрээ гэж байвал ичгэвтэр юм болно байгаа даа! гэж бодож байсан учир:

	— Ямар ч хамаагүй л дээ. Цаад Цыпатай чинь л тооцоо бодох санаатай байна гэв.

	Уг нь ч бас Цыпаг зодох юм сан гэж бодогдохгүй байв. Ийм аймхай амьтанд гар хүрэх ч дээ! Салганаж байгааг нь ээ гэж бодов. Тэгэхдээ нэг дэлсээд авмаар санагдана. Хариугаа авч байгаа хэрэг биш л дээ, зүгээр л нэг дэлсээд авмаар. Тэгээд тааваараа эргээд аав руугаа очмоор, хэнтэйгээ явааг минь хараг л даа гэж бодогдоно.

	Тухтайхан тааруулж байгаад доод эрүү рүү нь яг аваад хаятал цаадах нь гэдэс тонгос хийснээ хоёр тийшээ дайвалзаж, улмаар гүехэн ус руу пал хийн унав.

	Толик эргэж яг бодож байснаараа Женькагийн дэргэдүүр тааваараа өнгөрч аав руугаа очлоо.

	Аавыгаа юу ч гэхгүй байх, яагаад гэвэл бүх учрыг мэдэж байгаа гэж бодож явав. Учир нь сургууль дээр болсон явдлыг аавдаа нэгд нэгэнгүй ярьсан билээ.

	Тэгтэл аав нь хучсан элснээс нь сугарч, өөдөөс нь явж ирлээ. Зэрэгцэв үү үгүй юу өрөөсөн гараа хажуу тийш хаях нь харагдтал хацар нь халуу дүүгээд явчхав.

	Аав нь:

	— Хүч чадлаараа хэзээ ч битгий гайхуулж бай. Хэнтэйгээ явж байгаагаараа ч ингэж битгий дээрэлхэж бай гэлээ.

	«Женькаг, энэ муу Цыпа новшийг харж байхад ингэж хөгөө тарих гэж!» гэж бодсон Толикийн царай зүс минчийн улайж, ухасхийн хувцсаа шүүрч аваад гүйлээ. Аав нь араас нь:

	— Хүлээж бай! гэж дуудав

	Толик эргэж ч харсангүй. Гэртээ ирсэн хойноо овоо тайвширч, орой тийшээ аавынхаа зөв гэж шийджээ. Нээрээ ч аль хэзээний юмны төлөө Цыпад гар хүрнэ гэсэн чинь юу гэсэн үг вэ дээ. Тэр өдөр нь олигтойхон болгож орхиход болох байсан, одоо бол юугаа хийх вэ дээ. Хариугаа авч байна гэж яриангүй бодоо шүү дээ. Уг нь би огт тэгж бодоогүй, зүгээр л нэг дэлсээд авсан юм гэж бодлоо.

	Толик дотроо аавыгаа магтаж, ирэх ням гарагт уулзахдаа алгадуулахаас ч биш аргагүй юм болсон гэж хэлье гэж шийдэв.

	Харин тэгтэл аав нь ирсэнгүй.

	Дараачийн нь ням гарагт ч ирсэнгүй.

	Дахиад бас ирсэнгүй...

	Тэглээ ч гэсэн Толик муу юм бодож санасангүй, уруу дорой царайлсан ч үгүй. Аавыгаа нэг тийшээ томилолтоор явчихсан юм байх, тэвчээртэйхэн хүлээх хэрэгтэй гэж бодож байв. Хүүхэд нэг удаа цохиод авсны төлөө над арай гомдмооргүй юм даа гэж санагдана.

	Аавыгаа ирвэл хараг гэж, өөрөө ч гэсэн болзоот газар луугаа харж байх гэж цонхны тавиур модон дээр гарч суугаад ном уншиж ням гараг бүрийг гэрээс гаралгүй өнгөрөөдөг болов.

	Номоо уншиж, аавынхаа талаар бодон, ээжийнхээ орох суух газраа олохгүй байгааг ажиглан гайхаж сууна. Ээж нь ингэтлээ байж яддаг харагддаггүйгээ нэг л биш, байн байн цонхоор харна. Аав нь өөртэй нь биш, ээжтэй нь уулзахаар ирэх болзоотой юм шиг санагдана.

	Үүнээс өмнө ч аавыгаа ирмэгц гарч очоод, хашааны хаалгаар хамт гарч явах зуураа цонхоор ээжийнхээ харсаар хоцордгийг ажиглажээ. Ээж нь яг цонхны дэргэд биш, нэлээд цаана өрөөнийхөө голд шахуугаас харж зогсох л доо. Толик тийнхүү хараад зогсож байгааг нь өөрөө хараагүй хэр нь хамаг биеэрээ мэдэрдэг байв. Тэгээд нэг өдөр аавдаа хэлэхэд аав нь эргээд харжээ. Ээж нь шалавхан зайлчхаж байгаа харагдсан. Аав нь тэгэхэд хөмсөг атируулан:

	— Чиний хойноос харж байгаа байх л даа гэв.

	Толик тэгэхэд нь

	— Яалаа гэж дээ! Намайг ямар үзээгүй хараагүй биш, өөрийг чинь л харж байгаа нь тэр! гэжээ.

	Аав нь санаа алдан:

	— Тэрийг ёстой бүү мэд дээ! гээд, тамхиа баагиулжээ.

	Томчуулаа гэж ер нь тун сонин улс санагдана. Ээж нь гэж аавын нь араас гүйгээд ирэх гэж тогтож ядаж байгаа мөртөө л хөл нь тушаатай юм шиг зогсоод байх юм. Аав нь ч гэсэн дээ. Хэдэн ч юм бэ алд хэрмийн цаана наана хоёр хашчихсан юм шиг л байх юм.

	Толик аав ээж хоёрыгоо эвлэрдэг болоосой гэж тун ч их хүснэ. Хэзээ язааных шигээ тэврэлдчихсэн зурагт үзэж суудаг, хоёр биеэ харж инээд алдаж суудаг болоосой. Хоёулын нь гараас хөтөлж уулзуулаад: «За ингээд эвлэрцгээ!» гэж тушаах юм сан гэж бодно.

	Гэтэл аав ээж хоёр нь хоорондоо огт муудаагүй. Муудаагүй хоёрыг эвлэрүүлнэ гэсэн чинь юу гэсэн үг байх юм билээ дээ. Аав ээж хоёрын нь хооронд муудалцахаас долоон дор найман нэт юм бий. Тэглээ ч гэсэн л аавыгаа ээжтэйгээ, ээжийгээ аавтайгаа эвлэрүүлэх юм сан гэж бодогдоно.

	Маргааш чинь ээжийн төрсөн өдөр. Аавыгаа дагуулаад харих юм сан. Жаахан дарс ууж ярилцаж суугаад эвлэрчхэж юу магад вэ дээ. За даа, тэр ч дэмий биз. Аав харихгүй байх. Харих байлаа ч гэсэндээ, хаашаа ч юм бэ томилолтоор яваад өгсөн хүнийг чинь хаанаас олж аваачих вэ?

	Уг нь аав ээжийн төрсөн өдрөөр дандаа л цэцэг бэлэглэдэг сэн. Жаахан цэцэг л дээ. Сагсайж сэгсийсэн цэцэг авах мөнгө байхгүй амьтан чинь арга байх уу даа. Харин ч хэдэн өдөр хоол идэх мөнгөө хэмнэж байж хэдхэн ч гэсэн цэцэг авчирч өгдөг, ээж нь ч бага гэж чамлалгүй баяр хөөр болдог байлаа. Аавын нь авчирсан цэцгийг элгэндээ тэвэрч, илж таалж байснаа үхүүлчихгүй удаах гэж халуун бүлээн устай саванд хийж тавьдаг байж билээ.

	Маргааш аав минь очдог, цэцэг аваад очдог болоосой! Хэзээ язааных шигээ ороод очдог болоосой гэж бодсон Толик ганцаараа инээв. Аав очихгүй ч гэсэн цэцэг өгүүлсэн байж болно шүү дээ? Өөрөө юманд явчихсан юм чинь? гэж бодогдов.

	Ингээд цонхныхоо тавиур дээрээс бууж гарлаа. Поля гуай хаалга тогшиход нь хүлээж байсан хүн шиг тэр дорхонд нь онгойлгож өгөв. Толик таван копейк зээл аваад, шуудан руу очлоо. Учир тоймгүй олон ил захидлаас шилж шилж нэг цэцэгтэйг, улаан биш боловч аятайхан цэцэгтэйг авч, тэр дороо суугаад баяр хүргэсэн хэдэн үг бичлээ.

	Ил захидлаа номын завсар хавчуулж, оройхон тийшээ дахиад л гарлаа.

	Хаашаа очих, хаа хүрэхээ сайн мэдэж байсан учир шулуухан алхална. Хотын зах дахь хуучин оршуулгын газрын цаахантайд ногооны хүлэмж бий. Тэнд цагаан мөөг, өргөст хэмх тарьдаг гэсэн байх. Тэр ч ямар хамаа байх вэ. Харин гадуурх том талбайд нь цэцэг ургадаг. Өнгө өнгийн цэцэг эгнүүлэн тарьсан эгнээнүүд нь улаан, цагаан, цэнхэр, дахиад улаан судал татан солонгорч харагддаг.

	Эхлээд ч зүгээр л, хэвийн нэг байдалтай явж байв. Хүйтэн сэрүүн оргисон хуучин оршуулгын газраар замын дөтийг бодсон улс амьтан цувах учир хүлэмж хүрэн хүртлээ ханьтай бараатай явлаа.

	Цэцэгтэй талбайн хашааны дэргэд очиж хярлаа. Харанхуй бүрэнхий рүү ширтэв.

	Эргэн тойронд нам тайван. Газраас ургаж байгаа юм шиг зугуухан цухуйж, дээшлэн дээшилсээр том тавгийн хэртэй болсон сарны гэрэлд цэцгийн өнгө өөрчлөгдөн өдөр цагаан байсан цэцэг шар, улаан байсан нь хар боллоо. Толик харин ил захидал дээр байсан шиг, тэгэхдээ улаан өнгөтэй цэцэг олж авах юм сан гэж бодож байв.

	Чимээ жаахан чагнав. Хашаан дотор хэн ч байхгүй шиг байв. .

	Толик сайхан үнэр анхилсан цэцэг рүү умбалаа. Нарийхан шилбэ нь нахилзан толгой дээр нь найган ганхах олон цэцгийн эгнээ даган улаан өнгийн том цэцгийн эрэлд мөлхлөө. Гэнэтхэн хажууханд талд нь нохой хуцав. Зогсоо зайгүй боргоож, сөөнгөдүүхэн дуутай нэг хүн:

	— Хүн ороод ирсэн шиг байх чинь гэж дуулдав.

	Толик чимээгүй хярлаа. Тэгснээ тааралдсан цэцгээ тастчиж эхлэв. Цэцгийн шилбэ хугарч, нугарна. Юун улаан өнгийхтэй манатай, бушуухан холдохын түүс болов. Тэвэр шахам цэцэг газраас шүүрч аваад босон харайж хашаа руу ухасхийлээ.

	Цэцэг нүүр нүдийг нь халхалж, өтгөн өвс ногоо хөлд нь орооцолдоно. Хашааны дэргэд гүйж хүрээд, тэвэр цэцгээ дээгүүр нь давуулан хаясан хойноо сэтгэл нь сэв хийв. Нохой түрүүчийнхээс ууртай хэр нь тэр л газраа хуцаж дуулдана. Тэндээ уяатай юм шиг байна ашгүй гэж баярлаад, өрөөсөн хөлөө хашаан дээр гаргасан боловч дотор нь пал хийв. Эзний нь гарт орсноо мэдлээ. Нэг хүн зах дээрээс нь базан авч, байдгаараа зүтгэтэл цамцны нь зах шажигнав.

	— Хар муу фулигаан! Хар муу фулигаан! хамаг үндэстэй нь суга суга татаж орхиж шүү! гэх өвгөжөөр дуу дуулдаж, хүчтэй гараараа өмдийг нь шувталж эхлэв..

	Толик байдгаараа:

	— Ах аа, боль л доо! Ах аа, тавь л даа! гэж дуу тавив.

	Нохой хаана ч юм тэндээ боргоосоор. Улаан шар өнгөтэй том сар толгой дээр нь мэлтийж харагдана. Нүцгэн бөгсөөр нь буцламгай усанд суулгачих шиг болоход тэнхээгээрээ тэлчгэнэн дуу тавилаа.

	Сөөнгөдүү дуутай хүн:

	— Май чи! май чи! Хар муу фулигаан минь халгайн амт үз! гэнэ.

	Дахин дуу тавьж:

	— Ах аа, боль л доо! Ах аа, би хулигаан биш. Ээжийнхээ төрсөн өдрөөр цэцэг бэлэглэх гэсэн юм гэж учирлахад нь тас тэвэрч байсан хүний хүчтэй гар жаахан суларч, гайхсан янзтай:

	— Үгүй ер нь! Үгүй бас! Тийм юм бол худалдаад авах чинь яасан хүн бэ? гэж асуув.

	Толик буруу харж өмдөө татах зуураа:

	— Мөнгө байхгүй гэж гонгинов.

	Саран саруулд шодгор сахал, хянган хамар харагдлаа. Өвгөний ар мөрнөөс бууны ам цухуйж байлаа.

	Өвгөн өөрөө эвгүй байдалд орсон янзтай хоолой засан:

	— Ээж дээ бэлэглэх гэсэн юм биз дээ? гэж давтан асуув.

	Толик аяархан ёолсоор толгой дохив. Хоёр хонго нь хорсон өвдөж уйлмаар байсан боловч аль болохоор тэвчиж, ингээд юу болдог бол, сэргийлэхэд ч очдог юм бол уу гэж бодож байв. Мөн сайхан бэлэгтэй буцав аа! гэж бодно.

	Өвгөн хоёр хөлөө сэлгүүлэн зогсоод:

	— Ганц юманд гайхаж байна. Өдий олон жил болоход чамаас өөр хүн энэ хашааг даваагүй юм сан. Цэцэг хулгайлах хүн гардаггүй л юм даа. Хотын төвөөс холд нь болоод ч тэр үү, тэнд л элбэг байдаг болоод ч тэр үү бүү мэд. Энд ер нь миний байх хэрэг юу байна гэж боддог болоод байгаа юм гэж ярив.

	Толик нулимсаа арчив.

	Өвгөн тушаангуйгаар:

	— За явъя! гээд, өөрөө түрүүлж эргэв.

	Толик өмдөө барьсаар, бүх бие нь бөмбөгнөн, аяархан ёолсоор араас нь дагав.

	Өвгөн хоёр эгнээний хоорондуур тонгогонон хайч тас тас хийлгэж, цэцгийн багц бэлтгэх зуураа:

	— Би бүр давсан сумаар буудаад авдаг юм уу гэж бодсоноо хайрласан юм. Тэгсэн бол бүр ч өвдөх байсан шүү гэнэ.

	Толик толгой дохиж, өвгөн сурамгай дадамгай үсчин шиг хяргасан цэцгээрээ сагсайсан сайхан багц болгож сарвайгаад, сэтгэл зовсон янзтай:

	— Сайхан багц болж уу? гэв.

	Толик хоолой чичгэнүүлэн:

	— Сайхан болж! гэж аваад, хашаа руу гүйлээ.

	Өвгөн араас нь:

	— Үгүй чи хаачих нь вэ? Хаалга энүүхэнд байхад хашаа дахиад давах нь уу? гэв.

	Толик шүд зуун тэссээр хашаанаас гарлаа.

	Нэг гартаа цэцгээ бамбар шиг дээр өргөсөн, нөгөө гараараа өмдөө барьчихсан, харанхуйд модны үндсэн дээр тээглэж унах шахан гүйж явав.

	Гэнэт дуу алдав.

	Сарны гэрэлд сарайж сэрийсэн загалмай яг өмнө нь харагдав. Чулуун ханан дээр нь туссан сарны туяа ойсноос дотор нь хий гал асаж байгаа юм шиг, түүгээр ч барахгүй чяд пяд гэж дуугарах ч шиг санагджээ.

	Бусгасан морь шиг хажуу тийш хазайсхийн зайлж, өөрийн ухаангүй амьтан цааш гүйлээ.

	Хоёр хажуугаар нь ч хөх гэрэл сүүмэлзээд байх шиг оргиод, чанх урагшаа хараад л гүйгээд байдаг хэрэг, хажуу тийшээ огт харахгүй юм шүү, цэцэг рүүгээ хараад явсан ч дээр юм шиг байна гэж бодов. Анхилам үнэрт олон салаа цэцэг сагсалзана. Тэглээ ч гэсэн айсан хэвээр, хэн нэг хүн далдын ташуураар ороолгоод байгаа юм шиг жирийж явлаа.

	Толик Поля гуайнд усан хулгана болчихсон орж очлоо. Халгайгаар ороолгуулсан хонго нь гүйж явахад мэдэгдэхгүй байсан чинь дахиад л халуу дүүгэв. Гэлээ ч гэсэн ийм цэцэгтэй ирснээс хойш яах вэ гэж бодогдоно.

	Анхилам үнэртэй, чичгэнэсэн олон цэцэг ил захидал дээр байснаас хавьгүй гоё сайхан байлаа.

	Өглөө болтол устай саванд байлгаж өгөхгүй юу гэж гуйгаад, хавьчиж байж ядаад нэг л хачин байхыг ажигласан Поля гуай хөмсөг сөхөн:

	— Чи чинь ингэхэд юу болчихоо вэ? гэж асуув.

	Эвгүй ч гэсэн үнэнээ хэлэхээс өөр аргагүй болжээ. Поля гуай нулимсаа гартал хөхөрч:

	— Мөнгөгүйн зовлон гэдэг энэ дээ. Өгөх мөнгөгүй болохоороо өмдөө шувталсан хэрэг юм биз дээ! гэв.

	Тэгээд галынхаа өрөө рүү орсноо алчуур норгочихсон эргэж ирээд, инээж хөхөрсөн хэвээр:

	— Залуу минь, май! Нүцгэн хонго дороо тавиад хагас цаг хэртэй суучих. Би галынхаа өрөөнд байж байя гэв.

	Поля гуайг гараад явахад хэлсэн ёсоор нь суулаа. Халуу дүүгж байсан хоёр хонго нь дорхноо намдав. Иймэрхүү эвгүйхэн байдалтай, өвгөний өгсөн багц цэцэг рүү харж сууснаа ганцаараа инээлээ.

	«Нэг багц цэцэг нэг хонгоны үнэтэй!» гэсэн шошго дэлгүүрт бичээстэй байвал үнэхээр инээдтэй биш үү?

	Маргааш нь ээжийнхээ ажилдаа явсан хойгуур цэцгээ ширээн дээр тавиад, ил захидлаа дунд нь хийж орхив.

	Юун цэцэг вэ гэвэл нь аав өгүүлсэн юм гэж хэлнэ, тэгээд л гүйцэх нь тэр гэж бодов.

	Толик исгэрсээр гарлаа. Өчигдрийн юм бүгд мартагдсан, өвдөж хорсохоо ч больсон байв. Хөвөн цагаан үүл хөвсийн нар мэлтийж арван зүгт алтан шар цацраг цацруулсан нь жаал хүү усанд умбан шумбаж ус үсэргэн наадаж байгаа гэлтэй. Хөө хуяг өмссөн баатар эрс шиг саглагар ногоон моднууд мөчрөө сагсалзуулах нь тэр баатрууд гараа хөдөлгөж байгаа юм шиг, ган болд илд нь гарт нь дутсан харагдана.

	Зуны амралт сайхан ч нэг л юм дутна. Юу гэвэл хотод тун уйтгартай. Энэ жил зуслан байдаггүй. Уг нь аавынхаа ажлын газрын пионерын зусланд зусдаг байв. Энэ зуныг иймэрхүүхэн янзтай өнгөрүүлэх болжээ. Зусланд ч гэсэндээ, сайхан юмаар бага л даа. Хаашаа л зүглэнэ жагсаалаар, хоол унд идсэн ч бүрээ. Эхлээд ч аятайхан, дахиад ч зүгээр л байдаг. Гурав дахь удаагаа бол залхаж орхино гэсэн үг.

	Хот нэг гэм нь зуны цагт хүн амьтангүй болчих юм даа. Хашаа хороо хоосон оргино. Ийш тийшээ явах нь яваад, үлдсэн нэг нь сүүдэрт хоргодон гэр гэртээ сууна.

	Хийх юмгүй ч хэцүү шүү дээ. Толик яасан ч зүгээр сууж чадахгүй учир хотоор зугаалахаар гарчээ. Бүгчим халуун оргисон гудамжаар яаралгүй гэлдэрч, юм болгоныг өөртөө ус шингээдэг пэмбэгэр хаймар шиг шингээж байгаа барагшинаас өөр юм үзэж харахгүй явж байв,

	Барагшин харж явна гэдэг ёстой дэмий зүйл санагдах л даа. Гэтэл харин сонин юм гээч. Зай завсаргүй жижигхэн жижигхэн хонхортой болсон харагдана. Өсгийний ор шүү дээ. Залуу хүүхнүүд ийм нарийхан өсгийтэй гутал өмсдөг. Мөн ч олон хүүхэн явжээ дээ! Цөмийн нь мөр үлджээ. Чүдэнзний модыг ээ. Нэг хүний тамхи асаагаад хаясан чүдэнзний мод нөгөө хүний хөлд гишгэгдэж барагшинд наалджээ. Тэгээд одоо харахад тас хар устай голд хөвж яваа гуалин гэсэн үг.

	Буудал дээр хоёр эмгэн сууж байв. Толгой нь салганасан тун ч хөгшин бололтой мөртөө сэргэлэн харцтай нь нөгөөдөө:

	— Нялх хүүхдийн дүрээр хувилсан хий юм зүүдлээд ээ, тэгсэн чинь: «Бурхны номхон шавь чи!» гэх юм. Сайныг зөгнөсөн сайхан зүүд шүү гэж дуулдав.

	Толик өчигдөр үдшийн хий юм гэлтэй юм санаанд нь ороод, сайн сайхнаа ч хатдаа гэж бодсон боловч үгүй ер нь хадан гэртээ хариугүй залрах гэж байж сайн сайхныг хүлээхтэйгээ мөн сүрхий амьтан аа! Сайн байна, эмээ! гэж дотроо магтав.

	Толик галт тэрэгний буудлын гадаах гутал тослогчийн шовгорын дэргэд саа дайрсан юм шиг хөшжээ. Тоорцог малгай толгой дээрээ тавьсан, хар сахалтай эр хамаг хөлс нь цуварчихсан, цэргийн хүний гутал арчиж зүлгэж байв. Сахлаг үстэй хоёр сойз гарт нь ёстой л бүжиглэж байгаа юм шиг эргэлдэж, инээж хөхөрч байгаа юм шиг шуугина. Заримдаа гэдэсхийн сойзоо дээш шидэхэд нь агаарт сэнс шиг хэд эргэлдэн эргээд гарт нь орно. Сахалтай эрийн нүүр царай энэ үед ширүүн, ууртай юм шиг харагдана.

	Толик сойз бүжиглэж, тоос шороонд дарагдсан хоёр гутал нүүр харагдмаар өнгө орж гялалзаад эхлэхийг сонирхож зогссоноо гэрийн зүг гэлдэрлээ. Тэр цэцгийг аав явуулсан юм гэж ямар янзтайгаар хэлье дээ байз гэж бодол болж яваад аавтайгаа золтой л мөргөлдсөнгүй.

	Баярласандаа инээж хөхрөн, өрөөсөн гараас нь зуурч авав. Яасан догь вэ! Одоохон цэцгийнхээ тухай ярьж, өнөөдөр заавал гэртээ харь, хагас цаг ч гэсэн, арван минут ч гэсэн ороод гар, ээжид баяр хүргэж аятайхан нэг үг хэлж үз, тэгээд л гүйцэх нь тэр! Баяр хүргэж, сайн сайхныг хүсэж ерөөгөөд л гүйцээ шүү дээ гэж ятгадаг хэрэг гэж бодов.

	Яг ингэж шийдээд ам ангайсан боловч хажууд нь танихгүй хүн явааг хараад юм дуугарсангүй. Аавын нь дэргэд долоодугаар ангийн бол уу гэмээр, хөмсөг зангидсан хүү зогсож байв. Богинохноор зассан ширүүн үс нь зарааны өргөс шиг арзайсан жаалын биеийн тамирын хөх цамцан дороос өргөн мөр тэвхийх бөгөөд хол хол оёдолтой техас өмд өмссөн нь аргагүй л тамирчин шинжтэй болгожээ. «Тамирчин» Толикийн бараагаар хар нүдээ түргэн түргэн анивчиж байснаа аавын нь царай өөд ширтэв.

	Аав нь дуу шуугүй, дороо жаахан хавчиж байснаа тамхи гарган асаалаа. Сандарч тэвдсэн янзтай, духанд нь том том дусал хөлс бурзайсан харагдав. Ямар нэг зүйл сэтгэлийг нь маш их зовоож байгаа янзтай хий гөлөрчихсөн амьтан тамхиа ховдог соролж байснаа сая нэг ам ангайж сөөчихсөн юм шиг дуугаар:

	— Аль вэ, танилц! гэв.

	Аавыгаа энээ тэрээ хүүхэдтэй танил юм байж дээ гэж гайхсан Толик хүү рүү ойртож гар сунгав. Наадах нь гарыг нь атгаж анхандаа ч аяархан нэг дугтран мэндэлснээ гэнэт чангалав. Толик нүдний нь өмнүүр өнгө өнгийн цагариг жирэлзээд явчхав.

	Хүү баймгай бүдүүн дуугаар:

	— Артем! гэж нэрээ хэлэв.

	Аав нь юу ч анзаарсан шинжгүй.

	— Толик минь, би чинь одоо өөр гэр оронтой болсон шүү дээ гэв.

	Толик гайхаж: Юун өөр гэр орон бэ? Аав шал дэмий юм ярьж байх шиг байна. Цэцгийнхээ тухай шалавхан хэлье» гэж бодоод:

	— Өнөөдөр чинь ээжийн төрсөн өдөр шүү дээ. Та мартаагүй биз дээ? гэв.

	Аав нь өлсхийж өөдөөс нь ширтсэнээ, уруулаа хэсэг хий хөдөлгөөд, аажуухнаар:

	— Тийм л дээ. Баяр хүргээрэй. За, ийм шив дээ гэлээ.

	Толик зэвүү нь хүрч: «За ийм шив дээ шүү! За ийм шив дээ минь аав өгүүлсэн юм гээд цэцэг бэлэглэчихсэн байвал яах вэ!» гэж бодов.

	Аав нь аанай сунжруулан:

	— За, ийм шив дээ. Юу гэмээр ч юм бэ дээ?.. Нэг үгээр хэлэхэд би чинь шинэ гэр бүлтэй болсон... Энэ бол миний шинэ хүү Тема гэв.

	Толик таг дүлийрлээ. Юу ч гээд байгаа юм бэ, аавын нь ам хий ангалзан, дэргэдэхнүүр нь трамвай гулсаж байгаа юм шиг ямар ч дуу чимээгүй өнгөрч, Артем том гэгчийн чулуу өшиглөөд авч харагдсан боловч бөөн хөвөн өшиглөөд авсан юм шиг аанай ямар ч чимээ гарсангүй.

	Трамвайн замтай, эртний баатрууд шиг том том модтой, хар барагшин засмалтай гудамж гэнэтхэн сарийж мурийн эргэлдэв. Аав нь айчихсан, Артем гайхсан царайтай харагдахад ар тийшээ ухарч хананд наалдав. Хоёр гараа алдахад нь алганд нь арзгар хүйтэн туйпуу мэдэгдэв. Тэгээд байдаг чадлаараа:

	— Хар тэнэг! гэж хашхирсан боловч өөрийнхөө дууг дуулсангүй.

	Хажуугаар явсан улс амьтан эргэж харж байгааг л харлаа.

	Тэгтэл ч дахиад сонсгол орж, бүх дуу чимээ дуулдах болов.

	Аав нь тэвдчихсэн.

	— Толик! Толик! гэнэ.

	Артем чулуу өшиглөсөөр, гудамжаар трамвайн хонх жингэнэнэ.

	Аав нь мөрийг нь илж:

	— Толик! Толик! гэнэ.

	Аавынхаа гар луу байдаг чадлаараа цохиж зайлууллаа.

	Артем тэгээд шинэ хүү нь байж. Шинэ хүүтэй болсон хүн шинэ эхнэртэй болсон байж таарна гэсэн үг шүү дээ. Өөрөөр хэлбэл, шинэ гэр бүлтэй болсон байх нь. Өөрөө саяхан ингэж хэлсэн шүү дээ’. Бүр өөрөөр хэлэх юм бол ээж бид хоёрыг бүрмөсөн хаясан байх нь. Бүрмөсөн шүү дээ. Юун төрсөн өдөр, юун цэцэг болсон байх нь!

	Уйлах гэсэн боловч нулимс гарсангүй. Хүн гомдохдоо уйлдаг л даа. Ийм юм болж байхад, ийм цаг мөчид чинь юун гомдохтой манатай. Хачин их зэвүү нь хүрч, хүнд хүчир юм дааж ядталаа өргөчхөөд байгаа юм шиг оргино. Дүүрэн тугалгатай том торх мөрлөчихсөн юм шиг, ердөө л газар суучихмаар, туурга түшээд суучихмаар, нүдээ анин, чихээ таглаад юу ч үзэж харахгүй юу ч дуулж сонсохгүй тааваараа жаахан амармаар санагдав.

	«Яасан булай хэрэг вэ! Аав та ийм булай юм хийх гэж!» гэж бодож зогслоо.

	Толик уг нь энэ бүх хэрэг явдал ундрахад аавыгаа ямар ч буруугүй гэж бодож явсан билээ. Ээжийгээ л' буруутгадаг, эртний боолчуул шиг энэ муу эмээгийн өөдөөс юу ч хэлж чадахгүй юм, хэлгүй юм шиг дуугүй суугаад, аавын минь талд ерөөсөө орохгүй юм гэж зэмлэдэг, аавыгаа бол ямар ч буруугүй гэж боддог, аавынхаа талд дандаа зогсдог байлаа.

	Аавыгаа ийм булай юм хийнэ гэж ер нь санаанд минь орох уу, үгүй юу гэж бодлоо.

	Ёстой орохгүй байсан! Аавдаа ёстой өөр шигээ итгэдэг, өөрөөсөө ч илүү итгэдэг байсан. Тэгтэл чинь харин...

	Өнгөрсөн бүх хугацаанд, хоёулаа уулзаж хотоор явж, усанд орж, шилэн байшинд мөхөөлдөс идэж, трамвайгаар нааш цааш явдаг байсан ням гарагуудаас бусад өдөр аав нь өөр эхнэр хүүхэдтэй болчихсон, шал өөр юм бодож санаж явдаг болчихсон байж шүү дээ?

	Тэгээд ням гарагт өөр болж, өөртэй нь энээ тэрээ юм ярилцан, усанд сэлэхийг зааж сургадаг, түүгээр ч барахгүй шударга байх ёстой гэж алгаддаг байсан байх нь ээ дээ?

	Шударга ёс... Шударга ёс гэдэг чинь ингэхэд ер нь юу байдаг болж байна вэ? Шударга биш зан гаргалаа гэж алгадаж байсан аав нь миний шинэ хүүтэй танилц гэж байдаг чинь тэгээд шударга зүйл болж байна уу?

	Шинэ хүү шүү! Үгүй ер нь ямаршуу сонсогдож байна даа, та минь! Шинэ хүү шүү! Тэгэхлээр чинь бас хуучин хүү гэж байж таарах хэрэг ээ дээ?

	Хуучин хүүнүүд гэж, Толикийнхоор бол, сахал үс нь өрвийж сөрвийсөн жижигхэн жижигхэн өвгөн байж таармаар, тэгээд бүрээ бөмбөр болчихсон жагсаад явж баймаар бодогдов. Хамгийн сүүлд нь өөрөө, Чеховынх шиг шодгор сахалтай, хавчдаг саравч зүүчихсэн жижигхэн өвгөн явж байх юмаа.

	Тэгээд Тема руу харахад нь Шинэ хүү хоёр гараа өмднийхөө уут руу шургуулчихсан, зарааны өргөс шиг шар үс нь наранд гялалзан, чулуу өшиглөсөөр, нэг үгээр хэлэхэд хуучин хүүг хүн гэж ёстой нэг тоосон шинжгүй шүү.

	Толик өөрөө ч мэдэлгүй нударга зангидан тамирчин хүү рүү гэнэт дайрлаа. Чулуун хана хэрэм рүү, танк руу дайрч байна гэсэн үг шүү дээ. Учир нь Тема нуруугаар ч, мөрөөр ч Толикоос нэг илүү дахин том, баймгай хар хүү байв. Харин Толик маань энэ талаар юун бодохтой манатай амьтан:

	— Булай амьтан! Шинэ хүү нь гэл үү!.. гэж байдгаараа уухилан, Артемийг нүүр нүдгүй дэлсэж балбаж гарав.

	Толик тамир тэнхээ тасарсан амьтан харьж, ээжийнхээ орон дээр сунаж унаад, түдэлгүй унтжээ.

	Хүнд нойронд дарагдан үхсэн юм шиг унтаж хэвтэхдээ өөрийгөө дахиад л шодгор сахалтай өвгөн болсноор зүүдлэв. Хавчдаг саравчны нь хоёр шил Изольда Павловнагийнх шиг гялалзан, гарт нь гутал тослогчийн сойз эргэлдэнэ. Хажууханд нь, гутлын олон өсгийний ор гарсан хар барагшин засмал дээр бурхны элч хоёр жижигхэн далавчтай нүцгэн жаал сойзоо дээш шидэж хий эргэлдүүлж байгааг нь сонирхон харж зогссоноо, бодлогоширсон янзтай: «Бурхны хүлцэнгүй номхон шавь! Чи бурхны хүлцэнгүй шавь!» гэж байв.

	Хүн татаад чангаагаад байх шиг болж сэрэхэд нь ээж нь өрөөсөн мөрийг нь илээд зогсож байв. Эелдгээр инээмсэглэн:

	— Ээ дээ, эр ч болог дээ, ээжийн муу эр гэв.

	Толик ямар ч учрыг ололгүй:

	— Юу бол оо вэ? гэв. Цагийн өмнөхөн болсон бүх явдал дахиад давтагдах шиг болж, нүдний нь өмнүүр өтгөн хар утаа униар шиг суунаглав.

	Ээжийнхээ харуулсан ил захидлын ар дээрх өчигдрийн холбооны газар сууж байгаад бичсэнээ: «Хайрт Маша чамдаа төрсөн өдрөөр чинь баяр хүргэе. Ир нөхөр Петя чинь» гэж уншив.

	Тэгээд муухан инээлээ. Нэг алдчихсан байв. Ир биш эрэгтэй, эрэлхэг гэсэн үгийн үндэс учир эр гэж Э-тэй бичих ёстой байжээ. За, даа гайгүй ч байна даа! Эр нөхрөө ч хат, эрэлхэг, эрэгтэйгээ ч хат урвагч юм чинь гэж бодов. 

	Тэгээд нөгөө талын нь цэцгийн зургийг эргүүлж харснаа дөрвөн хэсэг болгож орхиход нь ээж нь цочиж:

	— Яаж байгаа чинь энэ вэ? гэв.

	— Яах вэ гээд, «хэлдэг юм бил үү больдог юм бил үү?» гэж гайхаж байснаа больё гэж шийдэв. Хэлбэл чухам юу болохыг бодохоос ч аймаар санагдав. Ерөөсөө л больё, өөр эхнэр хүүхэдтэй болсон өөдгүй аавыг өөрөө л мэдэж явъя гэж шийдлээ.

	Хоёр нүд шигээ цэнхэр плать өмссөн, цэцэг бэлэглэсэнд үнэн голоос баярласан ээж нь инээд алдал ширтэж, нэг юм хэлэх гээд байгаа янзтай байснаа, сая нэг зориглон

	— Аав чинь гэж шивнээд, цонх руу толгой зангав.

	Толик давхийн, шалавхан:

	— Тэгээд юу гэж? гэв.

	Ээж нь ичингүйрхэн:

	— Зүгээр. Харин чи дуудахгүй юм уу? гэв.

	Толик өндийж суув. Ширээн дээр том бялуу боовноос уур савсан, гүнзгий ёроолтой хөх таваг дотор цэлцгий, хэдэн хундага тойруулан тавьсан лонх дарс өрөөстэй байсанд ээж рүүгээ харж: «Төрсөн өдрөө тэмдэглэх нь дээ! Энэ жил ямар янзтай тэмдэглэх гэж байгаагаа мэддэг ч болоосой!» гэж гунигтай бодов.

	Ээж нь сэтгэл тун догдолсон, аавыг нь ороод ирээсэй гэж тэсэж ядан хүлээж байгаа бололтой:

	— Дуудахгүй юм уу? гэв.

	Толик ердөө л:

	— Үгүй гээд, цонх руу очив.

	Аав нь хаалганы тэнд тамхиа түргэн түргэн сорж байгаа харагдсанаа нааш харж, Толикийг олж хараад даллав. Толик зүрх нь түг түг цохилж, энэ удаа ээж шигээ цонхноос түргэн холдов.

	Ээж нь араас нь:

	— Яав аа? Чамайг дуудаад байна шүү дээ! гэв.

	Толик юу ч хэлсэнгүй, ширээний дэргэд ирж суулаа.

	Тэгтэл ээж нь гайхсан янзтай:

	— Тэгвэл өөрөө дуудахаас даа гэв.

	Тэгээд тэгэх үү яах вэ гэсэн шиг Толик Шура эмээ хоёр луу ээлжлэн харав. Толик руу гөлөрч, эмээ нь юу ч дуулаагүй юм шиг сууна.

	Ээж нь асууж байгааг ч бүү мэд, дуулаг гэж бодсоныг ч бүү мэд дахин:

	— Өөрөө дуудахаас биш гээд, гэрээс гарав.

	Толик аавыгаа: «Яалаа гэж ирнэ гэж дээ» гэж сайн мэдэж байв. Нээрээ ч ээж нь цонхийж царайлчихсан, хачин амьтан ганцаараа орж ирээд:

	— Орохгүй гэнэ. Чамайг дуудаж байна. Чамд нэг юм хэлэх гэсэн юм байх гэв.

	Толик цэлцгийний ямар ч амттайг мэдэхгүй чалар чалар идэж суулаа. Шанааны нь судас гүрэлзэнэ. «Бүгдийг нь хэлчихсэн юм чинь юугаа өөр хэлж ярьдаг юм бэ!» гэж зэвүү нь хүрч суув.

	Шөнө болгон хэн нэг хүн хүчтэй татаад чангаагаад авах шиг болж сэрээд, аав нь санаанд нь орж шаналгана. Юу гэгч болсныг одоо л дөнгөж мэдэж байгаа юм шиг шаналан зовж, хоёр гараа тас атган: яадаг хэрэг вэ, яадаг хэрэг вэ? гэж гайхна... Хоёр нүднээс нь нулимс урсаж хоолой нь зангирна. Тэгэхэд нь ээжийгээ сэрээчихгүйн тулд хөнжил доогуураа битүү шургана.

	Харанхуйд цэцгийн анхилам үнэр улам ч хурц сэнгэнэн, яаж олж ирсэн нь бодогдоход тэр муу аавын төлөөнөөс тэгтлээ хичээж чармайж явсандаа үнэн голоос харамсана.

	Дээшээ харан нэг үе зүүрмэглэн, дахин цочин сэрж нүдээ нээнэ. Дээхэн талд нь тааз цайран, хажуу талд нь хана туурга бараантана. Орц гарц нь хаана байгааг бүү мэд олон завсар мухартай хана туурга болсон төөрдөг байшинд ороод толгой нь эргэж орхисон юм шиг санагдана. Нүдээ анихад төөрдөг байшин ёроолгүй юм шиг, тэгээд гүн харанхуй нүх рүү нь унаж яваа юм шиг санагдан амьсгаа нь давчидна.

	Өглөө арай чамай гэж нэг юм сэрлээ. Тархи толгой нь ангалзан салчих гээд, хамаг бие нь даагдахгүй оргино. Хүйтэн усаар нүүрээ угаагаад, уутандаа бөөн талх хийгээд гарав.

	Хашаа хороо өчигдрийнх шигээ хүн амьтангүй, цэлмэг сайхан өдөр байсан боловч нар усанд тоглож наадаж байгаа хүүхэд шиг санагдахгүй болжээ. Халуун гэдэг нь жигтэйхэн, харахын аргагүй дугуй юм санагдана. Моднууд ч баатрууд гэхийн аргагүй нэвсийсэн нэвсийсэн навч мөчир болсон, барагшин замаас бачимдам бүгчигдэм бүлээн эхүүн үнэр ханхалсан, ерөөсөө сонин сайхан юмгүй болжээ.

	Нэг хүн дуудах шиг болоход эргэж харвал аав нь байв.

	— Толик минь, хүлээж бай. Би чамд бүх учраа хэлье гэж аргадав.

	Нүүр царайг нь ажиглавал хамрын нь хоёр хажуугаас завж хүртэл үргэлжилсэн хоёр үрчлээ улам ч гүн болж, дух нь бас гүн гүн атирсан, хоёр нүд нь хөлдөж царцсан юм шиг санагдав. Аавыгаа шал өөр, танихгүй хүн болжээ гэж бодов.

	Аав нь юугаа ч юм бэ ярьж, Толик зузаан шилний цаана орчихсон юм шиг юу ч дуулахгүй зогсож байснаа эргээд гүйлээ.

	— Толик! Хүлээж бай!

	Аавын нь дуу арга барагдсан янзтай сонсогдсон боловч Толик улам хурдлав.

	Хоёр гараа тохойгоор нь нугалж, хамраараа амьсгаа аван, хөлөө хүчтэй тийрч тамирчин хүн шиг нэгэн жигд харайж явтал ар талд нь хөлийн чимээ дуулдав.

	Хүн хөөж явлаа. Хөлийн чимээ улам ойртоход ухасхийлээ. Юун яасан хоёр гараараа тохойгоор нугалах, хамраар амьсгаа авах, хөлөөрөө хүчтэй тийрэх манатай хар хурдаараа жирийнэ. Ар талд нь амьсгаадаж байгаа дуулдана.

	«Уур нь хүрээд, усны захад яалаа тэрүүн шигээ ярилцах гэж шийдэж л дээ? Хүний хэлсэн тоодоггүй, учир ойлгодоггүй яадаг эд вэ гэж бодоо юм байлгүй, шударга хүн гэдгээ батлах гэж шийдэж л дээ! Тэр ч харин больё! Тэгж зодуулахаа ч байя!» гэж бодож явлаа.

	Гүйсээр байтал хоёр хөл нь даагдахаа больж, хоолой нь арган, амьсгаа нь бачимдлаа. Эргэж нэг хараад, эцсийнхээ хүчийг шавхан зугтаалаа. Аав нь биш, шинэ хүү нь хөөж явааг хараад: «Бариад ав гэж л дээ! Эсвэл өөрөө өчигдрийнхөө хариуг авдаг хэрэг гэж санасан юм байлгүй!» гэсэн бодол төрөв.

	Гэвч цааш гүйх чадал барагдаж, тамир тэнхээ тасарсан амьтан хашаа налан амьсгаадав.

	Боксчин баймаар Артем аажуухан ойртож ирэн

	Гэнэтхэн бүх юм хамаагүй болсон Толикийг:

	— Май, тэгээд зод л доо! Зодооч! гэхэд Темка амьсгаадан:

	— Сайн гүйж байна шүү! Хөөгдсөн юм шиг хурдалж байна! гэв.

	«Хөөгдсөн юм шиг гэнэ шүү?» гэж бодсон Толик шинэ хүү яагаад ингэж яарахгүй байгаагийн учрыг олохгүй гайхав. Хариугаа авах гэж бодсон хүн хэзээд яардаг сан.

	Энэ завсар тайвширсан Темка зарааны өргөс шиг шар үсээ наранд гялалзуулан:

	— Дуулж бай! Ярих юм байна! гэв.

	Толик өөрийн эрхгүй: «Энэ нь бас юугаа ярих нь юм бол доо?» гэж бодсон боловч Темкагийн араас дуу шуугүй дагав. Хаанахын, хэний ч юм бэ нэг хашаанд орж гуалин дээр суусан хойноо Темка янжуур гаргаж, баргил хоолойгоор:

	— Татдаг уу? гэв.

	Толик толгой сэгсэрсэн боловч яах ч гэсэн юм бэ бүү мэд нэгийг авав.

	Темка асаах нь уу үгүй юу гэж гайхсан янзтай галаа ойртуулав. Гашуун утаа хоолой руу нь цоргиж ханиалгамаар оргисон боловч нэрээ бодсондоо аль болохоор тэвчин хоолой заслаа. Тэгээд утааг нь уртаар соролгүй, шууд залгих юм уу хамраараа гаргаж эхлэв. Нулимс нь гүйлгэнээгүй бол ч нээрээ татдаг юм байна гэж бодмоор харагджээ.

	Хоёр хөлөө тэрийлгэн, цэнхэр утаа хамар амаараа савсуулж суусан Темка бүр үнэн голоос янзтай:

	— Чи мөн тэнэг амьтан юм! Эцгийнхээ надад хэрэгтэй эсэхийг ч асуусан юмгүй хүн рүү шууд дайрна гэдэг чинь юу гэсэн үг вэ дээ? гэв.

	Толик тун их гайхаж хараад:

	— Чи чинь шинэ хүү нь шүү дээ? гэж асуув.

	Темка уурлан, нүүр нь улайж:

	— «Шинэ хүү» шүү! би чинь өөрөө аавтай хүн! гэв.

	Толик бүр гайхаж:

	— Чи чинь тэгээд хоёр аавтай хэрэг үү? гэхэд Артем босон харайж:

	— Ээ хар тэнэг! Хар тэнэг амьтан! Би нэг л аавтай, аавыг минь ээж хөөгөөд явуулчихсан, тэгтэл чинийх хүрээд ирсэн юм. Одоо ойлгов уу? гэв.

	Толик толгой дохив.

	Темка явахаар завдаж:

	— Тэгээд байна шүү дээ! Чиний аав надад ямар ч хэрэггүй, мэдэв үү? Надад өөрийн аав бий, мэдэв үү? Чиний аавыг би нэг нүдээр ч үзэж чадахгүй! Мэдэв үү? гэв.

	Темкагийн мэдэв үү гэх болгонд Толик толгой дохиж зогсов.

	Тэгтэл Темка:

	— Тэгвэл одоо чи түүнийгээ олж уулзаад, нэг нүдээр ч үзэж чаддаггүй гэж байна гэж хэл, мэдэв үү? Манайхаас шалавхан зайл гэж байна гээ! гэлээ.

	Толик дахиад л толгой дохив.

	Темка гунигтайгаар:

	— Би ч өөрөө хэлэх нь хэлсэн юм. Ээж л уйлаад, «боож үхнэ» барина гээд болохгүй юм гээд, санаа алдсанаа:

	— Ээж байхгүй сэн бол ч аль хэдийнээ нэг тийшээ арилаад өгөх байсан л даа гэв.

	Толик Темкатай уулзаж ярилцсан тэр оройноос хойш цонхны дэргэд дахиад л аргамжаатай юм шиг суудаг болжээ. Цонхны тавиур дээр хэдэн цаг сууж, хий хоосон хашаа ширтэнэ. Гадаа юу харагдана даа гэж хэн хүн асуудаг бол юу ч харагдахгүй байна гэхээс өөр хариу ер нь дуулах байсан гэж үү. Нүдэнд юу ч үзэгдэж харагдсан гэсэн ухаан бодолд нь ямар ч үл мөр үлдээхээ байжээ.

	Шал өөр юм бодож суудаг болжээ.

	Шинэ хүү нь нэг нүдээр үзэхгүй байгааг бодоход аавын минь амьдрал байдал тийм ч аятайхангүй л байгаа хэрэг байна даа гэж бодно. Харин ч Темка бид хоёр хамсаатан болж таардаг, би аавыгаа эргэж ирээсэй гэж, Темка гэрээсээ зайлаасай гэж бодож явдаг байх нь. Хайр хорсол хоёр ингэж холбоотой болдог байна шүү дээ гэж бодно.

	Толик урьд өмнө томчуул л юу гэхийг хүлээдэг, тэдний л амыг хардаг, тэдний л юу гэж шийдэхийг, юу хийхийг нь хардаг, томчуул юу хийнэ яана чамд таалагдана уу, үгүй юу хамаагүй гүйцэх нь тэр, томчуул л гэж хэлнэ шийднэ, гүйцэх нь тэр гэж боддог байлаа.

	Одоо харин өөр болсон. Одоо хэн юу гэх нь вэ гэж хүлээж, дуу шуугүй суудгаа больсон. Ямарваа нэг юмыг тийм байх ёстой л гэж бодвол ямар ч байсан өөрөө хөдлөх хэрэгтэй юм байна! Ер нь амьдралд юу болохыг харж хүлээж суух биш, хөдлөх хэрэгтэй юм байна! гэж ухаарчээ.

	Одоо ганцаараа биш, хоёулаа болсон болохоор бодсон санасандаа ямар ч байсан хүрмээр санагдав. Темка таныг үзэж чаддаггүй гэж байна шүү дээ гэж л аавдаа хэлэх хэрэгтэй, өөрийн аавтай, өөр аавын хэрэггүй гэж байна билээ гэж хэлэх хэрэгтэй байна. Үгүй ер нь, үзэж чаддаггүй хүүтэй нэг гэрт яаж амьдрах юм бэ? Аав л зайлах ёстой...

	Иймэрхүү юм бодож суухдаа, аавыгаа яах гэж өөр эхнэр авсан юм бол оо? гэж гайхна. Үгүй ер нь яаж зүрхэлдэг байна аа? Гэр орондоо үнэхээр хэцүү байсан, тэгээд ч яваад өгсөн. Тэгэхдээ өөр хэнтэй ч биш, эмээтэй л таарахгүй явсан шүү дээ. Таарахгүй болохоороо бууж өгөлгүй яваад өгсөн. Тэр бол, аргагүй, тэмцэл байсан!

	Тэгэхэд өөрөө аавыгаа хайрладаг, өрөвддөг, ойлгодог байсан бол одоо харин жигшдэг болжээ!

	Тэр бүгд цөм худлаа, ердөө л нэг хуурч байсан хэрэг үү, тэгээд? Тийм амархан сэтгэл амарчихдаг нь бодоход, шинэ эхнэртэй, шинэ хүүтэй болчихсоныг нь бодвол тийм л хэрэг байх нь л дээ, шал худлаа царайлж сайхан хуурч байсан байх нь гэж бодно.

	Ийм юм болно гэж огтхон ч бодоогүй явсан, одоо хэр нь үнэмшихгүй байгаа хэр нь л аавыгаа айхтар ширүүн зэмлэж байв. Аав нь ийм муухай юм хийнэ, ингэж урвана гэж даан ч баймааргүй, санаанд ёстой багтмааргүй, хамгийн аймшигтай зүйл санагдана. Аавынхаа талаар хоёр удаа гомдол бичсэн нь санаанд нь орж ирнэ. Эхнийхийг нь эмээдээ үхтлээ зодуулж арга буюу бичсэн, дараагийнхыг нь шал өөр юм бодож сайн сайхнаар эргэнэ гэж бодож бичсэн тэр хоёр захидлаас болж хэчнээн шаналж зовсон гэж санана! Хэчнээн зовж шаналсан, өөрөө өөрийгөө яаж үзэн ядаж байсан гэж санана! Яах ч аргагүйдээд бичсэн хэрэг шүү дээ. Гэтэл аав? Хэн түүнийг албадсан юм бэ? гэж бодохоос л зэвүү нь хүрнэ.

	Болсон бүх явдал учрыг нь олохын аргагүй, үнэндээ санаанд багтамгүй зүйл байсан учир Толик хариугаа л авах юм сан гэж бодно.

	Темкагийн хэлдэг ер нь аятайхан арга, аавыгаа олж уулзаад дэмий дээ аав минь, Темка танд хэзээ ч над шиг хүү болж чадахгүй, цаадах чинь таныг үзэж чаддаггүй юм байна билээ гэж хэлдэг хэрэг гэж бодов.

	Тэгтэл шүүхийн хурал болсон тэр өдөр санаанд нь орлоо. Аав нь шилэн холбоосонд ээжтэй нь орж суугаад юу гэж ярилцсан, «Хүчээр яаж тогтоож болох вэ дээ» гэж хэлсэн санагдав. Тийм л дээ, хүчээр яаж тогтоож болох вэ. Тэгээд өөрийг нь хүчээр яасан ч тогтоож болохгүйг батлах гэж ийм юм хийсэн хэрэг үү? гэж бодов.

	Гэрээс гарлаа. Гадаа гартал нь хачин нэг дуу чимээ сонсогдов. Хөгжим ч үлээгээд байх шиг, биш ч юм шиг.

	Трамвайн буудал дээр сийрсэн малгайтай, намхан, тарган нэг хүнийг олон хүн тойрчихсон харагдлаа. Толикоос өөрөөс нь ялимгүй өндөр бол уу гэмээр мөртөө бараг гурвыг нийлүүлсэн юм шиг тарган тэр хүнийг харсан дороо л өрөвдлөө. Царай зүс муутай, эв хавгүй биетэй хэнийг боловч хараад үнэн голоос өрөвддөг, уйлмаар оргидог байлаа. Сийрсэн малгайтай энэ хүн бас том гуулин бүрээ тэвэрчихсэн үлээж, тэгээд ч хоёр хацар нь түмбийн үнэхээр ч эвгүй муухай харагдана.

	Тэр хүн Толикийн нэг бус удаа сонссон «Амарын давлагаа» гэдэг дээр үеийн вальс үлээж байв. Харц нь их гунигтай, бага зэрэг балгачихсан хүн байлаа.

	Буудал дээрх улс шоолж инээлдэж байгааг анзаарсан ч шинжгүй, трамвайнуудыг үдэх гэж хэрэг болгож ирсэн юм шиг хөгжмөө үлээнэ. Гуулин бүрээ нь «пум-пум пум, пум-пум-пум-пум-пум— пуум!» дуугаран, хүрээлсэн хүмүүс хуруу гараараа заан жиг жуг гэлцэн, нэг нь бүр араас нь хүрч очоод сийрсэн малгай руу нь тогшиж харагдав.

	Бүдүүн эр бүрээгээ үлээхээ больж эргэж, цайвар хөмсгөө атируулан харав. Тэгээд нэг трамвай ирэхэд суусан боловч хөгжмөө хүзүүнээсээ аваагүй учир хаалганд нь тээглэв. Буудал дээр байсан улс нир хийтэл инээлдэж, нэг нь чангаар исгэрлээ. Толикийн нулимс өөрийн эрхгүй гүйлгэнэлээ. Яасан муухай улс, яасан муухай амьтад вэ! гэж бодоод, трамвайны хаалга руу ухасхийж бүдүүн эрд бүрээгээ хүзүүнээсээ мулталж авахад нь туслав. Бүдүүн хүн цаашаа далд орж, Толик буудал дээр байсан улс руу эргэн тэнэг юм шиг инээлдэж байгааг нь хараад тэсэлгүй, нулимсандаа хахаж цацан:

	— Энэ хүн хөөрхий, ямар гэм та нарт хийсэн юм бэ? Яасан өөдгүй амьтад вэ! Та нарт ямар гэм хийсэн юм бэ? гэж хашхирав.

	Нэг хүн гэнэт дуугүй болсон боловч бусад нь юу ч дуулаагүй юм шиг инээлдэнэ. Тэгтэл нөгөө хүн трамвайны цонхоор нүүр цухуйлган буудал дээр байсан улсыг гунигтай хараад:

	— Ийм ч улс байх гэж! Даан ч яав даа та минь! Гучин жил найрал хөгжимд хамт тоглосон нөхрөө оршуулаад явж байхад, даанч дээ! гэв.

	Ингэж хэлээд трамвайн цонхоор бүрээгээ цухуйлган дөлгөөн аялгуугаа дахин үлээлээ.

	«Пум-пум-пум, пум— пум— пум...» хийн вальс эгшиглэж, трамвай алгуурхан хөдөллөө.

	Буудал дээр байсан улс цөмд нь гэнэт яаруу сандруу ажил гарсан юм шиг тал тал тийшээ бутарч, Толик ганцаараа эгшин уйлахгүйн тулд шүдээ тэнхээгээрээ зуусаар, бүрээ тэвэрсэн бүдүүн хүнийг аваад улам бүр холдож байгаа улаан алаг трамвайны араас харж хоцорлоо.

	Улс амьтан өөрийг нь шоолж инээлдсэн юм шиг, өөрөө л дотнын сайн нөхрөө үхүүлсэн юм шиг санагдав. Ер нь ч тийм л шүү дээ, үхүүлснээс өөрц юу байна. Нэг хүн сугадаад авахад эргэж харвал аав нь зогсож байлаа. Үхүүлсэн нөхөр нь... өөрийнхөө хүүг өөр хүнийхээр сольсон хүн эв эрүүл цоо саруул, зогсож байв.

	Бүрээ тэвэрсэн бүдүүн хүнээс сая нэг салсан юм шиг уртаар санаа алдан:

	— Тантай нэг юм яримаар байна гэхэд нь аав нь ч тамхиа гаргаж:

	— Надад ч гэсэн яримаар юм байна гэв.

	Ингээд хоёулаа хоёр байшингийн хоорондох шилэн холбоосондоо явж орлоо. Өмнө нь нэг нэг ягаан бөмбөлөгтэй аяга авчирч тавив.

	Толикийн эхлээд:

	— Та ер нь яах гэж тийм юм хийв дээ? гэхэд аав нь духайж:

	— Чи минь аль болохоор ойлгохыг л бодох хэрэгтэй. Түрүүчийнхээ амьдралд би бүр залхаж гүйцсэн. Эмээ чинь гэж дэргэд нь байж суухын аргагүй амьтан, ээж чинь гэх надад хайр сэтгэлгүй. Тэгэхлээр чинь нялуунаас шулуун нь гэгчээр нэгмөсөн нь л дээр шүү дээ... гээд, өөдөөс нь харж: — Одоо би цорын ганц л юм хүсэж, цаг үргэлж бодож явдаг болсон. Чи минь л намайгаа ойлгож, уучлаасай гэж бодож явдаг болсон. Би чамд тун их хайртай, тийм ч учраас миний хүү хэвээрээ байгаасай гэж гуйх гэсэн юм гэлээ.

	Хэн нэг хүний хүү болчих гээд байгаа юм шиг «миний» гэдэг үгийг бусдаас тод хэлэв. Юун сонин юм ярина вэ! Өөрийн аавтай байж өөр хүний хүү болно гэж байж ер нь таарах уу даа? гэж бодож суутал нь аав нь:

	— За, яав, ойлгов уу? гэж лавлав.

	Толикийн санаанд бүрээ тэвэрсэн бүдүүн эрийг аваад явсан трамвай, буудал дээр байсан улс, тэд тун их хөгжилдөж, хөөрхий тэр хүнийг ёстой нохойноос ч долоон дор үзэж байсан нь орж ирлээ. Тэр хүн хөөрхий, тэдний инээд доог болоод л өнгөрсөн. Тийм юм гэж даан ч байх уу? Уйлах ёстой юманд инээж байна гэсэн чинь юу гэсэн үг вэ? Энэ улс ер нь бие биеэ яагаад тэр болгон ойлгодоггүй мэддэггүй юм бэ! Ойлгохыг хүсдэггүйдээ л тэр шүү дээ. Ааваар л бодохгүй юү. Өөрөө юу ч ойлгоогүй дээрээсээ л: «За яав, ойлгов уу?» гэж надаас асууж байгаа хэрэг шүү дээ. Өөрөө ойлгох тэнхэл дутаад л энэ гэж бодоод, аав руугаа буудал дээр зогсож байсан улс руу яаж харсан яг тэрүүн шигээ харж:

	— Үгүй. Ойлгосонгүй. Яагаад гэвэл таны буруу учраас би ойлгосонгүй. Ээж өөрт чинь хайртай. Хайртай, ойлгож байна уу? Нэг гэм нь зориг мохойтой л амьтан, тэгэхлээр туслах хэрэгтэй гэв.

	Тэгээд аавынхаа:

	— Яаж туслах хэрэг вэ? гэж дуу алдахад, аяархнаар:

	— Мэдэхгүй. Та өөрөө мэдэж байх, та хоёрын хэн хэн чинь мэдэж байх учиртай шүү дээ гэлээ.

	Аавынхаа нүүр буруулахад:

	Гэхдээ гол нь энэ биш. Танд би шал өөр нэг юм хэлэх гэсэн юм гэв.

	Тэгээд эцсийн цохилт өгөхийн тулд нэг сайн амьсгаа авч:

	— Темка таныг нэг нүдээр үзэж чаддаггүй юм байна билээ. Танаар шинэ аав хийх дургүй, яагаад гэвэл хуучин аавтай, тэгээд ч таныг манайхаас зайл гээрэй гэж байна билээ гэлээ.

	Аавыгаа яах ч учраа олохоо байна, унжийж урвайна, уртаар санаа алдана байх гэж бодож байлаа.

	Тэгтэл харин тэгсэнгүй, ердөө л нэг толгой дохиод:

	— Тийм ээ, мэдэж байна гэв.

	Нөгөөдөр өглөө нь нэг хүн чанга исгэрсэнд цонхоороо харвал Цыпа зогсож байжээ.

	Ховроос ховор зочин залрах нь энэ дээ?

	Зочин ганцаараа биш, танихгүй таван ч хүүхэд цаахнад нь харагдав. Цыпа дагуулж ирсэн нь илэрхий байв.

	Урт хөлт их л додигор байгаа янзтай:

	— Хөөе чи, хүрээд ир! Хэд гурван үг сольё! гэж дуудав.

	Сайн юм болохгүй нь гэж мэдсэн боловч гарахгүй гэртээ бүгээд байна гэдэг шившигтэй санагдсан учир Толик хоёр гараа тас зангидсаар гарч очлоо.

	Хашаан дотор Цыпа, цаад таваас нь өөр ганц хүн амьтан харагдсангүй.

	Цыпа хөмхий зуучихсан чанх өмнө нь ирж, хөлөөс нь толгой хүртэл ажигласнаа ганц хуруугаараа гэдэс рүү нь хатгаад авав. Санаандгүй хатгуулсандаа болоод гэдэсхийхэд нь цаад тав нь тачигнатал инээлдэж, Цыпа дахиад тааваараа ойртож ирэв. Толик уйлагнав. Цыпа шууд дэлсээд авсан бол юунд нь ингэж гомдох вэ дээ. Хариугаа л аваа биз. Тэгэхэд харин хуруу гараараа хатгаж ёвчиж даажин тохуу хийдэг байна шүү.

	Цыпа улам ойртож явлаа. Уур нь шатсан мань хүн ч урдаас нь довтлов. Дорвогор хөх уруул дээр нь оноолж байгаад дэлсээд авлаа гэсэн нь жаахан дэгсэлж доод эрүүнд нь туслаа. Гар нь янгинаад явчихад өөрийн эрхгүй ярвайж атгалж үзээд, харсан чинь тавын таван хүүхэд, түүн дээр Цыпа нэмэгдээд зургуулаа тал талд нь гарчихсан мярааж байв. Битүү бүслэлтийг аль хэврэг газрыг сонгож байгаад ухасхийтэл ар нуруу руу нь айхтар сайн дэлслээ. Тэгтэл ч олон гар тархи толгойгүй бууж, тээрэм рүү уначихсан юм шиг санагдав. Нүдний нь өмнүүр шар шар цагариг жирэлзэнэ. Толгой түрүүгүй балбана. Нэг нь яг дүүрээ рүү нь дэлсэв. Газар тэнгэр холбилзон, Толик эвхрэн суулаа.

	Хэсэг суугаад сэхээ орж харахад нь хажууд нь нэг ч хүүхэд байсангүй. Тэр хэд өвөл хоккейн талбай байгуулдаг ганц модны тэнд гүйлдэж явав. Ханхар өргөн цээжтэй, харваас эр хүн шиг нэг залуугийн хэдхэн харайгаад гүйцэхэд цаадуул нь тас тас цавчсан бургас шиг сунан унаж харагдлаа. Намнаж яваа залуу нь баруун солгойгүй балбана. Зөв гараараа намалдаглаж, солгой гар дахь том хүүдийтэйгээр солгой гарын шан хүртээгүйд нь амсуулж байв.

	Толик гуйвж дайвсаар өндийгөөд, аминд нь орсон ачтанд нэмэр болох санаатай ухасхийлээ. Хамгийн түрүүнд Цыпа гарт нь оров. Энэ удаа аргагүй л нэг дорвогорт нь хүрлээ. Цаадах нь гэнгэнэн, улаан ягаан шүлс хаяж харагдав. Нэгний нь өмнө хөл тавьж унагаатал араас нь аврагч нь яг гүйцэж ирэв.

	Толик зог тусав.

	Темка байх нь тэр! Тэнхээгээрээ амьсгаадчихсан, харц нь гялалзан, зүүн гартаа хүнд хүүдийтэйгээ эргэлдүүлэн дэлсэхэд бэлэн гүйж явав.

	Хүүхдүүд тал тал тийшээ бутран зугтлаа. Артемийн араас нь исгэрэхэд улам хурдлав. Толик тэссэнгүй хөхөрлөө. Бах нь ханаж, Цыпаг, түүний хөлсний зодоочдыг хөөж очоод цөмийг нь ёстой дунгуй хадтал дунгуй хадтал нь дэлсээд унагачихмаар санагдана.

	Артем ажиглан харж:

	— Цаадуул чинь чамайг маань зэгсэн сайн хэмхэж шүү дээ гэв.

	Толик нэлээд тайвширч, яагаад ч юм бэ памбайж пэмбийсэн хэлээ хөдөлгөж үзэв. Аман дотор нь шорвогдуу юм амтагдаж, нэг шүд санжганаж, шалбарсан хацар нь хорсож байлаа.

	Темкагийн:

	— Орж нүүр гараа угааж үз! гэхэд, гэр лүүгээ зүглэв.

	Харин цонх руугаа нэг харснаа цааш явалгүй зогсов. Шура эмээ нь бодлогоширсон харцаар ширтээд зогсож байгаа харагджээ. Хэзээ ч ингэж хардаггүй сэн. Энэ удаад нэвт шувт төөнөсөн, цоо ширтсэн биш, их л юм бодсон янзтай харж байв. Хэзээ ч бодлого болж үзээгүй эмээ нь ингэж бодлогоширсон харагдлаа.

	Толик дороо жаахан хавчиж байснаа Темкагийн дэргэд эргэж ирээд:

	— Гэрт орж болохгүй гэв.

	Ингээд гудамжинд байдаг цорго руу очлоо. Нүүр лүү нь ус олгойдож сэрүү татан сайхан болов. Өвчин ч намдлаа.

	Толик Темкагийн энд тэнд наалдсаныг алчуураараа арчиж, цаадах нь:

	— Дажгүй ээ. Нэг дэлсүүлээд хоёр дэлсэхэд яах вэ гэж тайтгаруулав.

	Ингээд хоёулаа гудамж өгсөж явах зуураа Темка:

	— Ингэхэд ер нь хүний дор орохгүй гэж боддог бол бокс оролдох хэрэгтэй шүү гээд:

	— Чи оролддог юм уу? гэхэд нь:

	— Н-н! гээд, хүүдийтэйгээ онгойлгож харуулав. Хүүдий дотор боксын хос бээлий байгааг үзээд гайхсан Толик:

	— Яасан догь вэ! Би нэг хийгээд үзэх үү? гэв.

	Тэгээд хоёулаа ердөө л гудамжинд зогсож, зай багатай, гялалзсан хар бээлий хоёр гартаа хийсэн Толикийн инээж, хий хий цохиход Темка ажиглаж байснаа:

	— Явах уу? гэв.

	— Хаашаа?.

	— Бидний сургууль хийхийг очиж хар л даа. Тэгээд хүсвэл чинь дасгалжуулагчаас гуйя, чамайг авна байх гэснээ Толикийн биеийг ажиглаж: — Биеийн хэлбэр галбир зүгээр, нэг гэм нь жингийн хувьд ёстой л ялаа гэсэн үг байна гээд хөхрөв.

	Биеийн тамирын танхимд зөвхөн шаахайтай оруулдаг, өөрт нь шаахай байгаагүй учир Толик хоёр гутлаа тайлж бариад хөл нүцгэн орлоо. Сэрүү татсан, чимээ аниргүй том танхимд дасгалжуулагчийн огцом огцом хамаанд дүнгэнэн цуурайтна. Гүйж, дээс харайж, хажуу тийшээ нугарч, гараа даллаж эргүүлж янз бүр болж байгаа олон хүүхэд дунд орсон ханхар мөрт Темка хаана байгаа нь ялгагдахаа болив. Цөм л ханхар ханхар, богинохон үстэй, бух шиг, бух шиг хүүхэд.

	Толик Темкагийн аль зэрэг зодолдохыг харах гэж тоглолт эхлэхийг тэсэж ядан хүлээнэ. Тэгсэн харин Темкаг нэр дуудсангүй. Тэрээр өөр нэг хүүтэй өрөөсөн буланд дэвхэрч цовхорч, цаадхынхаа савхин алга руу дэлсэж байгаа харагдав. Харин хоёр өөр хүүхэд тоглов. Нэг нь шар үс нь дух руугаа сагсалзсан, өнгөгүй онигорхон хоёр нүдтэй хүү байв. Зогсоо зайгүй цовхчиж, хайвалзаж, тонголзож, эсрэг хүнийхээ өөдөөс нь гозойлгосон өрөөсөн гартай л үзэлцэнэ. Бор царайтай, гайхалтай тайван цаад хүү нь шар толгойтынхоо өөдөөс л өрөөсөн гар гозойлгох үүрэгтэй юм шиг санагдана.

	Дасгалжуулагч нь бор царайтыг магтаж, шар толгойтыг битгий ингэж хамаа намбаагүй цорволзоод, тонголзоод бай гэж зааж зааварлана. Тэгтэл ч шар толгойтын хувьд санаандгүй юм боллоо! Өөдөөс нь өрөөсөн гараа гозойлгохоос өөр яах ч үгүй байсан бор царайт харин эгзэгтэй үеийг нь яг тааруулж шар толгойтын чанх өөдөөс нөгөө гараа гялсхийлгэв. Шар толгойт хамраас нь цус гарчихсан ганхаж байгаа харагдлаа.

	Хамаг анхаарал зодоон дээр явчхаад байсан Толик шар толгойтын хамраас цус гарч байгааг хармагц гудамнаа гарлаа. Шар толгойт харц нь шал өөр юм хэлж ярьж байхад юу ч болоогүй юм шиг инээд алдан зогсож байгааг хараад сэтгэл нь тун аягүй болжээ.

	Өөрөө саяхан зодолдсон, үнэхээр зодолдож, гозон Цыпагийн уруулыг хэгз цохиж, өөрөө ч улаан ягаанаар нулимж байсан л даа. Тэгэхдээ тэр бол жинхэнэ зодоон, дайн тулаан байсан. Яагаад юунаас болоод тэгж зодолдох болсноо ч дэс дараагаар нь хэлж тайлбарлаж болно. Тэгэхэд харин бор царайтай хүү шар толгойтынхоо намалдгийг нээж орхилоо. Яагаа ч үгүй, юу ч болоогүй байж тэр шүү дээ. Намалдгийг нь нээе гэж огт бодоогүй ч байж болох юм. Сагсалзсан үстийг дэлсээд авахдаа огт уурласан шинжгүй, ер нь сайн хүү шиг харагдсан.

	Яагаа ч үгүй, юу ч болоогүй байж зодолдоно, нэгнийхээ намалдгийг нээнэ гэдэг Толикт тун эвгүй зүйл санагджээ. Зүгээр л нэг биш, үнэхээр үзэлцсэн шиг үзэлцэхэд ч хамаа алга л даа гэж бодогдоно.

	Темкаг хүүдийгээрээ далласаар гарч ирээд:

	— Таалагдсангүй юу! Амтыг нь аваагүй, учрыг нь ойлгоогүй болоод л тэр гэхэд:

	— Учрыг нь ойлгох нь ойлгосон л доо. Тэгэхдээ харин зүгээр нэг ингэж зодолдох дургүй гэв.

	Темкагийн инээж:

	— Иймэрхүү болтлоо бол дуртай юм биз дээ? гээд, нүүр өөд нь дохив. Нүүрээ илж үзэв. Өрөөсөн шанаа дээрээ уртай болчихсон, нэг шүд нь санжганаж, цус нь тогтоогүй байв.

	— Ингэтлээ зодолдох ч дургүй. Ер нь зодолдох дургүй байна...

	Толик үнэнээ л хэлжээ. Эмээтэйгээ, ээжтэйгээ. Изольда Павловнатай, аавтайгаа, Цыпатай, ямар ч гэм зэмгүй зэрэгцээд явж байгаа Темкатай өөртэй нь эцэс төгсгөлгүй тулалдсаар, үзэлцсээр байгаад бүр ядарч гүйцжээ. Аавтайгаа уулзаж ярилцсанаас нь хойш хэд хоног өнгөрсөн боловч юу ч өөрчлөгдөөгүй бахь байдгаараа, аав нь эргэж ирээгүй. Темка түүний шинэ хүү хэвээрээ байв. Шинэ хүү нь гэдэг чинь Толикийн хувьд дайсан л гэсэн үг шүү дээ.

	Дайсан нь дайсан боловч Толик харин Темкаг дайсан гэж огт бодохоо больжээ. Харин ч Темка хамгийн сайн нөхөр гэсэн үг байв. Бод л доо. Анх уулзаад нүдэж балбахад нь Темка яагаа ч үгүй өнгөрсөн. Тэр тэнэг явдлын тухайд нэг ч удаа дурсаагүй. Темка руу дайрна гэдэг үнэхээр тэнэг юм болсон, Темкагийн буруу биш дээ. Тэгтэл өнөөдөр юу болов доо. Цыпаг түншүүдтэйгээ зодох гэж ирэхэд яав даа? Ер нь ямар янзтай хүн билээ дээ? Хоёр анги дээгүүр хэр нь яг чацуу хоёр шиг ярилцдаг, хүчтэй чадалтайгаар онгирдоггүй, дээрэлхдэггүй. Зодооны тухай саяны хэлснийг нь бодож тунгаасан янзтай, инээж шоолох ч үгүй дуу шүүгүй явж байгааг нь бодвол ойлгосон бололтой.

	— Ер нь ч зодолдохын хэрэггүй л дээ! Би ч гэсэн зодолдох дуртайдаа энэ биш, харин хүч чадалтай хүнийг хүндэтгэдэг. Хүч чадалтай зөвхөн хүнийг ч биш гэснээ инээд алдан: — Би чамд нэг ном уншиж өгөх үү? гэв.

	Зэрэгцэж суусан хойноо хүүдийнээсээ нэг ном гарган ирж:

	— Далайн гахай, халим загасны тухай тун сайхан бичсэн ном доо! Нэг зантгар толгойт загас жаландсан тухай гардаг юм. Жирийн халим бол жаландахад цааш тэмүүлдэг, зантгар толгойт харин эргээд дайрдаг амьтан гэж яриад:

	— Зантгар толгойт эргэж хөлөг онгоц руу шууд дайрлаа. Арван хоёр метр урт халим хөлөг онгоцны бөөр лүү духаараа мөргөсөнд хөлөг онгоц доргин чичирлээ. Маш хүчтэй мөргөснөөс болж хөлөг онгоцны их биеийн ган бүрээс үрчийж хорчийн, усан цэргийн ихэнх нь өнхөрч унан, хөдөлгүүрүүд жагсаалаас гарлаа. Хөлөг онгоцоо өөр онгоцоор чирч боомт руу буцааж авчрахад хүрсэн юм» гэж уншаад, сэтгэл хөдөлсөн янзтай харж: — Ямар вэ дээ? Лут байгаа биз? гэхэд нь Толик:

	— Халим болсон хойно арга байж уу! гэв.

	Темка гайхан:

	— Чи халимаас юугаараа дутуу юм бэ? Хэн ч гэсэн биеэ хамгаалж чаддаг байх ёстой! гэлээ.

	Темкатай байх тун сонин санагдана. Далайн гахай, халим загасны талаар тодорхой сайн мэддэг. Темка янз бүрийн юм асууж шалгаах боловч өөрөө хариулна.

	— Хамгийн том халим хэдэн метр хүрдэг гэж бодож байна? гэж асуугаад, мань хүнийг толгой сэгсрэхэд:

	— Гучин гурван метр! Тийм халим толгой дээрээ зогсож гэмээж нь арван давхар байшингийн дээвэрт сүүлний нь үзүүр хүрнэ гэсэн үг! Ямар вэ дээ! гэнэ.

	Үгүй мөн уртаа гэж гайхан, тийм халим гудамжаар явж байвал улс амьтан ёстой үнхэлцэг нь хагарна даа хэмээн бодож суутал нь Темка:

	— Тийм халим тэгээд хэдэн тонн татна гэж бодож байна? Зуун тавин тонн! Тийм том амьтныг даахуйц пүү байдаг сан бол нэг тал дээр нь хоёр мянган хүн зогсооно гэсэн үг...

	Толик бүхэл бүтэн талбай дүүрэн хүнтэй тэнцэх нь байна шүү дээ гэж бодов.

	— Хоёр мянган хүн юм уу дөчин автобустай тэнцэнэ гэсэн үг! гэж Темка нэмж хэлээд:

	— Хамгийн жижигхэн нь бол арваад метр байх хэрэг үү? гэхэд нь

	— Хамгийн жижигхэн тэр нь миний хамгийн хайртай халим гээд, Толикийн:

	— Чи тэгээд түүнийг нүдээрээ үзсэн хэрэг үү! гэж гайхахад:

	— Үгүй... Тэгэхдээ тэр чинь тун хөөрхөн, жижигхэн, уртаашаа ердөө ганц метр амьтан гэв.

	Темкагийн хувьд мэдэхгүй юм гэж бараг байхгүй байх гэж бодогдмоор. Толик ч сонин хачин зүйл нэлээдийг дуулж мэджээ. Жишээлбэл, далайн гахай яг л буухиа галт тэрэг гэсэн үг - секундэд таван метр хурдан сэлдэг, халимын зүрх дангаараа хүнд ачааны морины дайтай хүнд, зөвхөн цус нь гэхэд л арван тонн татдаг, далайн гахай өөр хоорондоо ярьдаг, тэнгис далайд унасан хүнийг авардаг, хүнийхээс том тархитай амьтан гэнэ.

	Темка нэг удаа:

	— Том болоод чи ямар хүн болох вэ? гэж асуужээ. Толик мөрөө хавчив. Хэн ямар хүн болох талаар бодолгүй удсан байв. Эхлээд ч нисгэгч юм уу усан цэрэг болно гэж боддог байсан сүүлдээ аль хаа байсан холын юм бодохоо больжээ. Юун тийм холын юм бодож суух манатай...

	Тэгээд Темкагийн олон таван үггүй:

	— Би бол далайч болно! гэхэд, сайн ойлгосонгүй.

	— Хэн гэнэ ээ? гэж лавлав.

	— Далайч. Тэнгис далай судлаач болно. Тэр дундаа байна шүү далайн гахай сургадаг хүн болно гэж боддог!

	Темка ингэж хэлээд өөдөөс нь баяртай харав. Харц нь цогтой сэргэлэн гялалзана. Ойр хавьдаа цорын ганц голтой хуурай газрын хотод төрж өссөн Темка тэр хол байсан тэнгис далайд хэдийдээ ийм дур сонирхолтой болчихсон юм бол доо гэж гайхаж суусан Толикийн

	— Ингэхэд чи минь тэнгис далайг нүдээрээ үзсэн хүн үү? гэхэд Темка хөгжилтэйгөөр:

	— Үгүй шүү! Кинонд л харсан! гэв.

	Кинонд бол Толик ч олон удаа харсан л даа. Тэгээд ч Темкаг гайхсан хэвээр харж, тэнгис далайн захад нэг ч удаа очиж үзээгүй, барааг нь хараагүй мөртөө ингэтлээ сонирхдог, тэр далайн гахай махай, халим малимдаа ийм хайртайг бодоход нэг бодсон санасан юмнаасаа эргэж буцна гэж байдаггүй хүн бололтой гэж бодож суулаа.

	Нүүр царай нь гэрэлтсэн Темка:

	— Удахгүй өөрийн нүдээр үзэж харна л даа! Аав намайг тэнгис рүү дагуулж явна гэсэн гэв.

	Аав! Энэ үг Толикийн өр зүрхийг зүсээд авах шиг болов.

	Тэгээд хачин болчихсон:

	— Хэний аав? гэхэд нь Темка ч гунигтай царайлж:

	— Хэний байх вэ, миний аав, Миний өөрийн аав гээд, тамхи асаав. Толик ч бас баагиулав. Гашуун муухай хэр нь, тэр тусмаа тамирчин Темкагийн хувьд бүр ч хортой хэр нь хоёулаа хоёр аавынхаа талаар яриа үүсэх болгонд тамхи баагиулдаг заншилтай болжээ.

	Жаахан дуугүй сууснаа:

	— Чиний аав ямар хүн бэ? гэхэд, нь Темка юм бодож байснаа:

	— Тэр бид хоёрын тэнгис үзүүлдэг ч дээ. Архинд толгой мэдүүлчихсэн амьтан гээд, эвгүйхэн инээмсэглэв.

	Толик цочин харав. Ийм учиртай юм байх нь ээ! гэж сая мэдлээ.

	Тэр нэг орой аавынхаа согтуу ирснийг саналаа. Аав нь хааяа хааяа балгадаг, архинд толгой арай ч мэдүүлчхээгүй хүн л дээ. Тэр орой л зэгсэн их уусан ирсэн. Сонжгонож донжгонотлоо уучихсан согтуу улс гудамжинд гэр оронгүй юм шиг тэнэж яваатай нэг бус тааралддаг байсан боловч архинаас болоод аавгүй болчих юм гэж огт боддоггүй явжээ.

	— Ээж эхлээд өрөвдөж хайрладаг, эмнэлэгт хүртэл хэвтүүлж үзсэн юм. Тэгтэл тэндээс нь оргоод, согтуу ирсэн. Эмнэлгийн халааднаас өөр хувцасгүй нүцгэн чавган амьтан ирсэн юм. Тэгээд л ээж хөөгөөд явуулчихсан юм гэж Темка яриад, санаа алдан бөөн утаа гаргаж нүдээ анив.

	Толик Темкаг, бас огт үзэж хараагүй аав ээж хоёрыг нь өрөвдөв. Архинаас болж аль аль нь зовж шаналсан, аав нь өөрөө мэдэхгүй, ээж нь өөрийн нь ээж шиг битүүхэндээ зовж шаналсан, ээжээс нь ч илүү зовж шаналсан амьтан байж магадгүй санагджээ.

	Темка гэнэт эргэж хараад:

	— Чи ер нь архи амсаж үзсэн үү? гэж асуугаад, толгой сэгсрэхэд нь:

	— Би үзсэн. Аав ээж хоёрыг эзгүйд ямарт нь болоод дурлаад байдаг юм бол гэж бодоод амсаж үзсэн гээд, дуугүй болсноо Толикийн:

	— Тэгээд? гэхэд:

	— Шилэн аяганы дундуур хийж байгаад уучихсан. Хачин гашуун эд байна билээ! Тархи толгой тэр дорхноо л

	муужиртлаа дэлсүүлсэн юм шиг мансуураад явчихсан. Ухаан санаа ч балартаад эхэлсэн. Тэгтэл чинь ээж ирж, аяга үнэрлэж үзээд намайг чинь суран бүсээр ороолгож гарсан. Уйлаад л ороолгоод байдаг, би нь хэл орооцолдоод учраа ч хэлж чаддаггүй. Архичин, болчих нь гэж айсан байх л даа гэж ярив.

	Тэгээд эвгүйхэн инээмсэглэж:

	— Танай аав ч гэсэн балгадаг болоод байгаа даг шүү гэхэд нь Толик дав хийв. Аав уу даа? Арай ч үгүй байлгүй! гэж бодоод:

	— Худлаа! Чи өөрөө хайргүй болохоороо энээ тэрээ юм худлаа ярьж байна! гэснээ өөрөө ч гайхлаа. Миний аавыг чи хайрлахгүй байна, хайрлах хэрэгтэй гэж Темкаг зэмлэж ятгаж байгаа хэрэг биш үү?

	Тэгэхэд нь Артем:

	— Хайргүй гэвэл тэр үнэн, харин худлаа хэлж байна гэж бодож байгаа бол тэр ёстой дэмий шүү гэж тунив.

	Нээрээ ч дээ, Темка тэгж худлаа ярьж байхаар хүн биш гэж бодож суутал нь Темка санаа алдан:

	— Шалавхан зайлаад өгдөг ч болоосой! Яавал түргэхэн зайлдаг бол гэж бодоод бодоод аятайхан арга олдохгүй юм гэснээ өөр лүү нь эргэж: — Чамд ер нь арга алга уу? гэлээ.

	«Ямар арга байх вэ дээ. Толгой руу нь хувин ус ч цутгалтай биш үүдэнд нь хавх ч тавилтай биш? Ус ч цутгалаа, хавх ч тавилаа гээд ямар нэмэр байх юм билээ» гэж Толикийн бодож суутал Темка өөрөөсөө асууж байгаа янзтай:

	— Алга болчихдог юм бил үү? Аль хэдийний л алга болчихмоор санагдсан юм л даа. Харин хаачих, хаашаа алга болох хэрэг вэ? гээд санаа алдав.

	Хоёулаа орох газаргүй золбин гөлөг шиг хотоор тэнэдэг боллоо. Ашгүй харин тэнгэр сайхан, Темкагийн ээж хэд гурван мөнгө өгдөг байв. Тэрүүгээр нь хоёулаа жимстэй хуушуур авч идэн, чихэртэй усаар унд хийнэ. Ямар ч хоол унд идэж ууснаас дутахгүйгээр барахгүй, ширээний ар талд суучхаад шөл халбагадна гэхгүй харин ч сонин санагдана. Босоогоороо идэж уучхаад л яваад өгнө гэсэн үг.

	Гол руу очиж усанд шумбана, Темкагийн дасгал сургууль хийхэд дагаж очно. Толик гудамнаа хүлээж байгаад, сургуулилж дуусахад нь дахиад л дэмий тэнэнэ. Тэр хоёрын яваагүй хүрээгүй газар гэж хотын хэмжээнд хаана ч үлдсэнгүй. Нэрд гарсан Нохой бөөсний тосгонд хүртэл очиж үзжээ.

	Хэдэн ч жилийн өмнө юм бэ, Толик Темка хоёр төрөө ч үгүй байсан, дайны үе юм гэнэ билээ, хот руу галт тэрэгний цуваа хойно хойноосоо хөврөн, ирсэн улс том том авдар савтай юм буулгаж морин тэргээр зөөдөг, энд тэндгүй түүдэг гал өдөр шөнөгүй ноцдог байжээ. Өвөл цаг байсан учир гал түлж байж гэсгээсэн газар луу төмөр шон шааж түргэн шавдуу барьсан үйлдвэрийнхээ тасаг цехэд модон авдарт ачиж ирсэн суурь машинаа байрлуулжээ. Хүйтэн нойтон байсныг хэлэх үү өлсөж туйлдсан олон хүн зам зуураа үхсэн хэр нь суурь машинууд нь үйлдвэрээс дөнгөж гарсан юм шиг хуруу зузаан тостой ирж байсан учир тэр дорхонд нь угсраад л сум бөмбөг хийж эхэлдэг байжээ.

	Тэгэхэд хүмүүст ёстой амь бие хайргүй зүтгэж, өдөр шөнөгүй гурван ээлжээр ажиллаж, аль тааралдсан юмандаа толгой хоргодож байсан тухай Поля гуай Толикт ярьдаг байв. Голын нэг урт жалгыг дагуулаад модон пингүүд босгож, хана туурганы нь завсраар модны үртэс, вагоны зуухны үнс нурам асгаж дулаалсан болоод толгой хоргоддог, тэгэхдээ тийм муу сууцанд сууж байна гэж гомдол гаргах хүн нэг ч гардаггүй байжээ. Дайн дуусмагц том том байшин бариад тохилог сайхан амь зууна гэж боддог байсан боловч тэр болгон санасан зоргоор болсонгүй. Том том байшин тэгж ч хурдан түргэн боссонгүй, модон пингүүд мөддөө алга болсонгүй. Тэгж байтал ч Темка, Толикийн үе тэнгийнхэн нэмэгдэж пингүүд пиг дүүрэн хүнтэй болоод ирсэн ч гэсэн жалгынхныг нүүлгэж оруулах шинэ орон сууц тун хүрэлцээ багталцаа муутай байжээ. Тэгээд л энэ жалгыг Нохой бөөсний тосгон гэдэг болсон юм гэдэг.

	Дайны дараа төрсөн Толик, Темка мэтийнхэн өсөн торнисон хойно ч Нохой бөөсний тосгон бараг хүн амьтангүй болсон хэр нь газрын хөрснөөс алга болсонгүй. Цонх хаалгыг нь банзаар даруулж хадсан муу пингүүд өвлийн цагт дээвэртээ тулсан хунгарт дарагдана. Хуучны жалга хүн амьтангүй хоосон хөндий хачин байр байдалтай болж хувирчээ.

	Толик Темкатай зэрэгцээд Нохой бөөсний тосгон байдаг жалгын наад талын хөмсөг дээр зогсож байх зуураа сэрхэд баригдсан, үрчийж хорчийсон нүүр царайтай хүн шиг гэж бодов. Ёроолоор нь горхи урссан жалга түүхийн номд байдаг эртний египетийн хүн толгойтой чулуун арслангийн нүүр гэлтэй боловч амьтан амьтных шиг, хариугүй хөгширч дор орж гүйцсэн, дүлий сохор царайлаад байгаа хэр нь цаанаа л нэг юм хийх гээд байгаа юм шиг эв хавгүй санагдана.

	Тэгтэл Темка жалга руу толгой зангаж:

	— За, явах уу? гэв.

	Толик энэ жалгыг ингэж хэдэн зуун мянга дахин дээрээс нь харсан, тэр ч байтугай эмээгийнхээ таньдаг айл хунараар очдог байсан билээ. Олон жилийн өмнө л дөө. Тэгэхдээ л муусайн модон пингийн цонх бүдэг ч гэсэн гэрэл гэгээтэй, нарийхан гудамжаар нь хүн амьтан явж харагддаг байсан. Одоо харин тийшээ очно гэдэг... Ингэж бодохоос хамаг бие нь зарсхийсэн боловч Темкагийн инээд алдан харж байгааг хараад эрэлхэг халим санаанд нь оров.

	Үелсэн гишгүүртэй өндөр эрэг рүү буухад хүн амьтангүй хоосон гудамж тослоо. Нар бараг тусдаггүй гудамжны яг гол дунд урт нарийхан шилбэтэй, хариугүй жижигхэн толгойтой наран цэцэг ургасан байлаа.

	Темка амьд амьтны тухай ярьж байгаа юм шиг:

	— Хөөрхийс нар өөд байдгаараа тэмүүлснийг нь хараач! гэв.

	Хоёулаа зэрэг зог туслаа. Өмнүүр нь дэгдээхэйгээ дагуулсан тахиа зам хөндлөн гарч явав. Хоосон зэлүүд энэ жалганд хэдэн дэгдээхэйтэй тахиа явж байна гэдэг аймаар ч юм шиг, инээмээр ч юм шиг хачин санагдана. Эх нь хүн гэдэг амьтны барааг хэзээ ч хараагүй юм шиг хэнэггүй таахалзаж явна.

	Зоригтой тахиаг хараад гайхсан Толик:

	— Үгүй мөн додигор байх шив дээ! гэж бахдав.

	Замын хажуугаарх хоорондоо адил төстэй, цонхнуудыг нь банзаар дарж хадсан модон пингүүдийн нэгний хаалга онгорхой, зөөлөн салхинд савлан зэвэрсэн нугас нь хяхар чахар дуу гарна.

	Темка тийшээ гүйж ороод, бас нэг үүд дэлгэнгүүт хажуу тийшээ огло үсрэв. Пин дотор нэг амьтан муухай чарласнаа, хажуугаар нь год үсрээд давхихад Темка ганцаараа хөхөрч:

	— Муу муур байна шүү дээ! Энд дүүрэн байдаг юм гэж дуулдав. Хоёулаа пинд явж орлоо.

	Шал нь хуруу зузаан тоосонд дарагдсан дотогшлох тутам тодхон тодхон мөр харагдана. Шарласан сонин, хуучин ном хөлөөр нэг хэвтэж байлаа.

	Толик сая нэг амьсгаа дарав.

	Темка харин хөгжилтэй харж:

	— Болдог л хэрэг. Энд чинь ер нь амь зуувал яасан юм бэ? гэв.

	Толик Темкаг үнэхээр биширдэг болж байлаа.

	Нохой бөөсний тосгоноос нааш гарч явах замдаа ар талаас нь ажиглан, юм болгон дээр дуурайдаг хэрэг, үсээ хүртэл Темкагийнх шиг богиносгуулдаг хэрэг гэж шийджээ.

	Ер нь л жирийн нэг биш хүнтэй танилцжээ. Хүүхдээрээ, ямар ч гэсэн том хүн биш мөртөө хэчнээн зоригтой, шийдэмгий гээ! Халим загасны тухай яриаг нь, хэн ч гэсэн хүчтэй чадалтай байх хэрэгтэй гэж хэлснийг нь Толик одоо л нэг бүрэн гүйцэд ухаарч эхэлжээ. Темка өөрөө хүчтэй, зориг тэсвэртэй, түүн дээрээ улам ч хүчтэй зоригтой болох гэж үнэн голоос мэрийдэг хүн юм.

	Темка өөртэй нь адилгүйг, наад зах нь гэхэд далайн гахай, халим загасанд хайртай, боксоор оролдох хэрэгтэй гэж боддог, өөр бусад олон юмны талаар ярьдаг, үнэхээр үнэмшмээр итгэмээр ярьдаг, энэ бүхнээрээ өөртэй нь адилгүйг ойлгож мэдсэн Толик битүүхэндээ атаархаж явдаг байв. Одоо бол илэн далангүй, гэм хоргүйгээр атаархдаг болжээ. Ингэж атаархах муу юм биш л дээ. Яагаад гэвэл шал дэмий биш, харин өөрөө дутахгүй хүн болох юм сан гэж хичээдэг болсон хэрэг билээ.

	Ер нь Темкаг дуурайхгүй байхын аргагүй хүн байв. Эхний үед яах вэ дээ, сэтгэлд нь зүгээр нэг таалагддаг байсан бол Нохой бөөсний тосгон хамт орсон тэр өдрөө бодож шийдсэнийг нь бодохоос үнэхээр тэр эрэлхэг халимтай нь зүйрлүүлэм санагддаг болжээ. Темка зоригтой тэр халим шигээ зовуурийн өөдөөс эгц эргэж, байдаг хүчээрээ дайрсан юм!

	Хоёулаа хөл нийлүүлэн алхалж, Толик санаандаа орж ирсэн сайн мэдэх нэг дууг аман дотроо аялсанд Темка сонсоод өргөж авав. Толик нүүр өөд нь харснаа чангаар дуулав. Хэн хэн нь сэтгэл санаа сэргэлэн, баяртай хөөртэй, хөл нийлүүлэн:

	 

	Эртлэн бос,

	Эртлэн бос,

	Эртлэн бос,

	Үүрийн туяа

	үүдэнд чинь тосож,

	Цовоо бөмбөрчийн

	цохиур бүжиглэхэд

	Бөмбөр нижигнэнэ,

	бөмбөр нижигнэнэ,

	бөмбөр нижигнэнэ.

	 

	хэмээн дуу хадааж явлаа.

	Хоолойны чадлаар дуулж хөл нийлүүлэн алхалж яваа хоёрыг хажуугаар өнгөрсөн улс эргэж харан инээнэ. Юунд нь инээгээ вэ? Тр-ра-ра! Тр-ра-ра! гэж цохиур нижигнэнэ. Инээх юм юу байна? Толик үнэн голоос дуулж явав, Темка ч ялгаагүй, Тр-ра-ра! Тр-ра-ра! хэмээн бөмбөр нижигнэнэ. Инээгээд байхаар юу ч алга!

	Хоёулаа цэргүүд шиг хөл нийлүүлэн алхална. Огтхон ч тоглосон, саваагүйтсэн шинжгүй алхална. Дуулж яваа дуу нь ч гэсэн дайчин дуу. Хоёр хүн хөл нийлүүлээд, чангаар дуулж явахад инээдтэй юм юу байгаа юм бэ? Отряд, дайчин отряд байж болно шүү дээ? Хоёр хүнтэй отряд байж болдоггүй юм уу?

	Толик чанга дуулж явсандаа болоод Темкагийн дуугүй болчихыг мэдэлгүй, хөшсөн юм шиг зогсчихыг ч мэдэлгүй ганцаараа дуулсаар явлаа. Арваад алхам холдсон хойноо л эргэж харав. Темка нэг согтуу хүний дэргэд зогсож харагдав. Согтуу хүн хөл дээрээ арай ядан тогтож, Темкагийн дээрээс дарж унах нь холгүй тонголзож гэдэлзэнэ. Темка тэгэхэд нь туурга түшүүлээд, наанаас нь хоёр гараараа тулан тогтоолоо. Согтуу хүн Темкагаас салж өгөхгүй зууралдаад байх шиг санагдсан Толик нөхөртөө туслахаар эргэж ухасхийв. Тэгтэл Темкагийн харц хачин болчихсон гялалзаж харагдлаа.

	Толик мэл гайхав.

	Эрэлхэг зоригтой, тэсвэр тэвчээртэй Темкагийн хоёр нүдэнд нулимс цэлэлзэж байлаа.

	Тэгтэл ч Темка эрс тэсээр:

	— Яв! Яв яв, харь! Би үүнийг аваачна. Миний аав энэ шүү дээ гэв.

	Толик ямар ч учрыг ойлголгүй, согтуу хүнийг ажиглаж зогсов.

	Темкагийн аав юм гэж үү дээ? Темкагийн аав байж яаж таарах вэ? Темка шиг хүүхэд яалаа гэж ийм аав тай байж таарах вэ! гэж гайхжээ.

	Согтуу хүн нүд нь гөлийчихсөн, толгой унжуулна. Хаана ч юм бэ унаад, хадаасанд хүү татсан бололтой цамц нь урагдсан, шороо шавар болжээ. Толгойгоо үе үе өргөж гэдэсхийн гөлөрсөн хоёр нүдээ эргэлдүүлэн:

	— Ар-ртюша! Хөөе, хөгш-шөөн! гэж муухай дуугарна.

	Темка аавынхаа хоёр гарыг мөрөн дээгүүрээ давуулж унжуулаад нэг алхав. Согтуу хүн солжийж, Темка золтой л унасангүй. Толик ч ухасхийлээ. Согтуу хүний нөгөө талаас очиж мөрөөрөө тулав.

	Тийнхүү Темкагийн аавыг дамжилсан явахад нь улс амьтан зам тавьж байв. Согтуу хүний хүнд гэдэг жигтэйхэн. Толикийн дух руу хөлс урсах боловч арчих аргагүй учир хамрынхаа үзүүр дээр ирсэн дуслыг унагах санаатай үлээж ядав. Тэгээд унаж өгөхгүй, даажин хийж байгаа юм шиг бөнжгөнөн саад болоод байхаар нь согтуу хүнд уур нь хүрлээ.

	Темка хажууд нь уухилна. Толик хааяа хааяа харж, зүрх шимшрүүлж явлаа. Темка хоёр нүд нь том болчихсон, уруул нь чичгэнэн, шанааны нь судас гүрэлзэн цонхийж царайлсан харагдана.

	Хажуугаар өнгөрсөн улс эргэн харж энээ тэрээ гэлцэх дундаас Толик:

	Хөөрхий, энэ хоёр жаалыг! тэхийг нь хэд хэдэн ч удаа сонсоод «Хөөрхий, энэ хоёр жаалыг шүү! Хөөрхий жаалууд биш, хөөрхий томчуул гээсэй! Тийм л их өрөвч юм бол тэгээд туслах нь яагаа вэ дээ!» гэж уур нь хүрч явав.

	Яваад л байлаа. Темкагийн царай улам бүр цонхийн цайж байв. Явж явж, нар бороонд удаж хар бараан болсон модон хаалганы гадаа очиж зогслоо. Хаалганы зэвэрсэн гархи чахарч, мань хоёр согтуу хүнээ дамжилсаар хашаанд оров. Шатаар өгсөж жижигхэн харанхуй үүдний өрөөнд ороод, Темка бас нэг үүд хөлөөрөө түлхэж онгойлгов. Хүнд ачаагаа дааж ядсаар нарийвтар тасалгаанд орлоо.

	Толик ажиглаж харснаа яах учраа олохгүй болов. Ширээний араас аав нь алгуурхан өндийв. Хажууд нь намхан хүүхэн зогсож харагдана. Гадаа халуун гэж жигтэйхэн байтал хүүхэн толгойгоо алчуураар бин битүү ороожээ.

	Темкагийн аавыг хаана авчирсан нь тодорхой болов. Үгүй ер нь гайхах юу байх вэ дээ? Темкагийн хаашаа явж байгааг Толик зам зуураа хүнд ачаандаа түүртээд ёстой бодож санасан ч үгүй, тэгээд л тэр. Тэгэхдээ л аавыгаа өөр айлд, өөр хүүхэнтэй, дан ганц цээживчтэйгээ сууж байгааг харна гэдэг хачин зүйл байв.

	Зүрх нь түг түг цохилж, хамаг биеийн нь хөлс дааварлан, ядарсандаа ч тэр үү, ийм юм үзэж харсандаа ч тэр үү хоёр өвдөг нь салганав.

	Алчуур боосон намхан хүүхэн Темка руу яг түүнийх шиг төөнөсөн харцаар ширтэж байснаа дөхөж ирээд:

	— Яах гэж авчирсан юм бэ? Чи өөрөө мэднэ шүү дээ... Яах гэж авчирсан юм бэ гэж асууж байна шүү? гэж чарлав.

	Темка ч өөдөөс нь ганц амьсгаагаар:

	— Яагаад гэвэл миний аав, мэдэж байна уу? Яагаад гэвэл энэ чинь энэ гэрийн эзэн! гэж бархирснаа, царай нь цас шиг болчихсон, аав руу нь эргэж: — Харин та! Та бол энд байх ёсгүй хүн! Та бол эднийд байх ёстой хүн! гээд, Толик руу хуруугаараа заав.

	Намхан хүүхэн Толикийг дөнгөж сая харсан янзтай удтал ажиглав.

	Тэгтэл Темка цааш нь:

	— Та дуулж байна уу? Петр Иванович ч бил үү хэн ч билээ та дуулж байна уу? Одоохон манайхаас зайл! гэж бархирав.

	Аавын нь царай улаан улаан толботой болчихсон, тэнхээгээрээ духайчихсан, дуу шуугүй зогсоно. Намхан хүүхэн ч мод шиг хөшжээ. Темкагийн согтуу аав л үхсэн хүн шиг толгой гилжийлгэчихсэн хүржигнэтэл хурхирна.

	Темка Толик руу эргэж ирээд, үүд рүү ёвров.

	Гадаа гарсан хойноо Темкагийн хамаг бие дагжин чичирч байгааг Толик мэдэв. Харанхуй хүйтэн зооринд хонон өнжин суучхаад гарч ирсэн хүн шиг л бөмбөгнөнө.

	Темка гадаа гарч ирснээсээ хойш аавынхаа талаар ганц ч үг дурссангүй. Юу ч болоогүй юм шиг, хаа байсан хотын нэг захаас согтуу хүн үүрч өргөж ирээгүй юм шиг царайлна.

	Тэгээд Толикийн салж явах болоход гар барилцаад, тайвнаар:

	— За тэгээд яг ярилцаж тохирсноороо шүү дээ гэлээ.

	Толик өдөржингөө Темкаг бодлоо.

	Темкагийн яаж зовж зүдэрч байгааг бодохоос өөрийнх нь зовлон зүдүүр, юу ч биш нь арай юу вэ гэхэд, хавьгүй хөнгөн, хавьгүй бага зүйл санагдана.

	Согтуу эцгээ сугадчихсан хот дундуур явж байна гэдэг хэчнээн шившигтэй муухайг Темка өөрийн биеэр сайн мэднэ. Тэгэхэд Толик тийм зовлон мэдэхгүй билээ. Темкагийн ээж өөр нөхөртэй. Толикийн өөрийн нь аавтай суучихсан байдаг. Тэгээд бас чи ч гэсэн хайрла хүндэл гэж Темкагаас шаардаж байдаг. Толик бол ийм юм болно гэж бодох ч үгүй яваа хэрэг шүү дээ.

	Ер нь л Темка маань надаас их зовж, надаас их шаналж яваа, хэдэн зуу мянга дахин илүү шаналж зовж яваа амьтан юм!

	Ийнхүү өөрийгөө Темкагийн дэргэд жаргаж яваа хүн юм гэж бодох тусам нь Темка үнэхээр сайн жаал санагдаж, улам л хайрлаж хүндэлдэг болсноор барахгүй ер нь Темка миний ах байсан бол мөн догь сон гэж хүртэл боддог болжээ.

	Тэгээд ч Темкад бишрэн бахархсандаа болоод өөрийн гуниг зовлонг мартаж, ганцаараа хүртэл инээж явдаг боллоо.

	Тэр орой ээж нь хоршоонд хамт яваад ирье гэжээ. Толик явахгүй барихгүй гэж удтал уяж байснаа зөвшөөрч, хоёулаа хотын төв рүү явлаа. Ээж нь цовоо сэргэлэн, юм л бол инээд алдаж, Толикийн жижигхэндээ ямар байсан талаар ярьж явав. Тэгснээ жаахан дуугүй яваад:

	— Нэг удаа чи: «Ээж ээ, энэ амьдрал гэж ер нь юу юм бэ? гэж асуугаад, юу гэхээ мэдэхгүй гайхаж байтал минь: «Тоглоом л юм шиг санагдах юм» гээд, «Яагаад тэр вэ?» гэж инээхэд минь: «Яагаад тэр вэ гэвэл яг л тоглож байгаа юм шиг гунигтай, инээдтэй» гэсэн гэж ярив.

	Толик инээж:

	— Тэгэхдээ би хэдтэй байсан хэрэг вэ? гээд, ээжийнхээ

	— Тавтай байсан гэхэд:

	— Зөв л хэлж дээ. Амь зууна гэдэг чинь үнэндээ л гунигтай, инээдтэй юм гэж давтав.

	— Тавхан настай амьтан тэгэхэд ер нь юугаа мэдэж байсан хэрэг вэ? гэж ээжийнхээ гайхахад, өөдөөс нь харж:

	— Мэдэж л байсан байгаа биз дээ? гэж лавлав.

	Ээж нь санаа алдан:

	— Мэдэж л байж дээ, тэгээд л санаанд орж байхгүй юу. Түүнээс хойш хэчнээн ч жил өнгөрөв дөө... гэв.

	Нэг хороолол өнгөрөхөд, зуун алхмын дараа, арван алхмын дараа юу болохыг мэдэлгүй энээ тэрээ юм ярилцан яаралгүй явлаа...

	Ээж нь зог тусав. Толик ч толгой өргөв.

	Дэлгүүрээс аав нь гарч яваа харагдлаа. Темкагийнх шиг хархан нүдтэй намхан хүүхэн хажуугаас нь зүүгджээ. Нөгөө талд нь Темка зогсож байв. Темка ээж рүү нь, ээж нь намхан хүүхэн рүү, аав нь өөр рүү нь Толик ч өөдөөс нь харж зогслоо.

	Хэн хэнийгээ харж хэсэг хавьчив. Тэгтэл ч аав нь шинэ гэр бүлийнхээ хамтаар хажуу тийш эргэв.

	Ээжийн нь харц цаанаа л нэг өөр, шийдмэг шинжтэй цонхийчихсон, амаа тас жимийсэн харагдлаа. Бахь байдгаараа уйлаад эхлэх байх гэж бодсон боловч хоёр нүд нь хуурай, харин шал өөрөөр гялалзаж байв.

	Ээжийнхээ найгахад түшиж авлаа. Ээжийн нь царай болжээ.

	Тэгээд нам дуугаар:

	— Чи мэдэж байсан биз дээ? гэж асуухад нь Толик худал хэлж чадсангүй. Худлаа хэлээд ч ямар нэмэр байх билээ гэж бодоод, толгой дохив.

	Тэгтэл ээж нь өрөөсөн хацар луу нь тас хийтэл алгадаад авлаа.

	Толик гомдсон ч үгүй, уйлсан ч үгүй. Ээжээсээ хамаагүй өндөр болчихсон юм шиг, уулын орой дээр гарчихсан, ээж нь тээр дор бэлд нь зогсож байгаа юм шиг харав.

	Ээжийгээ л бодоод хэлээгүй, одоохондоо хэлээд юу хийх вэ сүүлд л мэдэг гэж бодоод хэлээгүй явсан хэрэг шүү дээ. Уг нь ч дэмий л юм болж, хэзээ нэг цагт мэдэхээс л хойш хэлдэг байж гэж бодоод:

	— Тэнэг, тэгээд бас инээд хүрмээр юм гээд харахад нь ээжийн нь хоёр нүд цагаанаараа эргэсэн байлаа. 


Дөрөвдүгээр бүлэг : ТҮЙМЭР

	Ээж нь шал өөр хүн болжээ.

	Юм юм нь, алхаа гишгээ нь ч, дуу шуу нь ч, харц нь ч танихын эрхгүй болжээ.

	Гэр дотроо явж хөдөлж байгаа нь гэж ердөө л шурд шурд хийнэ. Төмөр хоолойтой юм шиг хахир хачин дуутай, өнөөх л уйлж унжийж суудаг хаа байх вэ, сэргэлэн шийдмэг харц гялалзуулна. Харин хамаг биеэ хураачихсан, хуруу хүрвэл тас үсрээд шавхуурдаад авмаар ган чавхдас шиг санагдана.

	Хийдэг л гэр орныхоо ажлыг хийж харагдах боловч нэг их юм бодсон, юм хум асуухад дүлий юм шиг дуу шуу гарахгүй байж байж, дахиад чангахан асуухад давхийж «А-а, юу гэнэ ээ?» гэснээ өнөөх л боддогоо бодоод эхэлнэ. Толик бүр айдаг, ажилдаа ирж очиж явах зам зуураа ингэж юм бодож яваад машинд дайруулчих вий дээ гэж айдаг болов.

	Хамгийн гол нь гэвэл ээж нь эмээтэй нь шал өөрөөр харилцдаг, ярилцдаг болсон байв. Эмээтэй бараг дуугарахаа больжээ.

	Гэр орны энээ тэрээхэн юм ярихдаа ч ганц хоёрхон юм хэлээд л гүйцэх нь тэр. Эмээ нь хаа газрынх ч юм бэ үзэгдэж харагдаагүй эрвээхэй олж харсан хүн шиг нүд салгалгүй ажиглаж, ээж нь харин эмээгийн нь өөдөөс хяламхийхээ ч больжээ. Эмээ нь уг нь ингэж л дуу шуугүй хараад сууж байхааргүй хүн сэн дээ. Энэ удаа бүр таг чиг шүү. Ээжийн нь шал өөр хүн болсныг бас мэдсэн бололтой. 

	Эмээгийн эрх дарх ингэж эцэс болдог, түүхийн номд гардаг Удаах Рамзес гэгч хаан ширээнээсээ яаж огцорсон гэлээ, яг л тэрүүн шиг юм боллоо.

	Толик уг нь Шура эмээгийнхээ хаанчлалыг мөнх юм, мөнх биш ч гэлээ гэсэн мөддөө ганхахааргүй юм гэж боддог байв. Тэгтэл харин тун амархан, тэгээд бас инээд хүрэм амархан уначихдаг байгаа даа.

	Ээж нь нэг өдөр шалаа угааж байв. Шал пал хийтэл усалсан алчуураар шал гэдгийг чинь шударсаар эмээгийн нь урд урдуураа мөргөлдсөн хоёр хөл рүү ойртож очлоо. Шура эмээ нь өнөөх л хөшсөн юм шиг суудгаараа хөшөө оргино. Хууч нь хөдөлж л дээ. Ээж нь ч хоёр хөлийн нь яг дэргэд хүрлээ. Тэгээд юу болсон гэж бодож байна.

	— Холдож үзээрэй! гэх нь тэр!

	Хоёр хөлийг нь аятайхан тойруулаад л арчаад өнгөрөх байх гэж бодож байсан чинь тэгсэнгүй.

	Шура эмээ шар шувуу шиг ширтэнэ. Ээжийн нь «эвгүй» зан байдалд их л гайхан янзтай, хоёр уруулаа тас жимийчихсэн, юу ч дуулаа гүй юм шиг буруу харав.

	Ээж нь дахиад:

	— Холдоорой гэж байна шүү! Хүн шал угааж байгааг харж байгаа биз дээ? гэв.

	Эмээ нь гэж яг л дүлий годил. Ээжийн нь «эвгүй» харилцаанд эгдүү нь хүрээд, эцтэлээ л үглэг, ёстой мэдээ ч үгүй юм шиг байх юм шүү гэж шийдсэн бололтой.

	Тэгтэл чинь юу болсон гэж санана?

	Ээж нь эмээ рүү нь харж байснаа хормогчиндоо гараа арчаад, тонгос хийнгүүт эмээг нь сууж байсан сандалтай нь сэв хийтэл өргөж өөр газар тавив. Толик ч тэссэнгүй инээж хөхрөв. Энэ эмээ юу нээрээ л хүн биш, амьтай голтой амьтан биш юм гэж бодлоо.

	Ингээд л гүйцэх нь тэр. Эмээ нь нэг булангаас нөгөө буланд өргөөд тавьчихсан авдар шүүгээ шиг шинэ байрандаа сууна. Ам нь харин өөрийн эрхгүй ангайгаад хамхигдаж өгөхөө больжээ. Эмээгийн ингэж амаа ангайчихсан, хаан дүрээ алдаад хачин болчихсон суухад Толик хэмжээгүй эрхт эзэн хааныг авч хаясан энэ гэр доторх их хувьсгалд баяр хүргэн инээж хөхөрсөөр, хувьсгал хийсэн цэрэг, усан цэрэг, ажилчин тариачин, боолчууд болох ээж нь ч тэссэнгүй инээд алдав.

	Ээжийнхээ ингэж эмээг нь хаан ширээтэй нь шүүрэн авч өөр газар тавихад Толик яасан их бяртай юм бэ гэж гайхжээ. Ёстой юман төдийд бодолгүй сэв хийтэл нь өргөөд тавьж орхижээ.

	Ээж нь харин түүний бодсоноос ч хавьгүй их хүч чадалтай хүн байлаа. Энэ бол ердөө л эхлэл, ном сөхөгдөх гэж байдаг шиг дөнгөж эхэлж байгаа нь, үүнээс хойш харин жинхэнэ хүч чадлаа үзүүлэх байжээ.

	Ээжид нь тэгж суудалтайгаа өргүүлж тавиулсан эмээ нь хонь шиг номхон, ёстой л хулхи нь буусан амьтан болж гүйцдэг байгаа. Нааш цаашаа явж байгаа нь гэж газраас хөндийрчихсөн юм шиг чимээ аниргүй бээцгэнэнэ. Бурхандаа л тун их мөргөдөг залбирдаг болж дээ. Өвдөг дороо юм дэвсэж суугаад л мөргөж гарна... Ээжийг нь бараг юм дуугарахаа больсноос хойш бурхантайгаа ярихаас биш, өөр хэнтэйгээ ч ярих вэ дээ.

	Тэгтэл бас нэг ийм явдал болдог байна. Бямба гарагт ээж нь гурил эсгэлээ. Өглөө сэрэхэд нь сайхан үнэр үнэртэж байсанд Толик өндийж харлаа. Эмээ нь бөөрөнхий бөөрөнхий юм боогоод, алчуураа их л доогуур зангидан, бурхныхаа өмнө очиж залбирч харагдав. Тун номхон номой, чимээ аниргүй болсон байв. Тэгээд гарч хаалга аяархан хамхив.

	Толик ч энэ хар өглөөгүүр хаачих нь юм бол оо гэж гайхан хучлагаасаа суга үсэрч очоод цонхоор харав.

	Гадаа шатан дээр Поля гуай зогсож харагдана. Эмээ нь Поля гуайн дэргэд очиж зогсоод, тэнгэр сайхан мөн аятайхан өдөр болох нь ээ гэж амьдралдаа анх удаа тэнгэр хангай сонирхож байх шиг дээш өлөлзөн хэсэг хавьчив. Поля гуай юундаа ингэж хавьчаад байгаагийн нь учрыг мэдээд, юу гэхийг нь хүлээж байгаа янзтай инээмсэглэн харна. Шүүхийн хурлаас хойш өөртэй нь дуугарах бүү хэл харахаа ч байсан, огтын танихгүй хүн шиг л зөрдөг болсон, тэгээд одоо л нэг эвлэрэх санаатай хавьчаад байх шиг байна гэж бодож байтал нь эмээ ердөө л нэг санаандгүй юм шиг:

	— Полина минь юугаа хийж байгаа юм бэ дээ? гэлээ. Поля гуай зальтай инээж:

	— Салхинд жаахан гарч, шувуу жиргэхийг чагнажээ зогсоно. Өөр ер нь юугаа ч хийх вэ дээ? гэсэнд, эмээ их л аятайхнаар:

	— Үгүй энэ чинь сүмд очиж мөргөхгүй юу гээд, Поля гуайн:

	— Би чинь намын хүн шүү дээ! гэхэд, инээж хөхөрч:

	— Үгүй энэ чинь юуны чинь намын байдаг бил ээ? гэж дуулдав. Поля гуай эмээтэй нь зодолдох гэж байгаа юм шиг болж:

	— Юуны чинь юу байх вэ, намынх л байхгүй юү. Нөхөр минь намын хүн байсан болохоор би ч намынх байна биз дээ гэснээ, инээмсэглэж:

	— Ингэхэд ер нь Васильевна минь, намын хүн биш ч гэлээ гэсэн чи сүсэг бишрэлгүй байж сүмд юугаа хийж очдог хэрэг вэ? гэв.

	Эмээ нь дурамжхан янзтай шовх хоёр мөрөө шоргос хийлгэсэн боловч юу ч хэлсэнгүй доош буулаа. Хэд алхав уу үгүй юу нэг чулуунд торж унах шахаад чанга гэгчээр харааж дуулдав. Поля гуай инээд алдаж зогссоноо Толик өөд өлийн харж нүд ирмэв. Толикийн ч сэтгэл сэргэлээ.

	Цонхны тавиур дээрээс буухад нь ээж нь өрөөнийхөө дунд дан даашинзтайгаа зогсож байв. Гурил эсгэсэн сав нь хоосон болчихсон гарт нь харагдлаа.

	— Юу бол оо вэ? гэхэд нь дуулаагүй юм шиг:

	— Муухай амьтан! Бурхнаас өөр юм боддоггүй муухай хар золиг! Гурил эсгээд орхичихсон чинь бурхан тэнгэр гээд аваад явчхаж! Буянаа үйлдэх гээд аваад явчхаж! гэж ганцаараа ярив.

	Тэгээд хувцас хунараа хурдан шалмаг өмсөөд, авдрын өрөөсөн тал дээр сандайлж сууснаа, дахиад л харамссан янзтай:

	— Хар золиг! гэж зүхэв. Цагаахан царайд нь ягаан ягаан толбо тодорчээ.

	Толик, ээжийгээ ажиглан, яасан их бухимдана вэ, эмээ ямар эсгэсэн гурилыг нь ганцхан энэ удаа аваад явчихсан хэрэг биш дээ гэж бодож байв. Ээж нь харин улам ч царай улайлган:

	— Харж байгаа биз дээ, эмээ чинь бурханд ийм л хайртай хүн шүү дээ? Бурхнаа бодоод, бид хоёрыг идэх юмгүй болгожээ! гэв.

	Тэгээд шүүгээ рүү очиж, эмээгийн нь мөнгөө хийдэг нүдийг угзарч үзэв. Цоожтой юм чинь яаж онгойх вэ дээ! Яая гэх вэ, хоосон л суухаас биш. Эмээ нь ээжээс нь хариугаа авах гэж бодсон хэрэг биз. Эрт орой хэзээ эргэж ирдэг хэрэг вэ тэр болтол нь л хоосон суухаас өөр яах вэ дээ.

	Урьд өмнө бол ээж нь санаа алдаад л, айл хунараас юухан шуухан зээлж ирдэг сэн. Энэ удаа харин хэнээс ч юу ч зээлэх шинжгүй гэр дотуураа гүйх нь холгүй.

	— Ичмээр юм! Идэж уух юм зээлээч гэж явах үнэндээ ичмээр юм! Юунаас болоод тэр вэ гээч! Энэнээс болж л... гэж шивгэнэж явснаа бурхан байдаг булан руу хорсолтой харцаар харж зогсоод:

	— Юу ч байсан энэнд шүү! Бүгдийг нь энэнд! гэв.

	Ээжийнхээ эсгэсэн гурилаас өөр юмны талаар бодож байгааг Толик дууны нь өнгөөр мэдлээ. Тэгтэл ээж нь улам ч уурлан:

	— Юм л бол бурхан шүү! Ядаж өөрөө шүтдэг биширдэг болоосой! Үгүй шүү! Шал худлаа л шүтдэг биширдэг царайлна гээч! гэж бухимдав.

	Толик ээжийнхээ иймэрхүү байр байдалтай байхыг хэзээ ч үзээгүй билээ. Ёстой л шал өөр хүн болжээ.

	— Юм л бол бурхан шүү! Бурхны нэр бариад л өмхий санаалаад л байна. Бурхны нэр бариад л бусдын амьдрал түйвээгээд байна! хэмээн хашхичив.

	Ээж нь гэнэт сандал шүүрч авч буланд тавиад, эмээгийн нь бурхан сахиусыг буулган тогтож байсан хадаасыг нь бахиар татаж чангаах нь тэр шүү.

	Хадаас хар хэрээ шиг: «кр-р-рак!» гээд сугарлаа. Ээж нь сандал дээрээ зогссон хэвээр, хадаасыг эргүүлж тойруулан үзнэ. Зэвтэй хадаас бус хэний ч юм бэ шүд суга татсан, тэгээд гайхаж байгаа юм шиг ажиглана. Яасан хачин шүд вэ гэж гайхсан, чадахгүй дэг шүү гэж бодож байгаад ганцхан угзраад суга татчихсан хүн шиг харагдана.

	Толик бурхан руу дөхөн очиж, амьдралдаа түүнийг анх удаа ойроос харлаа. Шилэн дээрх тоосыг нь өндгөөрөө арччихсан чинь бурхан гуайн толгойг тойрсон шар хүрээ улам тодорч, амьд хүнийх шиг хоёр нүдээр өөдөөс нь ширтсэн өвгөн гуай нойрноос сэрэх шиг санагдав.

	— Ээж ээ, энэ толгойг нь тойруулсан шар алт уу? гэхэд нь ээж нь инээмсэглэн:

	— Алт! Халуун тогооны л бөөрнийхдөө! гэв. Ээжийн нь хоёр гар гозосхийв.

	Толикийг ам ангайхын завдалгүй шалан дээр шил бяц үсэрч, юун ч юм бэ төмөр, цэцэг, модон гуу тал тал тийшээ бутарлаа.

	Бут үсэрсэн бурхны дээрээс тонгойгоод зогсож байгаа ээжийнхээ царай зүсийг хараад өөрийн эрхгүй айв. Ээж нь дал мөрөө шувтайтал буулгачихсан, аанай аймхай номхон болчихсон байв.

	Дөнгөж саяхан ээжийнхээ зоригтой зүрхтэй болчихсон, хүч чадал орчихсон, хананд шаалттай байсан зэвтэй хадаасыг хорхой идсэн шүд шиг суга татахыг хараад баярлаж, гайхаж байсан, эмээгээсээ огт айхаа болиод байсан билээ. Ээж нь эмээг нь сандалтай нь өргөөд тавьчихсан, бурхныг нь яваад бут чулуудаж орхисон, алхаа гишгээ нь хүртэл шал өөр, эрс тэс болчихсон хойно эмээгээс айхын хэрэг огтхон ч үгүй байв. Нэг үгээр хэлэхэд хүлцэнгүй номхон боол байсан ээж нь гэнэтхэн ингэж хүч чадал, зүрх зориг орсон хэрэг л дээ.

	Гэтэл харин бурхан бут үсэрч, ээж нь дахиад л боол болж хувирах нь тэр.

	Ээжийнхээ байр байдлыг мэдэж, бүх юмыг гэнэтхэн ингэж өөрчилнө гэдэг үнэхээр амаргүйг мэдэж, насаараа боол явсан амьтан гэнэтхэн ингэж өөр хүн болох гэж хэмээн гайхаж байсан Толик ингээд ер нь юу болдог бол гэж санаа зовон харж зогсов.

	Тэгтэл ч ээж нь:

	— Одоо яана аа? Юу болдог бол оо? гэж санаа алдан, Толик руу нүүр эргүүлээд, айсан зогсож байгааг нь хараад дахин эрс тэс болж:

	— Яая гэх вэ, юу л болдог байна болохоос биш гээд, үүд рүү очиж хогийн шүүр авчирлаа.

	Ээжийнхээ шилний хагархай хамж хогийн сав руу хийхээр эргэхэд Толик хойноос нь харж, харц нь сэргэсэн бурхан өвгөнийг яагаад ч юм бэ гэнэтхэн өрөвдөн: «Хөөрхий энэ өвгөн гэм хийсэн ч биш дээ?» гэж бодов.

	Духаа таглаж зангидсан алчуураа тайлсаар орж ирсэн эмээ нь бурхан байдаг булан руугаа харж залбирах гэснээ зог тусав. Анивчиж байснаа ээж рүү нь харж, хамаг учрыг ойлгов бололтой. Тэгснээ хоёр нүд нь цагаанаараа эргэн, шалан дээр тэрий буулаа.

	Ээж нь хувцасны шүүгээнд наалдчихсан, эмээгээс нь нүд салгахгүй ширтэж зогсоно.

	Хэсэг зуур ингэж хөшсөн юм шиг зогссоноо:

	— Тэнгэр минь, юу болох нь энэ вэ? гэж дуу алдан эмээгийн нь дэргэд өвдөг сөхрөн унаад, цээжинд нь чих наалдуулан чагнаж үзсэнээ, өндийж:

	— Толик минь, туслаарай! гэв.

	Эмээгээ дамжилж орон дээр хэвтүүлээд, ээж нь гарч гүйх зуураа:

	— «Түргэн дуудахаас» гэж дуулдав.

	Толик ганцаараа үлдлээ. Эмээ нь үхсэн амьдыг бүү мэд хэвтэх бөгөөд их л эвгүй оргино.

	Толикийн санаанд нэг удаа эмээгээ үхчихдэг ч болоосой гэж бодогдсон нь орлоо. Хамгийн хүнд хэцүүхэн гэр нэг өдөр тэгж бодогдож билээ. Тэр бүх л явдлыг ганцхан эмээгээсээ болж байна, эмээгээс өөр хэн ч буруугүй, энэ муу эмээ л үхчих юм бол юм бүгд сайн сайхан болно гэж өрөвдөх сэтгэлгүй бодож билээ. Урьд өмнө хэнийг ч үхээсэй билээ гэж бодож яваагүй, хэзээ ч тийм бодол төрөөгүй явсан, тэгэхэд харин эмээгээ үхээд өгдөг болоосой гэж үнэхээр их хүсэж билээ. Энэ дэлхийгээс эгнэгт алга болоосой, тэгвэл нэг хажуугийн нь улс амар жимэр амь зуух сан гэж бодсон, үнэн голоос хүссэн.

	Ингээд одоо эмээ нь хоёр гараа сул хаяж орхисон таг чиг хэвтэнэ. Амьсгаагүй, үнэхээр үхчихсэн юм шиг хэвтэнэ. Гайхалтай нь Толик яамай даа гэж бодсонгүй. Яагаад ч юм бэ үхээсэй гэж бодогдсонгүй. Харин ч хайрлаж, нээрээ үхчихсэн юм биш байгаа даа гэж айлаа.

	Эмээгээ зэмлэхээ ч больсон шөвхгөр шар хамрыг нь ажиглана. Тэгэхдээ эмээдээ урьдын хэвээр хайргүй боловч хамаг гэм буруугийн нь талыг хассан, аав нь өөр эхнэр хүүхэдтэй болж ингэж хасуулсан хэрэг байв. Уг нь хамаг хэргийн эзэн эмээгээс нь өөр хэн ч биш санагддаг байсан билээ. Гэтэл харин аав нь:

	Толик Темкад, аавынхаа өөр авгай хүүхэдтэй болсонд нэг үеэ бодвол овоо дасжээ. Дасаж болох боловч ойлгоно гэдэг харин амаргүй билээ. Толик ч огт ойлгохгүй байв. Яриангүй мэдэж ойлгож байсан цорын ганц зүйл нь гэвэл аав нь ямар ч гэсэн урьдынх шигээ тэсвэр хатуужилтай хүн биш болсон байв. Аав нь аанай бас гэм буруутай хүн болж хувирчээ. Аавын нь хийсэн хэргийн дэргэд эмээгийнх нь гэм буруу тийм ч ихгүй санагддаг болжээ. Шура эмээ нь нэг их сайн сайхан хүн санагддаггүй боловч урьд өмнөх шигээ муу муухай, аймаар амьтан санагдахаа больсон байв.

	Толик өдөн жинтүү рүү далд орох шахтлаа шигдсэн эмээгийнхээ хамрыг харж зогссоноо өөрийгөө яг л эмээ шигээ хүн болж хувирсан шиг байна гэж бодов. Хүний бие муу, үхэх гэж байхад шал дэмий юм бодоод сууж байна гэсэн чинь юу гэсэн үг байх вэ, ямар нэг арга бодох хэрэгтэй шүү дээ. Арга бодох хэрэгтэй! Ингээд л суугаад байж таарахгүй!

	Босон харайж шүүгээ рүү очив. Ээж нь зүрхний эм хаана нь ч юм бэ хийж авч байгаа харагддаг сан. Шилтэй эм олж хундаганд хэд дусаагаад, ус нэмж эмээгийнхээ дэргэд очлоо. Уулгах гэсэн чинь болдоггүй жаахан хазайлгахад л асгарна. Ямар ч байсан уулгах хэрэгтэй байв.

	Тэгээд аманд нь хундага ойртуултал чинь ёстой гайхалтай юм болов.

	Шура эмээ нь нүд аниастай хэвээр гэнэт өндөсхийж, хундагатайг нь ховх сорчих нь тэр!

	Толик эмээгээ гайхан харж зогссоноо өөрийн эрхгүй инээж хөхөрлөө. Элгээ хөштөл инээлээ. Ийм хүн байх гэж! Үхсэн юм шиг хэвтэж байсан хүн маань ганцхан ухас гээд ховх сорчихдог байгаа даа! Үгүй, энэ эмээ юу! Ёстой нэг үзүүлэх юм даа! гэж бодохоос инээд нь улам хүрнэ. Тэгтэл чинь эмээ нь нэг нүдээ нээж, дурамжхан янзтай:

	— За юу болоод ингэтлээ инээж хөхрөөд байгаа юм бэ? гэв.

	Толик улам ихээр инээж хөхөрсөн боловч тэр дорхноо таг болов. Учир нь үүд гэнэт онгойж ээж нь эмч дагуулан орж ирлээ. Эмч ч гэж ёстой нэг булиа амьтан харагдав. Мах цавчдаг хүн шиг цамцныхаа хоёр ханцуйг шамлачихсан, гар хуруу нь гэж тэр чигээрээ үсэнд баригдсан лут эр ганц хуруугаараа жижигхэн чемодан барьсан, хамгийн том туухай ч байсан ингээд л ганц хуруугаараа өргөхөөр байртай харагдана.

	Ээж нь яасан юу болсон тухай эмчид шивнэж, цаадах нь дуу шуу ч үгүй амьтан нарийхан хоёр хаймар чих рүүгээ шургуулж, доод талд нь бэхэлсэн гялгар төмрөөр эмээгийн нь гэдсийг дарж үзнэ. Эмээгийн нь гэдэс дотор юу ч юм бэ ийш тийшээ гүйгээд байгаа юм шиг, эмч түүнийг дарж авах гээд байгаа юм шиг энд тэндгүй түргэн түргэн дарлана. Эмчийн царай барайж хөмсөг атируулав. Эмээгийн нь өрөөсөн гарын шуунаас барьж судсыг нь дарж үзэв.

	Шура эмээ нь шөвхгөр хамраа шөрвийлгөчихсөн үхсэн юм шиг хэвтэнэ.

	Мундаг эр эмээгийн нь гарыг тавив. Гар эзэнгүй юм шиг сулхайсхийн уналаа.

	Ээжийн нь царай зэвхий хөх болчихсон:

	— Арай ч үгүй байгаа даа! Арай ч дээ!.. гэнэ.

	Мундаг эр баримал шиг царайлан дуу шуугүй сууна. Эмээгийн нь гарыг гурав дахь удаагаа өргөж тавив. Гар дахиад л сулхасхийн орон дээр уналаа.

	Ээж нь уйллаа. Тэгтэл мундаг эр хачин бүдүүн дуугаар:

	— Хөөе! гэж дуудав.

	Эмээ нь яг л үхсэн хүн гэсэн үг дээ.

	Мундаг эр дахиад:

	— Хөөе, эмээ! гэж дуудав.

	Эмээ таг чиг хэвтэнэ.

	Эмч могой шиг мушгиралдсан хоёр салаа хаймар чагнуураа эвхэж далд хийгээд, чемоданаа авах зуураа

	— Баашилжээ гэв.

	Учрыг ойлгоогүй ээжийг нь:

	— Одоо тэгээд яана? гэж гайхахад эмч:

	— Баашилжээ гэж байна шүү дээ. Судасны лугшилт хэвийн байна гэж хүнгэнэснээ, хүд хүд инээж: «Тун их сүсэг бишрэлтэй хөгшин гэл үү? Харваас тийм байна! гэв.

	Эмч гарч хаалга хамхив уу үгүй юу эмээ нь нүдээ нээлээ. Ээж нь хачин их ядарсан янзтай авдар сандайлан суув.

	— Баашилсан хэрэг юм биз дээ? Дахиад л баашлаа юу? гээд уйлахад нь эмээ нь хамраа шөрвийлгөн өндийж:

	— Тэгээд яагаа вэ? Үхчихлээ гэж баярлаа юу? Өмч хөрөнгө нь биднийх боллоо гэж бодоо юу? гэснээ, жиг жиг инээж: — Та нарыг ер нь яадаг улс вэ гэж шалгасан юм гэлээ.

	Толик инээхээ больж, гунигтайгаар:

	— Шалгасан юм гэнэ шүү! Нөгөө бурхан бүр юу ч биш болсон хэрэг үү? гэв.

	Эмээ нь сая санасан янзтай хоосон булан руу харж залбирав. Толик тэссэнгүй хараал хэлчихлээ. Энэ эмээ юу, ёстой нэг хэнэггүй амьтан шүү! гэж боджээ.

	Толик хашааны хаалганы хажуугийн сандал дээр

	Поля гуайтай зэрэгцэн, модоор газар зурж сууна. Ээж нь эцэж ядарсан, шуурч гүйцсэн царай зүстэй амьтан гарч ирлээ. Эмээгийн энэ олон янзын аашнаас эцэж ядралгүй ч яах вэ дээ. Толик эмээгийнхээ үхсэн юм шиг хэвтэж байсныг бодоод инээд алдав. Крыловын ёгт үлгэрт гардаг үнэг л гэсэн үг дээ. Үнэг ч яах вэ ёгт үлгэрийнх гэхсэн, гэтэл харин манай энэ эмээ яах гэж ингэж арга бааш хэрэглэнэ дээ? Яах гэж ингэж л баашилна даа? Ээжийг бурхныг нь бут шидлээ гэж үнэн голоос уурласан гомдсон байж болох л доо. Гэлээ ч гэсэн ингэж маяглахын хэрэг юу байна? Нээрэн ингээд үхчих юм бол ээжийг яах нь вэ гэж шалгасан хэрэг үү? Ёстой тэнэг юм гэж бодож суутал нь дэлгүүрээс юм авч явсан ээж охин хоёр эмгэн санаанд нь орлоо. Тэр ээж эмгэн нь ямар ч байсан ингэж баашлахгүй дээ. Үгүй ер нь, намайг үхчихвэл яах нь вэ гэж хүнийг ингэж шалгана туршина гэдэг чинь юу гэсэн үг вэ дээ? Тэгэхдээ бүр жирийн нэг хүнийг биш, төрсөн охиноо шүү.

	Ингэж бодож сууснаа ээж өөдөө харав. Царай зүс нь цонхийсон ч гэсэн харц нь харин шийдвэртэй, эрс тэс хэвээр байв. Толик «Сайн байна. Эмээгийн ид шидэд автсангүй шүү. Сайн байна» гэж бодов. Ээж нь ер нь л нэг өөр болжээ. Ажиглаад байхад эрс шийдмэг төдийгүй, ууртай ширүүн харцтай болсон байлаа. Толик ээжийнхээ ууртай байхыг хэзээ ч үзээгүй билээ. Хэзээний номой, дорой буурай хүн маань гэнэт ийм ууртай ширүүн шал өөр хүн болдог байна. Өмссөн хувцас нь нүүр царай нь ээжийнх нь, харц нь харин өөр хүнийх, хачин хурц ширүүн оргино.

	Поля гуай хариугүй бие муутай хүнтэй ярилцаж байгаа юм шиг их л болгоомжтойгоор:

	— Ямар янзтай амь зууж байна даа, Маша минь? гэж асуув.

	Хэнтэй ч гэсэн, тэр дундаа Поля гуайтай найрсаг сайхан ярилцаж харилцдаг ээж нь энэ удаа эргэж ч харсангүй. Нүдээ онийсхийчихсэн урагшаа ширтэн сууна. Тэгээд эвгүйгээр:

	— Амь зуух ч гэж дээ! Заримдаа бүр боогоод үхчихмээр бодогдох юм. Эр нөхөр хаяад явчихсан, эх гэж нэг амьтан зүрхний хийтэй юм шиг л байх юм. Ганц хүү маань ч гэсэн минийхээ эсрэг гэв.

	Толик ингэж хэлэхэд нь огт гомдсонгүй харин ч ээжийгээ дахин сонирхон ажиглав. Ингэж ярьж байгаа, ингэж харж байгааг нь бодоход нэг л юм болж таарах нь гэж бодлоо. Толик эмээгийнхээ юу ч хийхээс сийхгүй, аавынхаа байр байдлыг ч, авгай хүүхэдтэй болчих юм гэж арай санаагүйгээс биш, бараг мэдэх билээ. Ээжийнхээ ямар хүн болохыг ч мэддэг байв. Тэгэхдээ харин өөр ээжийг л дээ. Харин энэ ширүүн дориун харцтай ээжийг мэдэхгүй билээ. Шинэ, шийдмэг янзын, ууртай энэ ээж үү нэг л юм хийхээс зайлахгүй, ёстой хүний санаанд огт оромгүй юм хийж магадгүй санагдана.

	Поля гуай санаа алдан:

	— Маша минь, хөгшин болсон надад муу юм битгий санаарай, чамаас нэг юм асууя. Ингэхэд ер нь чи минь өөрийгөө зэмлэв үү, өөрөө өөрийгөө харааж зүхэв үү? гэв.

	Ээж нь хяламхийж, эрсхэн:

	— Зэмлэсэн! Хараасан! Тэглээ гээд ямар нэмэр байна? Уг нь эртхэн, эртхэний л зэмлэж зүхдэг байсан юм! гэлээ.

	Поля гуай эелдгээр:

	— Тийм бол ч бас оройтоогүй л байна. Учир бас байгаа л юм байна даа гэлээ.

	Ээж нь муухан инээж, Поля гуай хоёр мөрөн дээрээс нь барьж авч өөр лүүгээ эргүүлэн өөдөөс нь эгцлэн ширтэж:

	— Чи намайг л хар. Миний хувьд бол бүх юм зүйл дууссан, Яагаад ч эргэж ирэхээ өнгөрсөн. Харин чинийх бол энүүхэнд энх тунх, эрүүл саруул явж байгаа. Дуулж байна уу? Чамд бас хүү ч байна. Чи бол азтай жаргалтай хүн! гээд нулимс гүйлгэнүүлэн: «Харин чи үүнийгээ өөрөө мэдэхгүй байна!.. Олоод очих хэрэгтэй шүү дээ! Уулзаж ярилцах хэрэгтэй! гэв.

	Поля гуай ээжийг нь гүйцэд сонсолгүй босоод явчихна гэж айсан юм шиг яаруу сандруу ярьж байв. Ээж нь харин өмнөөс нь яг ширтчихсэн анхааралтай сонсож суулаа. Поля гуай цааш ингэж ярив.

	— Та хоёр бол хоорондоо муудалцсан, таарч тохирохоо больсон биш, учраа л олохгүй байна. Та хоёр бол зовлон үзээгүй залуу улс. Та хоёрыг харахаас л сэтгэл сэргэж бие хөнгөрөх шиг болдог юм...

	Поля гуай яриад л, ээж нь нүд салгалгүй ширтэн чагнаж суув. Тэгтэл нэг хүн:

	— Толик оо! Хөөе, Толик! гэж чангаар дуудав.

	Толик газар зурж суусан модоо хаялаа. Гудамжны цаад талд аав нь зогсож байна.

	Ээжийн нь царай цонхийж, Толикийг өндийхөд аав нь:

	— Тема хаана байна? гэв.

	— Бас л эхэллээ... гэж Толик бодоод, учрыг нь олоогүй хүн болж:

	— Юун Тема? гэхэд нь аав нь анзаарсан шинжгүй:

	— Цаадах чинь байдаггүй. Гэрээсээ оргожээ гэв.

	Толик юу ч хэлсэнгүй. Темагийн хаана байгааг хэлж болохгүй, хэлэх аргагүй, юу ч болж байсан хэлэхгүй нь мэдээж боловч таг зогсоод байхын ч аргагүй байв. Тэгээд:

	— Мэдэхгүй л дээ, эргэж суухад аав нь мөрөө унжуулан эргэж явлаа.

	Ээж нь аавын нь хойноос, Поля гуай ээжийн нь хажуугаас харж:

	— Маша минь! Юугаа хараад байсан юм бэ, Маша минь! гэж яаруулав.

	Ээж нь дахиад хурц ширүүн болж, аавыг нь дуудсанд цаадах нь эргэж зогсов.

	Ээж нь мод шиг болсон амьтан зам огтлон гарч, аавтай нь хоёулаа гудамж уруудан гэлдэрлээ.

	Толик аав ээж хоёрыгоо булан тойров уу үгүй юу босон харайж Нохой бөөсний тосгон руу жирийлээ.

	Халуун гэдэг жигтэйхэн, замын хар хөл дор зуурсан гурил шиг нялцганана. Жалгын өндөр эргийн наад ирмэг дээр гүйж хүрэхэд өмнөөс нь халуу дүүгэв. Эзэнгүй удсан төмөр, мод, шавар дээвэртэй жижиг байшин барилгууд дээгүүр халуун униар суунаглах нь өдий төдий халуун пийшин зуухнаас илч төөнөж байх шиг. Жалгын цаад эрэг, мод, байшин барилга жирэлзэн хөдлөөд ч байх шиг, жинхэнэ биш зэрэглээ шиг санагдана.

	Ийшээ ирэхээс айхаа бүр больсон Толик эрэг рүү гүйхээрээ буулаа. Жалга эзэнтэй болсон, тэнд Тема амь зуудаг болсон билээ.

	Үүд нь онгорхой байшингийн гадаа юугаар ч юм бэ нэг юмаар оролдоод сууж байсан Тема инээд алдан:

	— Хараач, би зургийн аппарат олсон гэлээ.

	Бүр эдэлж элээж орхисон, баян хуурынх шиг хунигдаж сунадаг хөөрөгтэй хуучин аппарат байв. Зураг авах нь ч сонин, эхлээд бүдгэрүүлсэн шилтэй цонхоор нь хардаг, тэгээд нэг жижиг дугуй эргүүлж тод эсэхийг нь тохируулдаг, дараа нь нэг хавтгай хайрцагтай юм ар талын завсар луу нь шургуулаад дурангийн нь тагийг авдаг ажээ. Толик ийм эртний аппарат хүн болсоор хараагүй билээ. Зургийн аппарат гэдэг чинь жижигхэн авсаархан, нэг дугуй эргүүлээд л шон дээр нь хуруугаар дарахад шол гэж дуугардаг, тэгээд л гүйцэх нь тэр шүү дээ. Гэтэл энэ бол хоёр гараараа ч даахын аргагүй, хөл суурь заавал хэрэгтэй ажээ.

	Тема аппаратаа гурван хөлтэй суурин дээр нь эрэгдэж зоогоод, тоос шороон дунд тааваараа тарайж тэрийж хэвтээ тахиа руу чиглүүлэв. Хэдэн дэгдээхэй ээжийнхээ эргэн тойронд гүйлдэнэ.

	Тема Толик руу харж:

	— Өлсөж байна гэдэг жигтэйхэн, идэх юм олж ирэв үү? гэв.

	Толик толгой сэгсрэв. Темка энд дөрөв хонож байв. Толик эхлээд өөрийн нь хэдэн мөнгөөр хуушуур авчирч өгдөг байв. Мөнгө дуусахад эмээдээ харагдалгүй бөөн талх олж иржээ. Темка түүнийг нь давсанд эзэнгүй байшингийн гадуур ургасан сонгино дүрж байгаад хольж иджээ. Толик талх ахиухан олж ирдэг хэрэг гэж бодсон билээ.

	Тэгээд өнөөдөр тал талх цамцан доогуураа хийж аваад гарах гэж байтал нь хаанаас ч юм бэ эмээ нь гараад иржээ. Гэдэс нь цүндийснийг гярхай нүдээрээ ганц хараад мэдсэн бололтой, талхыг нь олж аваад шүүгээнд хийж цуургалжээ.

	Толик толгой сэгсэрч:

	— Идэх юм авчирч чадсангүй. Аав харин чамайг эрж явна гэв.

	Темка хуучныхаа зургийн аппаратыг чулуудаж орхиод. дэргэд нь ирж:

	— Олоод ирэх юм биш байгаа даа? гэж сандрав.

	— Энд байгаа гэж яаж мэднэ аж дээ гэхэд нь:

	— Юмыг яаж мэдэх вэ, ер нь чи наашаа ирэхдээ замаа сайн буруулж бай. Наашаагаа биш, өөр тийшээ очих гэж байгаа юм шиг гараад, ар тийшээ олигтойхон харж яв, мэдэв үү? гэхэд нь Толик толгой дохив.

	Темка уруу царайлан:

	— Юм л идмээр байна! гэв. Ходоод нь хоол нэхэх шиг хоржигнож хүржигнэв.

	Толик инээж:

	— Хоол тэр байна шүү дээ гээд тахиа руу толгой зангаад, Темкагийн сандарч:

	— Хэдэн дэгдээхэйг нь яах хэрэг вэ гэхэд хөхөрч:

	— Үгүй дээ, тоглосон юм гэв.

	Тэгээд Темкагийн:

	— Би амьд амьтанд, тэр тусмаа үр хүүхэдтэй эх амьтанд гар хүрч яасан ч зүрхлэхгүй. Хөөрхий энэ хэдэн дэгдээхэй нь өнчин хоцорно шүү дээ гэхэд Толик баярлаж:

	— Байз хөө! Үүртэй бай таарна шүү, үүрийг нь олбол өндөг байж магадгүй юм биш үү? гэв.

	Темка тэгэхэд нь:

	— Дэгдээхэйтэй тахиа өндөглөдөггүй юм гэлээ.

	Хоёулаа дуугүй суулаа. Эргэн тойронд нам гүм, халуун гэдэг жигтэйхэн. Энэ гүн жалганд хүртэл нар шарж, халуун элсэн дээр сууж байгаагаас ялгаа алга.

	Темкагийн ходоод хоол нэхэн, цохио орсон мотор шиг хоржигнож хүржигнэж дуулдана. Темка маань алийн болтол тэсдэг юм бол доо гэж Толик бодож суув.

	Темка энэ жалганд ганцаараа дөрвөн өдөр гурван шөнийг авлаа. Мод шуугьж, ганц тахиа гог-гог гэхээс өөр чимээ аниргүй, хүн амьтангүй ийм жалганд өдөр ч гэсэн аягүй боловч гэгээн цагаан өдөр яах вэ дээ, бас үүгээр түүгээр яваад ингэс тэгсхийгээд өнгөрнө. Харин шөнө бол ямаршуу байх вэ дээ? Темка л зоригтой тулдаа байгаад байх юм.

	Эхний шөнө Толик харанхуй бүрэнхий болтол хамт байсан. Хоёулаа гадаа довжоон дээр сууж, Толик Темкагийн гар чийдэнгээр гэрэлтүүлж, цаадах нь эзэнгүй байшингаас олж ирсэн номоо уншиж суусан. «Баскервиллийн нохой» гэсэн хачин нэр устай тэр номыг Толик олоод гэртээ аваачиж уншдаг хэрэг гэж бодсон боловч Темка өгөөгүй.

	Темка нүд бүлтийлгэн уншиж:

	— Ө-ө! Тун догь ном байна! Аймаар эд байна шүү! Унтахдаа уншвал бүр ч сүрдмээр ном байна гэлээ.

	Тэгээд хоёулаа харанхуйд гадаа сууж Баскервиллийн аюултай нохойны тухай тэр зузаан номыг уншиж эхэлсэн. Аймаар тэр нохой харанхуйд хий юм гэгч шиг жирэлзээд, гэрэлтээд, давхиад байх шиг оргиж байсан.

	Темка уншихаа түр зуур зогссон бол уу, Толикийн зүрхний түг түг цохилж байгааг лав сонсох байсан биз. Темка харин нэг амьсгаагаар:

	— «Тэгтэл ч Лестрейд дуу алдан сунаж уналаа. Би өндийж үзсэн харсандаа гайхан хөшсөн юм шиг болж, тамир тэнхээ алдарсан гараа гар буу руугаа явуулав» хэмээн дуу өндөр нам болгон уншина.

	Толик Баскервиллийн нохой гэдэг ямаршуу амьтан байсныг өөртөө ургуулан бодож суужээ. Тэр нохой номд гарч байгаа хаана ч юм бэ тэр газар биш, хажууханд нь, харанхуй тэр сөөг дунд зогсож байх шиг санагдан тэссэнгүй тийш нь чийдэнгийн гэрэл тусгасан боловч юу ч олж харсангүй.

	— Юу болов оо! Хамгийн сонирхолтой хэсэг эхэлж байхад!.. гэж Темкагийн ундууцахад Толик уртаар амьсгаа авч сэтгэлээ засаад, чийдэнгийн гэрлийг ном дээр тусгав. Темка бүр тохуу хийж байгаа юм шиг, аягүй дуугаар:

	— «Тийм ээ! Маш том, тас хар нохой байв. Зүйл дуусахаас зайлахаа больсон бидний хэн маань ч урьд өмнө ийм нохой үзэж хараагүй» гэж цааш уншив.

	Темка яаралгүй, зарим газар хэсэг зуур зогсон дуугаа өндөр нам болгон уншина. Ингэж хэсэг зуур дуугүй болоход нь Толикт янз бүрийн дуу чимээ гараад байх шиг ар талд нь сүр сар ч хийх шиг, харанхуйд нэг юм түг-түг хийх дуулдана.

	Темка хачин дуугаар:

	— Ангагар том амнаас нь улаан дөл улалзан, хоёр нүднээс нь оч үсчин, хоншоор болон шилэн хүзүүнээс нь гэрэл цацарна. Манан будан дотроос гарч ирсэн аюултай энэ амьтнаас муухай, аймаар амьтан гэж байдаггүй биз ээ...» гэж уншив.

	Түрүүчийн дуу дахин сонсогдов. Хэн нэг хүн Морз үсгээр мэдээ дамжуулж байгаа юм шиг түг-түг-түг хийж дуулдахад Темкаг тохойгоороо ёворч:

	Дуулж байна уу? гэж шивнэхэд нь Темка:

	— Айгаад байхаа больж үз! гэсэн боловч өөрөө чих тавив.

	Морз үсэг тодхон сонсогдоно. Нэг хүн мэдээ дамжуулагч ажиллуулаад байна даа. Хүн амьтангүй жалганд нуугдчихаад мэдээ дамжуулна гэдэг чинь тагнуул байж таарна!

	Темка сэтгэл түгшсэн нь илт:

	— Унтраа! гэж шивнэхэд Толик тэр дор нь чийдэнгээ унтраав. Чийдэнгийн унтраалгын товч тэнгэр дуугарах шиг дуу чимээтэй юм шиг санагдав. Мэдээ дамжуулагч хэсэг зуур чимээгүй болсноо дахиад л та-тарара-та, тарара-тарара-та хэмээн тачигнаж эхлэв.

	Темка:

	— Хүндхэн юм олж барих хэрэгтэй юм шүү гэж шивнээд, харанхуйд томхон чулуу эрж мөлхөв.

	Толикийг овоо бүдүүн нэг мод олж аваад:

	— Сэргийлэхэд очиж хэлэх үү? гэхэд:

	— Очиж хэлэх гэсээр явтал алга болж орхино, өөрсдөө л барих хэрэгтэй гэв.

	Цонхыг нь даруулж хадсан бараан бараан байшин амьтай юм шиг, тэгэхдээ хөдлөхгүй хярчхаад байгаа юм шиг, нэг хөдөлж гэмээж нь тал талаас хүрч ирээд няц бяц дармаар санагдана. Банзаар чагтлан дарж хадсан цонхнуудад ёлгор шар гэрэл тусаж, нэгнээс нь хар юм бүртэсхийн үсэрч гарна. Хамгийн аймшигтай нь тэр дээ. Тагнуул байхгүй юу...

	Темка түрүүлж, араас нь амьсгаадаж яваа Толик руу үе үе эргэн харж, амьсгаагаа аяар гэм гэж зангидсан гар гозолзуулна.

	Таваг шиг дүв дүгрэг сар үүлний завсраар цухуйв. Түрүүнд ном уншиж суухад нь ар талд нь, хаана ч юм бэ нуугдчихаад гарч ирэхгүй байсан одоо харин чанх толгой дээрээс нь мэлтийнэ. Ийм сартай, гэрэлтэйд тагнуул харчихна гэсэн үг шүү дээ. Харчихдагаа харчихсан ч юм бил үү, нэг л сэжиг авсан янзтай морзын үсэг таг-таг-таг гэснээ, зэгсэн удаан чимээгүй болж, тэгснээ тун сандарч тэвдэж байгаа янзтай таг таг-таг хийгээд эхэлнэ.

	Мань хоёр дуу гарч байгаа газар луу сэмээрхэн ойртож явлаа. Тагнуул аль байшинд сууж байгаа нь тодорхой болов. Тэр нэг намхан, шохойдсон хана туургатай жижиг цагаан байшинд сууж байгаа бололтой. Бусад байшин шиг цонхыг нь банзаар даруулж хадсан тэр байшинд тас харанхуй байгаа харагдана. Нөгөө дуу чимээ байшингаас биш, цаанаас нь дуулдав. Тагнуул цаашаа харсан үүдний нь довжоон дээр дамжуулагчаа дэлгэж, дээвэр дээр антенаа босгоод дэвхрэг шиг дуугаргаж суугаа бололтой.

	Байшинд ойртох тусмаа улам болгоомжтой, сэмээрхэн явав. Тэгтэл чинь Темкагийн хөл дор гишүү чад хийх нь тэр. Хоёул яг хөшсөн юм шиг болов. Үргэж цочсон тагнуул одоохон булангийн цаанаас цухасхийж, дуугардаггүй гар буугаар буудна гэсэн үг. Бууны нь амнаас гал дараа дараагаар улсхийгээд л гүйцэх нь тэр. Толик Темка гэдэг хоёр жаал дахиад байхгүй болно гэсэн үг...

	Гэтэл тагнуул юу ч сонсоогүй мэдээгүй янзтай Морзын үсэг тун ойрхон тов тодорхой сонсогдож байв. Мэдээгээ дамжуулах гэж улайрсан бололтой.

	Толик түрүүлж Темкаг биеэрээ халхлав. Чулуу барьж яваа амьтан чинь түрүүлж шидээд онолгүй алдчихвал өнгөрлөө гэсэн үг, ганц буудаад л унагачихна, би бол муу ч гэсэн бороохойтой хүн, энүүгээр чинь шидэж чулуудалгүй дэлсээд авч болно, тархин дундуур нь нэг сайн буулгаад авъя, тэгээд Темка чулуугаараа нэрмэнэ биз гэж боджээ.

	Толик зэгсэн сайн амьсгаа аваад, бороохойгоо тэнхээ байдгаар далайн булангийн наанаас ухасхийн гарлаа. Хэдийд бууны гал улсхийдэг бол гэж бодохоос нүдээ онийлгон байшингийн довжоон дээрээс бороохойгоо буулгав. Тэгээд Темкагийн шидсэн чулуу хана түг хийтэл онон унах чимээгээр тэрий хадан шургаж ойчлоо.

	Янцаглахгүйг хичээж, нүдээ нээж харвал довжоон дээр хэн ч юу ч байсангүй.

	Тэгтэл морзын үсэг дахин тачигнаж, ердөө хажууханд нь, хамар дор нь тачигнаж эхлэв. Темка жаахан цаашилж бөхийсхийн чагнаснаа:

	— Өө, хар хог! гэснээ Толикийг дуудаж: — Үүнийг хараач! гэв.

	Сарны бүдэгхэн гэрэлд дөхөж очвол хаалганы хавтсанд төмөр дэгээ санжилзаж харагдлаа. Салхи ялимгүй хөдлөөд төмөр дэгээ бариултай хавиралдан таг-таг-таг хийж дуулдав.

	Хоёр жаал инээж хөхөрсөн ч үгүй, баяр хөөр ч болсонгүй, ердөө л дотор нь уужуурч санаа алдлаа.

	Яагаад гэвэл тагнуул биш байсан нь тагнуул ерөөсөө энд байх учиргүй гэсэн үг бас биш, энэ жалганд юу ч байж мэдэхээр билээ.

	Толикийг амьсгаагаа аль болохоор дарж:

	— За даа, би ч одоо явах шив дээ гэхэд Темка толгой дохив.

	Толик дээшээ гардаг харгуйгаар ширүүхэн алхаж явснаа хамаг бие нь хачин болж зог туслаа. Баскервиллийн нохойн ногоон нүд чанх өмнөөс нь цавчралгүй ширтэж байв.

	Хажуу тийш ухасхийнгүүт, муухай дуу алдан гялалзсан хоёр ногоон нүд рүү чулуу нүүлгэв.

	Сая нэг сэхээ орж, хараал тавив. Элдэв юм дуулж сонссоноос болж энгийн юухан ч хүртэл энээ тэрээ юм бодогдуулж байна гээч. Жирийн нэг муу муур байж шүү дээ.

	Темкагаа ганцаарыг нь орхиод ум хумгүй зугтаж яваагаа бодохоос ичмээр санагдав. Темка тэнд ганцаараа үлдсэн. Айх нь айж л байгаа л даа. Тэгэхдээ над шиг ингэж зугтаалгүй, тэсээд л сууж байгаа хэрэг шүү дээ гэж бодлоо.

	Толик нэг дууны ая исгэрсээр эргэж очлоо.

	Темка унтаагүй, харанхуй өрөөний хана дагуулж хаясан гудсан дээр «Нохойн» тухай номоо уншаад хэвтэж байв.

	Толикийг очиж цонхыг нь тогшиход, бөндгөсхийж, гар чийдэнгийн хурц гэрэл чанх өмнөөс нь тусгав.

	Толик хэнэггүй царайлан:

	— За, би явлаа шүү! гэв.

	Темка эргэж ирсний нь учрыг ойлгосон янзтай инээж:

	— Яв яв! Эртхэн буц. Зүгээр! гэв.

	Толик буцах замдаа байдаг чадлаараа дуулав. Аймаар нь аймаар байсан боловч энэ талаар бодохгүйг аль болохоор хичээж явлаа.

	Эхний шөнө ингэжшүүхэн өнгөрсөн хэрэг л дээ. Өнөөдөр дөрөв дэх шөнө болох гэж байна. Аанай л аймаар муухайн дээр Темка нь өлсөж үхэх гэж байдаг. Ходоод нь хоол нэхэн хоржигнож байгаа дуулдсан. Энэ бол Толикийн л буруу.

	Баскервиллийн нохойноос айхаа больсон, маргааш Темкад идэх юм хаанаас юугаа олж ирдэг билээ гэж л бодож явав.

	Идэх юм олж ирэх ёстой хүн ганцхан Толик билээ.

	Толик эхлээд номоо худалдлаа. «Алтан түлхүүр», «Орос ардын үлгэр» гээд, аав ээжийн нь баяр ёслол, төрсөн өдрөөр нь авч өгсөн арваадхан ном шүү дээ.

	Хуучин ном худалдаж авдаг дэлгүүрт, олон хүн дараалан зогссон, ямаан сахалтай өндөр туранхай өвгөн урж тастсан, бэх болгосон хуудас байж магадгүй гэж номын хуудас шажигнуулан эргүүлж үзээд, цааш нь ширээн дээр чулуудан сампингийн эрх тас няс хийлгэнэ.

	Толик тэвчээртэй хүлээлээ. Тэгж тэгж ашгүй нэг дөхөж очиход нь харин өвгөн толгой өргөж харсан ч үгүй:

	— Хүүхэдтэй худалдаа хийхгүй гэх нь тэр.

	Ямаан сахлыг нь ажиглаж байсан Толик ч энээ тэрээ гэж маргасангүй, «Бас л итгэхгүй байх шив дээ» гэж гунигтай бодов. Лангуунаас холдсон боловч нэг залуу өрөвдсөн янзтай харж байгааг мэдээд, миний хэдэн номыг хамтад нь өгчихгүй юу гэж гуйлаа. Залуу юу ч хэлсэнгүй, толгой дохив. Арван таван минутын дараагаар рубль дөчин хоёр копейктой боллоо.

	Талх сонгино хоёрхон авбал, тэгэхдээ болоо ч үгүй цагаан талх авбал дөрвөн өдөр Темкаг тэжээчихээр мөнгө л дөө. Гэтэл өчигдөр Темкагийнхаа ямар шуухан янзтай харж байсныг бодохоос дан ганц талх бариад очиход хэцүүхэн санагдана. «Амьд хүн аргатай даа» гэж бодоод Хүнсний дэлгүүрт очиж хоёр лонх сүү, хоёр зуун грамм хиам, хотын хоёр сайхан цагаан талх, бас элэг зүрхний гурван хуушуур худалдаж авлаа. Болоо ч үгүй нэг копейктай үлдэв.

	Толикийн баахан юмтай ирснийг харсан Темка юм ч хэлсэнгүй, өлсгөлөн харц чонын бэлтрэг шиг гялалзуулан дэвхцэж цовхчиж байснаа шуухитнан үмхэлж гарлаа. Авчирсан бүх юм амархан шиг алга болж байгааг Толик харж баярлах, гуних хосолж суув. Темка хоолонд ийм сайн, ингэж сайхан идэж ууж байгаа нь, Толик өөрөө номоо худалдаж мөнгө олох арга ухаан сүвэгчилсэн нь сайхан хэрэг л дээ. Гэтэл харин Темка сүүлчийн ганц хуушуурыг цааш харуулж суудаг, хоёр талхны нэгээс өөр юм үлдсэнгүй. Маргааш хаанаасаа юугаа авчирч өгөхөө бодох хэрэгтэй болжээ.

	Темка сая нэг юм цадсан янзтай царайлж, үлдсэн ганц талхны өрөөсөн булангаас эмтэлж үмхээд, залхуу нь хүрсэн янзтай зажилж,

	— Мангас минь, цадав уу даа? гэхэд нь, ердөө л толгой дохив. Хоёр нүд нь өөрийн эрхгүй анилдаж байхад нь Толик:

	— Дугжирвал ч дугжир! гээд, ганцаарыг нь орхив. Маргаашийн талаар бодох хэрэгтэй, дахиад л идэх юм эрж олох хэрэгтэй байлаа.

	Юм гэдэг нээрээ л сонин шүү. Толикийн санаанд урьд өмнө хоол унд ёстой юу ч болж байсан ордоггүй байжээ. Сургуулийн мухлагт жижиг талх худалддаг л байсан, Толик түүнээс авч идэх мөнгөтэй явдалгүй л байсан. Тэгэхдээ харин өлсөж үхээгүй л билээ. Гэрээсээ авчирсан тостой талхаа завсарлагаагаар идээд л болдог, гэртээ ирэхэд нь эмээ ээж хоёр нь бага жаахан ч гэсэн хоол өгдөг, халуун шөл төмстэй ч юм уу гоймонтой ч юм уу татсан мах өгдөг байлаа. Хоол ундны талаар ёстой юу ч бодож санадаггүй явсан хүн маань одоо ингэж идэж уух юмны бодолд дарагдаж явдаг.

	Ер нь Темкаг «нууц байдалд» орсон цагаас хойш мань хүн буурь суурь суусан бололтой л доо. Зөвхөн өөрийгөө боддог, болгоод явдаг байсан бол өөр нэг хүний талаар санаа тавих хэрэгтэй болжээ. Темка хүү нь Толик аав нь тэгээд хүүгээ тэжээх бөөцийлөх учиртай юм шиг болжээ.

	Толикийн санааг хамгийн их зовоодог юм бол идэж уух юм болжээ. Толик одоо Темкагийн хувьд сохор хүн хөтлөөч гэсэн үг болжээ. Хааш нь хөтөлж хаагуур дагуулдаг хэрэг вэ гэж харж яваа хүн л гэсэн үг. Шумбадаг онгоцны яндан дуран л гэсэн үг. Шумбадаг онгоц тэр доогуур усан дотор, яндан дуран нь усан дээр ёрдолзож, ийш тийшээ эргэлдэж харагддаг даа. Дайсан ойр хавьд харагдана уу, үгүй юу, цааш яах хэрэг вэ гэж эргэлдэж байгаа харагддаг, яг л тэр дээ.

	Яадаг хэрэг вэ? Цаг ямагт, минут тутамд ингэж бодовч яах ч арга ухаан олохгүй явлаа. Аав нь нэг удаа ирж Темкаг асууж, хаачсан хаана байгааг нь мэдэж байна уу, үгүй гэж шалгаад явсан. Одоо ч гэсэн санаа сэтгэл нь амраагүй л байгаа. Тэр тусмаа Темкагийн ээж байна. Лав сэргийлэхэд хэлсэн, мэдэгдсэн байх. Усчид ч усанд орж үхсэн байж магадгүй гэж эрээ байх. Темкаг эрэхээрээ нэг болж байгаа нь мэдээж хэрэг боловч Нохой бөөсний тосгон руу очиж эрэх хэрэгтэй гэж хэний ч санаанд ороогүй байгаа нь ёстой санаандгүй зүйл.

	Үгүй ерөөсөө олохгүй юм гэж бодъё л доо. Гэтэл Темка маань алийн болтол тэнд байх хэрэг вэ? Намар сургууль цуглахад хичээл яах вэ? Сургуульдаа явахгүй, тэндээ Амундсен шиг өвөлжих хэрэг үү?

	Тэгдэг ч харин юу л бол доо. Тэгтэл аав тийм амархан шантраа ч бил үү, үгүй ч билүү.

	Толик эхлээд юм юмыг амархан хялбархан юм шиг боддог байжээ. Темка гэрээсээ алга болоод хоёр гурав хононо, аав надаас болоод л алга болчихлоо гэж бодоод ээж бид хоёр дээр эргээд харина, хоёр гуравхан хоногт л бүх зүйл санаснаар болно гэж бодож байлаа.

	Тэгтэл харин тиймгүй, тэгж ч бодсон санаснаар болчихдог юм биш байжээ. Темкаг сэргийлэх эрж олбол бүр шившигтэй юм болно! Хулгайч шиг туугаад л гэрт нь хүргээд ирнэ.

	Өөрөө бууж өгвөл яасан юм бэ дээ? Темка өөрөө эргээд л ирвэл яасан хэрэг вэ? Тэр чинь ингэж хэлбэл, дэлсээд авах байх шүү! гэж бодоод Толик ганцаараа инээд алдав.

	Ер нь юм юм эхлээд энгийн, хялбархан санагддаг байлаа. Гэтэл юм гэдэг чинь яг л тоо бодохтой адилхан байдаг байна. Эхлээд харахад амархан бодлого санагдана. Эхний үйлдэл, дараагийн үйлдэл болж л орхих шиг санагдана. Харин тэгтэл хариу нь зөрж орхино доо.

	Яг л тоо бодож байна гэсэн үг. Темка ёстой хатан зоригтой хүн юм гэж Толик баярлаж явдаг байлаа. Хүн амьтангүй тэр нэг муу байшинд хана дагуулж дэвссэн гудсан дээрээ «Баскервиллийн Нохой» гэдэг номоо дэрлээд, юунд ч эргэлзэх тээнэгэлзэх юмгүй унтаж хэвтээ. Юм бүхэн ойлгомжтой, амархан хялбархан хэвтээ шүү дээ. Гэр орноосоо оргосон, тэгээд л гүйцээ! Гэтэл би бол эрэг нь хаана байгааг бүү мэд их далайд сэлж яваа хүн шиг яах ч учраа олохгүй уруу дорой царайлж явна. Хаашаа ч сэлэхээ мэдэхгүй хэчнээн ч сэлээд нэмэргүй болсон, эргийн бараа харагдахгүй эргэн тойронд нь ус мэлтийх мэт. Тэр дор санаа амар хөвж яваа шумбадаг онгоцны яндан дуран гэсэн үгдээ. Юм юмыг үзэж харж, хаашаа ч зүглээд тэмүүлээд нэмэргүй болоод байгааг үзэж харж явна гэсэн үг. Аав нь эргэж ирэхгүй л гэж бодох юм бол яагаад ч, юу ч болж байсан эргэж ирэхгүй. Эргэж ирье гэж бодох юм бол яах ч үгүй зөв зүгээр сууж байсан ч эргээд л ирнэ гэсэн үг байв.

	«Хүүхэд байна аа гэдэг чинь шал дэмий, томчуудын тоглоом болж гүйцнэ гэсэн үг юм» гэж Толик том хүн шиг бодоод: «Юу гэнэ ээ? Томчуулын тоглоом гэнэ ээ? Тоглоом нь болоод л сууж байх хэрэг үү? Томчуул юу гэх нь вэ, яах нь вэ хараад л сууж байх хэрэг үү? Юу л гэнэ, яаж л байна хараад л яах ч үгүй сууж байх хэрэг үү? гэж уур нь хүрэв.

	— Толгойгоо эргэтэл бодсон боловч «бодоод бодоод бодын шийр дөрөв» гэгчээр яах ч учраа олсонгүй. Ганц рубль газар хэвтэж ч байдаггүй байгаа даа гэж бодоод эрлээ. Рубль гэнэ шүү, ядаж хорин копейк гээч! Дөрвөн хуушуур гэсэн үг шүү дээ. Хуушуур дор бол талх нь ч дээр биз. Темка маань дахиад л талх сонгино хоёроор хоол хийж таарах нь дээ. «Яая гэх вэ!» гэж бодоод инээмсэглэв. «Яая гэх вэ шүү. Талх авах тэр хорин копейк маань тэгээд хаана байна даа?» гэж гуниглав.

	Тэгтэл аятайхан нэг санаа төрлөө. Зах дээр очвол яасан юм бэ? Төмс авч яваа хүн цувуулчихвал нь түүж аваад нурамд булаад болгочхож болно. Жалганд түлээ мундах биш, ёстой дор нь гал түлээд л болгочихно шүү дээ. Олон хүн наймаа хийж, олон хүн мөнгө гаргадаг газар хорин копейк ч амархан олж магадгүй, хотоор дэмий эрж явахаар зах руу очдог хэрэг гэж шийджээ.

	Зах гэдэг өргөн их мөрөн гол шиг, харин хаашаа урсаж байгаа нь мэдэгдэхгүй гол гэсэн үг. Тал тал тийшээ л, өөдөө уруугаа, наашаа цаашаа урсана. Олон хүн чихцэлдэж шахцалдан, хөл дээрээ гишгэлцэн, маргалдаж, инээлдэнэ, Вандан ширээнүүд дээр байхгүй юм гэж ёстой алга! Цэлийсэн цэлийсэн улаан лооль уул овоо шиг овоолоотой, шар шар хулуунууд цөцгий тосоор хийчихсэн юм шиг харагдана. Сагс дүүрэн алим шилэн бөмбөлөг гэлтэй гялалзана. Сэнгэнэж байгааг нь ээ! Шир хийтэл хазаад авах сан гэж бодохоос шүлс асгарна.

	Ингээд л идэж уух юмнаас нүд салгахгүй явбал хорин копейк яаж олох вэ дээ, эрэх хэрэгтэй, доогуур харах хэрэгтэй. Гялайгаад хэвтэж байхыг хэн байг гэх вэ. Гялайгаад хэвтэж харагдаач тэгээд! Хун юу хүссэн, эрснээ заавал олдог гэдэг гэж бодсон Толик: «Хорин копейк олдоорой! Хорин копейк чи одоохон олдооч!» хэмээн шивнэж, дотроо залбирч явав.

	Худалдан авагчид огт ч тоож байгаа шинж алга. Хөл доор нь хүүхэд явааг анзаарсан ч шинжгүй. Харин худалдагч нар хэзээний олоод харчихсан, дуу шүүгүй ажиглана. Хулгайч жаал ч юм бил үү гэж бодож байгаа хэрэг биз. Тэгээд лангуу руу нь дөхөж очих болгонд л хутга мэсээр хатгаад авах гэж байгаа юм шиг ам амандаа:

	— Цаашаа цаашаа!

	— Цаашаа цаашаа! гэж дуу тавьж байв.

	Анар жимс харж баахан зогслоо. Аавын нь ярьж байсан санаанд нь оров. Анар жимсийг чинь огтолдоггүй» хугалдаггүй, харин бяцалдаг, доторх шүүсийг нь шахаж байгаад жижигхэн нүх гаргаж байгаад сордог юм гэсэн. Нэг удаа ээжтэйгээ гурвуулаа зах орж ирсэн, тэгэхэд аав нь ингэж ярьсан, тэгэхдээ харин анар жимс аваагүй, сонин хачин нэртэй энэ жимсний ямар амттайг Толик үзээгүй өнгөрсөн билээ. Тэгээд ч одоо хараад баймаар санагджээ.

	Анарын худалдагч ази нутгийн бүдүүн тарган эр байлаа. Хар хар судалтай халхгар ногоон хувцастай хүнийг морин хад гэлтэй. Шар хулуу шиг толгой дээр нь лийр шаглаж оёсон тоорцог харагдана. Өөрөө ч, өмссөн хувцас нь ч жимс шиг яасан сонин хүн бэ гэж бодсон Толик инээд алдана. Инээд алдахыг нь харсан худалдагч бүдүүн болцгор гар хуруугаа гозолзуулан аанай бас:

	— Аль вэ жаал минь, цаашаа цаашаа! гэв.

	Толикийн уур хүрч: «Юунаасаа ингэтлээ айдаг амьтад вэ! Хүүхэд л харагдвал хулгайч гэж боддог улс шиг байна. Хулгайч байхаа больсон цаг шүү дээ» гэж бодов. Толик хулгайчийн тухай номоос л олж уншсанаас биш, нэгийг ч үзэж хараагүй тэр энэ хулгайч тийм ийм юм хулгайлж гэнэ гэж огт дуулаагүй билээ. Үгүй тэгэхэд энэ айж байгааг нь ээ. Бүр айсаар байгаад сурчихсан улс юм. Шура эмээ мөнгөө алдчих вий гэж айж бэмбэгэнэж суудаг шиг энэ улс лооль, анараа гэхээс ёстой сүнс нь зайлчих шахаж сууна л даа. Хувийн нь амины нь юм болохоор л тэр шүү дээ. Ямар ч хулгайч байхгүй, байсан ялгаа алга айж л сууна. Айхаа болино гэж ч байхгүй л дээ. Угаасаа л ийм улс юм чинь. Худалдаа наймаагаар амь зууж, хожиж завшиж сурчихсан, хураасан мөнгөө алдчих вий гэхээс ёстой яс нь хавталзан суудаг улс шүү дээ.

	Толик ийнхүү бодож бухимдсаар захаас гарч явснаа яг үүдэнд нь хүрээд инээд алдан зогслоо. Өмнөхөн талд нь пиг дүүрэн шийгуатай төмөр торон хүнгэрцэг харагджээ.

	Улсууд хүнгэрцэг рүү очиж том том ногоон бөмбөгнөөс шилж сонгож байгаад дуртайгаа авч худалдагчийн өмнөх дараалалд орж зогсоно. Гал сөнөөгчдийн байж таармаар час улаан өнгөтэй жигнүүрийн ар талд сахалтай худалдагч зогсож харагдана. Толик ажиглан харснаа хоёр нүдэндээ эхлээд итгэсэнгүй. Гэлээ ч гэсэн яриангүй мөн дөө! Сахалтай мөртөө халзан нөгөө хөгжилтэй шуудан хүргэгч хар хүү шийгуа худалдаад зогсож байдаг байна. Хүмүүсийн өгсөн шийгуаг хоёр гардан авч шахаж үзээд чихэндээ ойртуулан чагнана. Яг л эмч хүн, шийгуа дотор юу дуулдаж байгааг, юу нь өвдөж байгааг сонсож мэдэх гэсэн янзтай харагдана.

	Толик тэссэнгүй инээж хөхрөв, Хайрцгаас олон захидал шуугьж шаагин хүүдий рүү урсан орж байгааг чагнаж байгаа нь бас сонин санагдаж билээ. Том шийгуаны шуугьж байгааг чагнаж байгаа нь ч бас сонин санагдав. Ер нь л сайн залуу байна шүү! Муу хүн бол яалаа гэж захидал шуугьж шаагьж байгааг, шийгуа шуугьж байгааг чагнаж байх вэ дээ гэж бодов. Сахалт хар хүү тэгэхэд өөрийг нь Изольда Павловнад хүргэж өгсөн ч гэсэн Толик гомдоогүй билээ. Женькагаас л болсон юм чинь Женька байгаагүй бол хоёулаа аятайхан ярилцаад арга учраа ололцох байсан билээ. Тийм ч болохоор Толик шийгуа худалдагч болсон шуудан хүргэгчид тэгэхэд ерөөсөө гомдоогүй.

	Толик инээд алдсаар торон хүнгэрцэг рүү дөхөж очив. Төмөр утсан торон дотор том том шийгуа түнтийтэл түнтийтэл гэрэлтэж харагдана. Түнтийсэн түнтийсэн бөөр ээр нь Толикийн өөрийн нь дүгрэг царай гэрэлтэж харагдана. Том гэгчийн нэгийг авч хүнд хөнгөнийг нь багцаалж үзсэнээ буцааж тавих гэтэл Темка гэнэт бодогдов. Тэр маань ингэхэд хов хоосон сууж байгаа шүү дээ гэж бодлоо.

	Зүрх нь түг-түг цохилж дуулдана. «Ийм том нэг шийгуа байвал ч бүтэн өдрийн хоолтой гэсэн үг шүү. Нэг томыг аваачиж өгчхөөд, бүх юм бүтсэн хойно ааваасаа мөнгө авч сахалт халзан хар хүүд авчирч өгч, хамаг учраа хэлж уучлалт гуйдаг хэрэг. Харин одоо...» гэсэн бодол төржээ.

	Хажуугаас нь харсан хүнд нүүр царай нь ёстой хавч шиг, сахалт хар хүүгийн өмнө байгаа гал сөнөөгчийн баймаар жигнүүрээс ч улаан болчихсон байгаа биз. Өөрөө өөрөөсөө ичсэн гэдгийг яана! «Аль вэ дээ, нөгөө сүрхий сайн хүн чинь?» гэж хэн нэг хүн асуух шиг. Саяхан чи хулгайч гэж аль хэдийнээ байхаа байсан, зүйл дууссан, номоос л олж уншсан гээд байгаагүй бил үү? гэж асуух шиг санагдана. Тэгтэл чи цэцэг яаж олж ирлээ гэж бодсоноо цэцэг бол өөр хэрэг, ичмээр инээд хүрмээр юм болсон боловч манаач өвгөн өөрөө өгсөн юм чинь гэж бодогдов. Тэгвэл энэ чинь юу болж байгаа хэрэг вэ? Өөрөө улаан гараараа хулгай хийж байгаа юм биш үү? гэж асуух шиг санагдана.

	Толик дотроо өөрөө өөрөөсөө ичиж, өөрөө өөрийгөө зэмлэсээр, шийгуагаа тэврэн хаалга руу зүглэв. Хаалгаар гараад, хүнд шийгуагаа дээш нь болгож эрүүгээрээ дээрээс нь дарж олигтойхон тогтоолоо. Шийгуа машины чийдэн шиг гэрэлтэн гялалзана. Тэгээд нүднийхээ булангаар хялам хийгээд, хөшсөн юм шиг болов. Өд хатгасан малгайтай сахалт хар хүү, нэг цагдаа ар талд нь ирчихсэн зогсож байгаа даа.

	Нэг алхахад нь хойд хоёр нь ч алхав. Тэгэхэд нь ухас хийсэн боловч Изольда Павловна яг өөдөөс нь ирж явах нь тэр. Толик өөрөө өөрийнхөө хөлд торж тэрий хадлаа.

	Том шийгуа чимээтэй бараатай унаж бяц үсрэв. Толик золтой л гэнгэнэсэнгүй.

	Нов ногооноороо шийгуа байлаа.

	Балин шиг хамартай цагдаа өврийн дэвтэр, хурц үзүүртэй харандаа гаргаж ирээд, ёсорхуугаар:

	— Овог хэн бил ээ? гэв.

	Толик шийгуа худалдагч сонор сэрэмжтэй хар хүүг ажиглан: «Харах ч үгүй л байгаад байх шиг байсан. Яг тэр үеэр буруу харах чинь яав аа?» гэж зэмлэнгүй бодоод, сахлаараа оролдож, бутарсан шийгуа руу буруутай хүн шиг харж зогсоход нь: «Харж байгаа биз дээ? Нов ногооноороо нэг муу шийгуаны хойноос сүйд майд болох ч гэж дээ!» гэж бодож зогссоноо, тайвнаар:

	— Бобров гэдэг гэв.

	Түдэлгүй тойрон шавсан улс амьтныг хэнэггүй харав. Айж ичихийг бүр мартсан, хийдэг ганц ажил нь хэзээ язааны шийгуа хулгайлах юм шиг болжээ.

	— Гэр хаана бил ээ? гэж цагдаа асуугаад, Толикийн хэлж зааж өгсөнд, өврийн дэвтэр харандаа хоёроо далд хийх зуураа:

	— Тийм байх гэж бодъё. Тэгэхдээ ч юугаар батлах хэрэг вэ? Чи худлаа хэлсэн байж болно шүү дээ? гэв.

	Толик хүйтнээр:

	— Баталж ядаад байх юухан байна! гээд Изольда Павловна руу эргэж харав.

	Харамсалтайхан юм нэг л байлаа. Темка хоолгүй хонохоор шийдлээ. Нэг шийгуа аваад очсон бол бүх л өдөржингөө идэхгүй юу. Өөрөө ч гэсэн жаахан идэх байсан юм гэж бодоод шүлсээ залгив. Халуун гэдэг нь хачин өдөр байв. Африк тивд л ийм байдаг байх!

	Толик багшийгаа ёстой нэг сайн харж авлаа. Өндөр өсгийтэй сэрзгэр шаахай өмссөн, шаахайны нь өсгий алт шиг гялалзана. Толик: «Мөн догь оо!» гэж бодов. Энэ ч бас юу ч биш байв. Изольда Павловна өргөн дэрвэгэр хүрээтэй улаан малгай хазгай тавьж, улаан улаан цэцэгтэй ногоон плать өмссөн, дээр нь өргөн шар төмөр гархин бүс бүсэлсэн харагдлаа.

	Сургууль дээр бол эргүүлдэг захтай саарал плать, өнгөгүй орог саарал оймс, намхан өсгийтэй шаахайнаас салдаггүй Изольда Павловна ингэж тогос шиг гоёж гоодсон байв.

	Толикийн нүд салгахгүй хараад байгааг ажсан Изольда Павловна олны дундаас гарахаар ум хумгүй эргэлээ. Гэтэл улс амьтан зөндөө тойрчихсон Толикийг, бут үсэрсэн ногооноороо шийгуаг харцгааж, зэмлэх нь зэмлэж, шүүх нь шүүж байв. Изольда Павловна хоёр тохойгоо ёрдгонуулан хүн амьтны завсар заалхайгаар зүтгэж харагдахад Толик инээчихлээ. Багш нь энэ хэрэгт оролцоод юу хийх вэ, аягүй бол гэрч мэрч гээд бөөн юм болж магадгүй, Толик манай багш тэр зогсож байна гээд хэлж орхивол яриангүй бөөн юм болно гэж бодсон, тэгээд ч гэрч мэрч болохгүй юм сан гэж бодсон бололтой. Шалавхан зайлахыг бодсон бололтой, бүр нүүр царайгаа улайлгачихсан зүтгэж байв.

	Толик хавар ангиар нь яаж тамлаж зовоосныг хавчдаг саравчны нь хоёр гялгар шилийг, захирлын өрөөнд аавыг нь юу гэж хэлж ярьж байсныг санаад «муухай амьтан» гэж бодон «усан дагина» руу хуруугаар зааж, хүн амьтан бүгд дуулахаар:

	— Худлаа гэвэл асуу, манай ангийн багш тэр явж байна! гэв.

	Улс амьтан шивэр авир гэлцлээ.

	Цагдаа ёсорхуугаар:

	— Энэ хүүхэд таны шавь уу? гэж лавлав.

	Тэгтэл юу болсон гэж бодно?

	Изольда Павловна хэнэг ч үгүй:

	— Биш ээ! Би багш биш. Цаадах чинь худлаа хэлж байна аа! гэх нь тэр.

	Ингэнэ гэж ёстой хэн бодох билээ.

	Цагдаа Толикийг сугадан авч, гунигтайгаар:

	— Явж дээ! гэв.

	Толик тачигнатал хөхөрлөө. Анхандаа мэл гайхсан бол одоо харин инээд нь хүрнэ. Өөрийгөө ёстой үнэнээр нь хэллээ шүү. Нээрээ л багш биш дээ! Ийм багш гэж хэзээ байсан юм бэ? Ийм багш гэж ер нь байх уу даа?» гэж бодохоос инээд нь хүрнэ.

	Үнэн голоос инээж хөхөрч байгаа Толикийн хоёр талаас цагдаа, сахалт хоёр гайхан харж, улс амьтан замаараа явж байсан эмэгтэйг багш магшаа гэж худлаа хэлээд хэнэг ч үгүй инээж хөхөрч байгааг нь хараач гэлцэн хүнгэнэлдэнэ.

	Толик сэргийлэх гэж аймаар газар байдаг байх гэж бодож явсан боловч айгаад байхаар юмгүй байлаа. Нэг л их хүнгэнэж дүнгэнэсэн урт гудамжтай хар савхин бүрээс болсон хэд хэдэн үүд хаалгатай газар байв. «Балин хамарт» нэг өрөөний үүд татаж дотогш шагайн юм ярилцаж байснаа хамхиж ирээд, жаахан хүлээх нь шиг байна гэлээ.

	Үгүй яах вэ дээ. Толикт татгалзаад байх юм алга байлаа. Нэг вандан сандал дээр гурвуулаа, Толик дунд нь, цагдаа сахалт хоёр хоёр талд нь суув. Мань сахалт халзан яршиг гэж бодолгүй, лангуугаа хэрэг болгож хаагаад ирсэн нь энэ шүү дээ.

	Толикийн хувьд аягүй нь аягүй боловч бас л гайгүй байв. Изольда Павловна бодогдсоор, инээд нь хүрсээр, тэрүүхэндээ жиг жиг инээж суутал нь сахалт хар хүү:

	— Яах гэж тэр вэ? гэв.

	Учрыг нь ойлголгүй:

	— Юу яах гэж гэж гэхэд нь:

	— Яагаа вэ дээ, шийгуа л байхгүй юу? гэлээ.

	Толик бодлоо. Цагдаа байхгүй сэн бол энэ шийгуа худалдагч хар хүүд Темкагийн талаар яримаар л байв. Өлсөж үхэх гэж байгаа хүнд өгөх гэж авсан гэдэг бол хүндэтгэж үзэж болох л зүйл. Гэтэл харин дэргэд энэ «балин хамарт» сууж байдаг. Сэргийлэх лав Темкаг эрж мунгинаад байгаа хэрэг шүү дээ. Тэгэхлээр чинь хэлж ярихын арга алга. Шуудангийн хайрцгийн дэргэдэх шиг юм л боллоо гэж бодсон Толик:

	— Зүгээр л! гэв.

	Сахалт дургүй нь хүрсэн янзтай:

	— Бас л зүгээр үү? Тэгэхэд ч «зүгээр л», одоо ч «зүгээр л» хэрэг үү? гэв.

	«Таньж байна шүү» гэж бодсон Толикийн инээмсэглэхэд, цагдаа:

	— Юундаа ингэтлээ инээнэ вэ? гэв.

	— Зүгээр л! гэхэд нь сахалт:

	— Наадахын чинь амнаас «зүгээр л» гэхээс өөр юм гардаггүй юм! гэв.

	Гурвуулаа дуугүй болов.

	Толик сахалтын нүүр царайг ажиглаж сууснаа:

	— Та чинь шуудан хүргэгч байсан, худалдагч болчихсон байна. Яах гэж тэр вэ? гэв.

	Сахалт дургүй янзтай:

	— Зүгээр л! гээд, Толикийн инээж:

	— Та ч гэсэн өөрөө «зүгээр л» байна шүү дээ гэхэд, санаа алдан:

	— Тийм ээ, Амьдрах арга ухаан л бодож яваа минь энэ гээд,

	— Би ч гэсэн ялгаагүй гэхэд нь гайхан харж:

	— Бас уу? Бас л амь зуух арга ухаан сүвэгчилж яваа хэрэг үү? гэв.

	Толик яах вэ дээ, ёстой л зүгээр л нэг ингээд хэлчихсэн хэрэг байхгүй юу. Үгүй ер нь тиймгүй ч юм биш дээ. Арга ухаан сүвэгчилж л яваа хүн. Сүвэгчлэхээс ч биш яах вэ?

	Сахалт цагдаа руу харж:

	— Ингэхэд ер нь явуулчихвал яасан юм бэ дээ? Тэр чинь багш нь мөн байсан юм гэлээ.

	Цагдаа ч гунигтайгаар:

	— Би ч гэсэн мөн байх гэж бодсон юм гэснээ, сахалтын:

	— Би нэг удаа энэ жаалыг дагуулж очсон юм гэхэд хөмсөг сөхөн:

	— Бас хулгай хийсэн хэрэг үү? гэв.

	Сахалт толгой сэгсэрч:

	— Үгүй шүү, шал өөр хэргээр! гэв.

	Цагдаа яадаг хэрэг вэ гэж гайхаж байгаа янзтай гутлынхаа хоншоорыг ширтэн сууна. Хэрэгтэн гээд хэсэг рүү аваад ирсэн хүнээ тавиад явуулчих хаашаа ч юм бэ дээ? гэж гайхаж суусан хэрэг биз.

	Тэгээд сахалтын:

	— Шийгуа ч гэж нов ногооноороо эд шүү дээ! Бяцарсан гээд л хасчих нь биз! Ачиж буулгахад аль хагарах бяцрахыг тэр гэх вэ дээ? гэхэд:

	— Тэгэхдээ л хулгай шүү дээ? гэв.

	Тэгэхэд нь сахалт:

	— Өөрөө идэх гэж авсан юм биш! Би сайн мэдэж байна! гэлээ.

	Энэ үеэр цагдаагийн түрүүнд шагайсан хаалга онгойж, хоёр хүн юм ярилцсаар гарч ирэв. Нэг нь сэргийлэхийн хошууч, нөгөө нь... Толикийн хоёр нүд орой дээрээ гарчих шиг болов. Нөгөө нь аав нь байлаа.

	Сэргийлэхийн хошуучийн:

	— Санаа зовсны хэрэггүй! Зар тараагаад, бүгдээрээ эрж хайж байгаа гэхэд аав нь толгой дохин босго алхангуутаа Толикийг гэнэт хараад зог тусав.

	Аавыг нь сандарч:

	— Юу бол оо вэ? гэхэд, цагдаа өндийж:

	— Шийгуа хулгайлсан юм гэв.

	Аавыг нь сэргийлэхийн дарга юм байх гэж бодсон сахалт хажуугаас нь:

	— Миний худалдаж байсан шийгуанаас хулгайлсан юм! Тэгэхдээ өөрөө идэх гэж хулгайлсан хэрэг биш л дээ! гээд, аавын нь ширүүнээр:

	— Та яаж мэдэж байгаа юм бэ? гэхэд:

	— Мэдэж байна! Хараад л мэдэж байна. Тэгэхэд тэр шуудангийн хайрцгийг ч зүгээр нэг шатаагаагүй юм. Нэг л учиртай оргиод байгаа юм! гэв.

	Аавын нь:

	— Шуудангийн хайрцаг аа? гэж гайхахад, сахалт их л олзуурхан:

	— Тийм л дээ! Шуудангийн хайрцагт байсан захидал шатаачихсан юм байхгүй юу! гэлээ.

	Аав нь гайхан:

	— Үгүй ер өө! гэснээ, сэргийлэхийн хошуучийн ажиглаж:

	— Энэ хүүхдийг та таньдаг юм уу? гэхэд:

	— Миний хүү байхгүй юу! гэв.

	Хошууч ч баярлаж:

	— Өө! Өөрөө олдчих нь энэ үү! гэсэнд аав нь хавчиж:

	— Энэ биш ээ, өөр нэг нь алга болчхоод байгаа юм гэлээ.

	Хошууч цайвар шар сормуустай нүдээ хурдан хурдан цавчран Толикийг ажиглаж:

	— Явдалтай л юм байна даа! Нэг хүү нь алга болчихдог, нэг нь шийгуа хулгайлж явдаг! гэв.

	Сахалт хар хүүгийн:

	— Явуулчих л даа! Миний шийгуаг хулгайлсан юм шүү дээ гэж гуйхад хошууч мөрөө хавчиж:

	— Нэгэнт таныг гуйж байхад тавихаас биш яах вэ дээ. Тэгээд ч аав нь байж байна, учраа ололцох юм байгаа биз гэлээ.

	Толик аавтайгаа сэргийлэхээс дуу шуугүй гарлаа.

	Аавынхаа:

	— Чи чинь тэгээд хэнийхээ юун захидлыг шатаачихсан хэрэг вэ? гэхэд Толик юу ч хэлсэнгүй. Өнгөрсөн юмны талаар одоо яриад ч юу хийх вэ, дивангарын өнгөрсөн хэрэг, түүнээс хойш хэчнээн юу болов доо, аав авгай авсан, Темка алга болсон гэж бодтол нь Темка санаанд нь орж, идэж уух юм юугаа аваачиж өгдөг юм билээ гэж бодоод санаа алдав.

	Юу бодож явааг нь аав нь тааж мэдсэн юм шиг:

	— Артем хаана байгаа вэ? гээд, мэдэхгүй гэсний тэмдэг болгож мөрөө хавчихад нь огцомхон:

	— Чи мэднэ! Чи мэдэхгүй бол хэн мэдэх хэрэг вэ? гэхэд нь Толик хорсолтой хяламхийж:

	— Темка таныг үзэж чаддаггүй гэсэн! Манайхаас шалавхан зайл гэж байна гээрэй гэсэн! Дуулж байна уу? гэж бархирав.

	Аав нь толгой унжуулан дуу шуугүй явна.

	Толик тэнгэр өөд өлийлөө. Цагаан цагаан үүл нүүнэ. Цэлийсэн цэнхэр талд түмэн цагаан хонь бэлчиж байгаа юм шиг харагдана. Харин хотын дээхнүүр хар үүл хөшигөрсөн харагдана. Сайн ажиглавал үүл биш, утаа байлаа. Өтгөн хар утаа улам багшран дээшилнэ. Сэтгэл нь сэрд хийсэн Толик:

	— Тэр юун утаа вэ? гэв.

	Өөрийнхөө бодолд дарагдсан аав нь:

	— Шатаж байна гэлээ.

	— Юу шатаж байна гэж?

	— Нохой бөөсний тосгон шиг байна.

	Толик аав руугаа гүйж очоод:

	— Юу? юу гэнэ ээ? гэв.

	Аав нь ямар ч учрыг ололгүй гайхан харна.

	Толик ухас хийлээ. Гудамжаар хүн амьтан олон гэдэг нь жигтэйхэн, үе үе замд торч тээглэн уурыг нь хүргэнэ. Хүн олонтой гудамж сая нэг шувтрахад хөлийнхөө чадлаар харайлгалаа.

	— Темка! Темка тэнд байгаа! Нөгөө муу байшиндаа нойрсож хэвтээ. Гал гарахад унтаж байсан хүн сэрдэггүй, улам бөх унтдаг, тэгээд утаанд хордоод үхчихдэг гэж Толик нэг бус удаа дуулсан байлаа.

	Толик энэ насандаа ингэж хурдан гүйж үзээгүй билээ. Алмайрсан машинуудыг гүйцэж, автобус троллейбуснаас түрүүлж байв. Автобус троллейбус аргагүй буудал болгон дээр зогсох л доо. Толикт бол юун буудал зогсоол байх вэ, ганц л Темкаг бодон галзуу юм шиг гүйж явлаа.

	Ар талд нь хөлийн чимээ сонсогдсонд толгой хагас эргүүлэв, Хажуугаар нь нэг хүний сүүдэр шоволзож байснаа түрүүлэв. Аав нь мөн байлаа. Гүйдэл дундаа

	— Артем тэнд байгаа юм уу? гэхэд нь:

	— Тийм ээ! гэв.

	Хэлэхгүй бол хэрэг бишдэх болоод байв.

	Тэгээд:

	— Хаана нь байгаа юм бол? гэхэд нь:

	— Та олохгүй! гэлээ.

	Аав нь толгой дохиод:

	— Битгий хоцроорой! гэв.

	Тэгээд хоёулаа хэн хэнээсээ алхам ч хоцролгүй олимпын хоёр аварга шиг зуузай холбож явлаа. Жалгын наад эрэг дээр гарахад аман дотор нь чихэр амтагдаж хоёр хөл нь даагдахаа больсон байлаа.

	Өглөөний мод, байшин барилга сэлт нь зэрэглээ шиг харагдаж байсан цаад хэсгээсээ шатаж байв. Улаан гал оволзон хүнгэнэж дүнгэнэн хар утаа багширч, түг түмэн оч үсчин гялалзах нь харанхуй шөнийн тэнгэрт пуужин цацарч байгаа юм шиг харагдана.

	Жалгын байр байдал аймаар сүрдмээр болсныг Толик хараад: «Бүгд ойлгомжтой! Олон жилийн турш багтааж ядсан хамаг уураа өнөөдөр гэнэт гаргаж л дээ. Хаяад явсан эздэдээ гомдсон уураа гэнэт гаргажээ. Олон жил амь зуучхаад орхиж хаяад явсан олиггүй эздэдээ гомдсондоо «Тийм вий та нар!» гэж уур нь хүрч баргар царайлж байснаа он жилээр хураасан уураа өнөөдөр гаргаж байдаг чадлаараа бархирч, гэнгэнэж, доргин донсолжээ!» гэж бодов.

	Улаан гал дээврээс дээвэр дамжиж, олон жилийн нар салхинд огтын ч чийггүй болтлоо хатсан, хана туурганы нь завсраар хатсан үртэс хийж барьсан модон байшингууд дараа дараагаараа чүдэнзний хайрцаг шиг дүрэлзэн шатаж байв.

	Гал унтраагчид дэмий л баахан ус олгойдуулна. Ус нь шатаж байгаа дээвэрт хүрэлгүй зам зуураа уур болон алга болох учир ямар ч ашиггүй харагдана.

	Жалга ёстой л улайрчээ.

	Жалга ёстой л галзуурчээ.

	Жалга ёстой нэг өшөөгөө авсан шиг авч байлаа.

	Хэд хэдэн машин хяхарч чахран ирж зогсоход дээрээс нь цагдаа нар бууж, гар гараасаа барилцаад, улс амьтныг ар тийш нь болгож эхлэв.

	Толик аавтайгаа цагдаа нарын бүслэлтийг арай гэж нэг юм өнгөрөөлөө. Аав нь:

	— Цаана чинь хүүхэд! Цаана чинь хүүхэд! гэж хашхичиж явав.

	Цагдаа нарыг өнгөрч цаана нь бас гал унтраагчид тааралдахад аав нь аанай бас:

	— Цаана чинь хүүхэд! гэж бархирав.

	Төмөр малгайтай хоёр хүн усныхаа урт хоолойг явуут дундаа задалж араас нь ухас хийлээ. Хүнд хоолой нь саад болсон учир тэр хоёроос Толик аавтайгаа түрүүлэв.

	Темкагийн байшингийн гадаах ганц хуурай мод бамбар шиг дүрэлзэж харагдав. Модны галтай мөчир байшингийн дээвэр дээр улаан өт хорхой шиг салж унана. Толикийн харсаар байтал дээвэр ч улаан гал болж хувирлаа. Галтай мөчир унаж байсан газраасаа эхэлж аажуухан шатсангүй, ганц л дүрсхийгээд улаан гал болчих нь тэр!

	Аав нь:

	— Буц буц! Одоохон буц! гэж хашхирав.

	Толик харин толгой сэгсэрч хамаг хүчээ шавхан хурдалж ааваасаа түрүүлэн байшинд гүйж оров. Дээвэр нь тэр чигээрээ улаан гал болж хувирсан байшинд битүү цагаан утаа, амьсгаа давчдаж, хоолой хорслоо. Толик өрөөсөн гараараа хамраа чимхэн, өрөөсөн гараараа гудас тэмтэрч үзэв. Темка алга шүү.

	Хахаж цацсаар, хараал тавьсаар гарч ирээд, аавдаа:

	— Алга байна! гэж хашхиртал Темка харин өмнөхөн талд нь түнтэлзэж харагдав.

	Хөвөнтэй хүрмээ толгой дээгүүрээ нөмөрчихсөн мөлхөж явав. Хүрмээс нь утаа савсана.

	Толик эхлээд учрыг нь олсонгүй. Тэгтэл харин Темкагийн өмнө тахиа навсганаж харагдав. Темка наанаас нь мөлхөн юугаа ч юм бэ түүж өвөртөө хийнэ.

	Толик байдаг чадлаараа!

	— Хөөе балай минь! гэж дуу тавив.

	Темка дэгдээхэйнүүдийг нь барьж авч, эх нь тэднийгээ хамгаалж байгаа харагджээ. Тахиа гарыг нь тоншиж байгааг тоосон шинжгүй, дэгдээхэйг нь нэг нэгээр нь барьж авч өвөртөө хийж байв.

	Тэгтэл ч хүрэм нь шатлаа. Темка хүрмээ тайлж хаяв. Яг энэ үеэр улаан галтай мөчир ууцан дээр нь унаж цамц нь шатав.

	Толик яах ч учраа олсонгүй. Аав нь харин ганцхан харайгаад, Темкагийн дээрээс элгээрээ дарж унав. Энэ явдал нүд ирмэхийн зуурханд болж өнгөрлөө. Аав нь Темкаг хоёр гараараа тэвэрч, эргээд эрэг өөд гүйх зуураа Толикийг дуудаж:

	— Буцаад! бушуул гэм! гэж хашхирав.

	Темкагийн муу байшин тэр чигээрээ улаан гал болжээ. Толик аймаар энэ явдлыг хэзээ ч мартахгүй юм шүү гэж нүдэлж авах гэсэн юм шиг эргэж харав. Айсандаа болж арай л үнхэлцэг нь хагарчихсангүй.

	Хажуугаар нь хачин муухай дуутай хэсэг амьтан сүр пархийн өнгөрлөө. Баахан зэрлэг муур байв.

	Шатаж байгаа модны бүдүүн нэг мөчир хажуухан талд нь чад падхийн уналаа. Толик эргэж аавынхаа араас ухас хийсэн боловч нэг л хачин зөөлөн юман дээр нялцас хийтэл гишгэн халтирч тэрий хадав.

	Аягүй болсон гэдгийг яана! Баахан хулгана дээр гишгэчихсэн байв. Сүргээрээ хулгана час час дуугаралдан бие бие дээгүүрээ харайж үсчин дээшээ эрэг өөд, олон хүн шавсан эрэг өөд тэмүүлж явав.

	Толик ч босон харайв. Тэгтэл хүчтэй юм өмнөөс нь дэлсэж, хоёр нүд нь харахын аргагүй боллоо. Сандарч зүг чигээ ч алдав.

	Тэгтэл төмөр малгайтай, сахалтай хүн даллаж харагдав. Өмдний нь хоёр түрий рүү нь ус урсана. Гал унтраагч өөрийг нь шатчих вий гэж бодоод усаар шүршсэн хэрэг байв.

	Толик байдгаараа гүйж эрэг дээр гарлаа.

	Улаан нэмэх тэмдэгтэй «Түргэн тусламж», ар нуруу нь норчихсон аав нь цаашаа харан тонгойсон, өмнө нь дамнуурга харагдав. Дампуурган дээр Темка хэвтэж байв. Дамнуургатай наалдчих вий гэж айсан юм шиг хөндий, хачин хэвтэж харагдлаа.

	Аав нь:

	— Хэвт! Хэвт! гэж, Темка толгой байдгаараа сэгсэрнэ.

	Толик учрыг нь ойлгож Темкагийн дэргэд гүйж очин өврөөс нь өрвийж сөрвийсөн дэгдээхэйнүүд гаргаж ирж өвөртөө хийх зуураа Темкагийн нуруун дээрх том хар шархыг хараад, айж уйлах зуураа:

	— Баларсан ч хар залуу байгальч байна даа! гэж зэмлэв.

	Зузаан цасан дээгүүр явж байгаа юм шиг санагдана. Толик цас шиг цагаан шалан дээгүүр хар бараан мөр гаргачих вий гэж айн, хөлөө нугалалгүй гулсуулж, гэрэл гэгээнд нь нүд гялбан болгоомжтой явав. Тааз нь ч цагаан, хана туурга нь ч цагаан, Темкагийн хэвтэж байгаа ор дэр ч цагаан, аав нь ганцаараа шавхайтай хонь шиг бээвийсэн бараан юм сууж харагдана.

	Темкаг ингэж сахиж хонодог, өдөр ээж нь сахидаг байв. Толик Темкагийн ээжтэй тааралдахгүйг хичээнэ. Аавынхаа шинэ авгайн нүүрийг харах нэг л эвгүй тул өглөө эрт ирээгүй байхад нь юм уу, орой явсан хойно нь ирдэг байв.

	Темка түрүүлгээ харчихсан хэвтэнэ. Нуруун дээгүүр нь матийлган хоёр үзүүрийг нь орны хоёр хажуутай барьж бэхэлсэн нарийхан төмөр дээгүүр цагаан даавууг нь тохсоныг харахад майхан гэлтэй. Темкагийн дээрээс унасан тэр галтай мөчир ар зооны нь арьсыг авах юмгүй түлчихсэн, эмч нар өөр хүний арьс наасан ажээ. Түлэнхийг боож болдоггүй учир Темка цагаан даавуу майхан дотор цаг ямагт түрүүлгээ харж хэвтэх ёстой ажээ. Орны нь цаад талд босгосон модон тавиур дээр ус шиг юмтай том шилэн сав уяж бэхэлсэн, шилэн савнаас доош унжсан урт нарийхан хаймар хоолой Темкагийн хөл рүү ирсэн харагдана. Ус шиг юм тэр хоолойгоор урсан Темкагийн бие рүү орж байдаг ажээ.

	Темка бараг орох болгонд л унтаж хэвтэнэ. Унтуулдаг тусгай эм өгдөг юм санж. Нойрон дундаа хөдөлж хөрвөөх гэнэ, атийх, аятайхан хэвтэх гэнэ. Тэгэхэд нь Толикийн аав хөрвөөлгөхгүй хөдөлгөхгүй тогтооно. Темка хөрвөөж тун болохгүй, ерөөсөө болохгүй, түрүүлгээ л харж хэвтэх ёстой байлаа.

	Нэг өглөө сэмээрхэн явж орж очиход аав нь эргэж харсангүй. Тэгсэн чинь харин толгойгоо унжуулчихсан суугаагаараа унтаж байв.

	Темкагийн дэргэд Сэмээрхэн очиж царай зүсийг нь ажиглав.

	Өвчин гэдэг чинь хүнийг шал өөр болгодог юм байна! Темкагийн дугуйхан царай гонзойчихсон, шанааны нь яс овойчихсон, улаан ягаан хацар нь өнгө алдсан байлаа.

	Толик аяархан санаа алдав.

	Үнэнийг хэлэхэд Темкад атаархжээ. Темка биш, би ингээд хэвтэж байсан болоосой гэж боджээ. Ний нуугүй ярихад эмнэлэгт хэвтэнэ гэдэг л жаахан тийм хэрэг. Янз бүрийн тариа хийнэ шүү дээ! Энэ нэг том шилтэй юм ингээд л хөл рүү урсаж орно. Зүгээр нэг хэвтэж байхгүй зөндөө их өвдөнө шүү дээ...

	Темкагийн нүдэнд нэг бус удаа нулимс гүйлгэнэж харагдсан. Темка харин хэд цавчраад л, аав руу харалгүй «Сувилагчийг дуудаач!» гэх л дээ. Аав нэг товч дарна. Цас шиг цагаан сувилагч бүсгүй гүйж ирээд Темкад өвчин намжаадаг эм өгөх юм уу эсвэл урт зүүгээр нэг хатгаад авна. Темка ч тайвширч, нулимс нь аяндаа алга болж орхино. Тэгэхдээ л хэчнээн их өвдөж шаналж байгааг нь Толик ойлгодог, сайн нөхрийнхөө тун их шаналж байгааг мэддэг байлаа.

	Темкагийнхаа шуурсан шувтайсан нүүр царайг ажиглан: «Би ер нь ингэж тэсэж байж чадах бол уу? Нэг ч удаа өвдлөө барилаа гэхгүй, ёолохгүй, нэг ч удаа ээжийгээ дуудахгүй байж чадах бол уу?» гэж бодно.

	Чадахгүй шүү. Темка ёстой эр хүн! Юу л гэж бодно бод, Темка ёстой баатар эр. Зургаан дэгдээхэйн амь аварсан хүн. Темкагийн далайн гахай, зантгар толгойт халимд хэчнээн хайртайг нь мэдэхгүй хүнд бол зургаан дэгдээхэйн амь аварна гэдэг юухан ч биш санагдана л даа. Далайн гахайд хайртай, далайн гахайг хүн шиг ухаантай ховорхон амьтан гэж бодно гэдэг бол бага хэрэг. Энэ бол амьтан болгоныг хайрладаг гэсэн үг биш. Харин Темка шиг л байх хэрэгтэй. Темка ёстой хайрладаг хүн байгаа биз дээ? Аман дээрээ төдийгүй ажил хэрэг дээрээ, зарим хүн шиг цаанаа төдийгүй, наанаа хайрладаг, тиймдээ ч өөрөө ингэтлээ түлэгдэж орхиод хэвтэж байна шүү дээ. Тэгээд ч зургаан дэгдээхэй зургуулаа амьд мэнд бий.

	Толик баатар нөхрөөрөө ийнхүү бахархаж, би бол арай л чадахгүй гэж бодсондоо ч унтаж хэвтээ Артемийг том хүн шиг хүндэтгэн ширтэж зогсов.

	Нээрээ ч хэдүүхний гал түймэр хоёр өөр хүн болгосон юм шиг санагдана. Толик жаал хүү хэвээрээ үлдэж, Темка шууд л том хүн болсон юм шиг санагдана.

	Ингэж түлэгдчихээд, ингэж өвдөж зовж байгаа хэр нь яг л хуучнаараа, яг л чулуу гэсэн үг шүү. Юу гэж л хэлж ярьж байсан бэ яг л түүгээрээ, яг л шийдсэнээрээ ямар ч өвчин зовлон зоригийг нь мохоосонгүй.

	Толик мартаж орхиод нусаа зэгсэн чанга татчихлаа. Аав нь давхийж, Темка руу өндийсхийснээ Толикийг хараад тайвширч:

	— Ө-ө, чи байсан юм уу? гэв.

	Артем ч нүдээ нээлээ.

	Толик нүд ирмээд, өврөөсөө нэг дэгдээхэй гаргаж харуулав. Зургаагийн нэг. Тэгээд ойртуулахад нь Темка бүрзгэр шар нурууг нь илж үзэв. Толик дэгдээхэйгээ шалан дээр тавилаа. Хумсын чинээхэн шар юм шалан дээр халтичин чяс чяс дуугарч байгааг харахад хөөрхөн бөгөөд инээд хүрмээр. Толик хэдэн дэгдээхэйнээс болж эмээтэйгээ тун их үзэлцжээ. Тэгээд ч дийлж, дэгдээхэйнүүдээ пинд байлгадаг болжээ. Эзний нь эмнэлгээс гарч иртэл ямар ч гэсэн газардуулахгүй гэж хатуу шийджээ.

	Аав нь Темкагийн дээрээс тонгойж дэрийг нь засаад:

	— Ам чинь ангаж байна уу? гэсэн боловч Темка юу ч гэлгүй буруу харав.

	Аав нь аман дундуураа алгадуулсан юм шиг эргэж суулаа. Толгой унжуулан гутлынхаа хоншоорыг ажиглаж сууснаа санаа алдаад, тамхи татаад иртэл сууж байгаарай гэв. Тамхи тун ховор татдаг болсон бололтой. Яагаад гэвэл Темкаг унтаж байхад дэргэдээс нь холдож огт болохгүй шүү дээ. Тэгээд ч удаж удаж нүүр царай нь шар ногоон болчихсон орж ирэв. Хэд хэдэн тамхи угсруулсан бололтой.

	Толик аавыгаа гармагц:

	— Юм ярьдаггүй юу? гэж асуув. Тэгэхэд Темка:

	— Ярьдаггүй! гэлээ.

	Толикийн нэг удаагийн хэлдэг ёстой л үнэн байжээ. Амьдрал гэдэг чинь гунигтай, инээдэмтэй зүйл юм. Бод л доо, аав нь гэж Темкагийн дэргэдээс нэг ч удаа холдолгүй үнэнч нохой шиг нь л сахиж сууна. Тэгэхэд харин Темка огт тоосон шинжгүй таг чиг оргин нүүр буруулан, баргар царайлна. Хамгийн инээдтэй нь гэвэл Толик хамаг учрыг мэддэг, Темкагийн зөв гэж боддог байв.

	Тулалдаан гэсэн үг л дээ. Хэн нь хэнийгээ вэ, Темка аавыг нь уу, аав нь Темкаг уу? «Эцсийн тулалдаан» болж байна гэж Толик боддог байв. Нээрээ л эцсийн бүх юм мөдхөн тодорхой болно, нэг нь л дийлж, санасандаа хүрнэ.

	Темкад халбагаар юм идүүлж уулгадаг, тэгтэл харин аавын нь гараас идэж уудаггүй, ээжийгээ иртэл хоосон хэвтэнэ. Заримдаа өөрөө орны толгойн төмрийн завсраар эв хавьгүй нь аргагүй идэж ууж байгаа нь харагдана. Шоронгийн төмөр торны цаана сууж байгаа хүнд гаднаас нь тавагтай хоол барьчихсан юм шиг санагдана.

	Бас нэг явдалтай юм гэвэл аавыг нь байхад Темка ерөөсөө өндийдөггүй, бие засдаггүй, ээжээсээ бас зовдог, эмнэлгийн сувилагчийн дэргэд бүр ч ярьдаггүй байлаа. Тэгээд ч Толиктой хоёулаа сэмхэн учраа олдог байв. Толик аавыгаа тамхи татахаар гармагц орон доогуур шурдхийн орж «нугас» гэдэг огт тохироогүй нэр устай шаазан сав гарган ирж, улмаар Темкадаа тусална. Нэг гэм нь өрөөний үүд дотроосоо дэгээ түгжээ байхгүй учир Темка хүн ороод ирэх вий гэж зовон хөлс нь чийхран хөл гар нь чичирнэ. Тэр тусмаа аавыг нь ороод ирэх вий гэж их яарч сандардаг боловч хоёулаа дандаа амждаг, тэгээд Темка сэргэдэг хөгждөг байв. Толик инээлгэх баясгах гэж байдгаараа оролддог, хоёр гар дээрээ зогсох гэж үздэг боловч яагаад ч чаддаггүй, тэгэхэд нь Темка инээж, яагаад ийм амархан юмыг чаддаггүй амьтан вэ гэж гайхдаг байв. Толик заримдаа дэгдээхэй авчирч өгдөг, тэгэхэд нь Темка дэрэн дээрээ тавьж байгаад талхны хог өгдөг, дэгдээхэй нь зөөлөн дэрэн дээр өнхөрч унан унан талхны үртэс түүж иддэг, мань хоёр харж элгээ хөштөл инээж хөхөрдөг байв.

	Тэгж байтал аав нь орж ирээд, байрандаа сууна. Аль эсвэл Темкад урамтай нь аргагүй:

	— Номоо унших шив дээ? гэнэ.

	Темка харин хөмсөг зангидан, буруу харж хоёр гараараа чихээ таглана. Тэгэхэд нь аав санаа алдан дүнсийж харна. Уур нь хүрч, ширүүхэн үг хэлчих шахаад биеэ барьж байгаа янзтай шанааны нь судас гүрэлзэнэ. Үрчийж үнгэгдсэн шар шар хуудастай ном сөхөж дуулдахаар уншиж эхэлнэ. Темкаг эмнэлэгт авчрахад өмд дотроос нь гарсан өнөөх «Баскервиллийн нохой» гэдэг ном нь байлаа.

	Темкагийн хоёр гараараа чихээ яг таглачихсан байгааг хараагүй юм шиг дуугаа янз янз болгон аймаар газар нь шивнэх шахан уншихад нь Толик аанай айх мөртөө чих тавин чагнаж сууна. Хоёр дахь удаагаа чагнахад бас л сонин ер нь зуу дахин чагнасан ч сонирхол буурахааргүй ном билээ.

	Аав нь дуугаа хачин болгон:

	— «... Лаа асаалттай хөндийгөөс хүнийхтэй огтхон ч төсөөгүй хачин муухай нүүр царайтай нэг амьтан гарч ирлээ» хэмээн уншив. Ёстой толгойтой үс босоод, хамаг бие арзасхийх шиг болно. Толик дахиад л гайхаж, атаархан Темка руу харав. Өөрөө бол яагаад ч тэсэхгүй, ялимгүй боловч чихээ онгойлгож чагнамаар санагдана. Темка харин хол шүү, хуруу гарынхаа цусыг хаагдаж цагаан болтол нь чанга дарсан хэвтэнэ. Аавд нь ийм л хайргүй, дууг нь ч сонсох ийм дургүй байдаг байна!

	Тэгтэл Темкаг ингэж тэвчээр зааж байхад өөрөө ингэж л хоёр чихээ байдгаар нь дэлдийлгэчихсэн чагнаж суугаа нь эвгүй санагдав. Ингэхэд ер нь хоёулаа ярилцаж тохирсон, хоёулаа аавтай нь үзэлцэж байгаа хэрэг шүү дээ. Толик ингэж бодоод цас шиг цагаан сандал дээрээс босож, үүд рүү сэмээрхэн явж очоод эргэж, тэвчээртэй Темка руу, дараа нь юу ч мэдээгүй уншиж суугаа аав руугаа харав.

	Тэгээд энэ тулалдаан ер нь яаж төгсдөг, хэн нь хэнийгээ дийлдэг хэрэг бол доо хэнийх нь зөв байдаг бол оо? гэж бодсоор санаа алдан гарлаа.

	Хэнийх нь зөв байдаг бол доо?

	Дэгдээхэй өвөр дотор нь арвалзаж гижиг хүргэнэ. Толик уг нь тун их гижигтэй боловч энэ удаа юун гижиг хүрэх манатай явав. Бодолдоо дарагдсан, хамаг бие нь хөвчирсөн чангарсан явав. Аавтай нь тэр өрөөнд хоёулхнаа хоцорсон Темкадаа яаж тусалъя даа гэж бодохоос яс мах нь чангарсан хөвчирсөн, омголтсон уруулаа хөдөлгөн ганцаараа:

	— Тэсдэг юм шүү. Темка минь! Тэсдэг л юм шүү гэж шивнэн Темка маань үнэхээр хүн шиг хүн, нөхөр шиг нөхөр юм, үгүй ер нь яасан их тэвчээр вэ, юу л гэнэ яг л түүгээрээ хүн юм гэж бодож явлаа.

	Цааш нь бас намайг ингэж ядарч цөхөрч байхад Темка яагаад ядардаггүй хэрэг вэ, ийм бага жаахан мөртөө яасан их зоригтой тэвчээртэй юм бэ? Аавыгаа архи уулгахгүй гэж хэчнээн ч их тэмцсэн юм билээ, дараа нь ааваа гэр орноосоо хөөлгүүлэхгүй гэж ээжтэйгээ ч үзэлцжээ, одоо болохоор ондоо хүүхдийн аавыг орон гэрээсээ явуулах гэж хэчнээн их зовж байна вэ? гэж бодов.

	Үе үе санаа алдан ингэж бодсоор явтал нь эцсийн бүлэгт нээрээ л энэ хорвоо дээр амьд явна гэдэг амаргүй санагдав.

	Толик нэг л юмны ээжийнхээ ингэтлээ сэтгэл догдолдог болсны учрыг ойлгохгүй байв. Темкаг амьдралдаа ганц л удаа харсан, тэгэхэд дэлгүүрийн гадаа нэг харсан, тэгэхдээ олигтой ч харж авч чадаагүй мөртөө түлэгдчихээд эмнэлэгт хэвтэж байгаа, аав нь дэргэдээс нь холдолгүй сахиж байгаа гэж дуулаад гайхмаар хачин болсон билээ. Тэгээд л өдөр болгон: «Темка яаж байна?» гэж асууна. Тэр бүрийдээ бас: «Аав нь яаж байна?» гэж лавладаг болжээ.

	Темка ч овоо гайгүй болж, аав нь яах вэ дээ цагаан сандал дээр сахиад л суусан хэвээрээ. Тэгээд л тэр.

	Тэгээд л тэр ч бас биш л дээ. Яг л дүйнгэ юм шиг сууна гээч.

	Толик анхандаа Темкаг бодож л, түүний өмнө буруутайгаа мэдээд л ингэж суудаг юм байх гэж боджээ. Темка өөрөөс нь болж гэрээсээ оргосон, тэргүй бол оргоо ч үгүй, эмнэлэгт ингээд хэвтэж ч байхгүй шүү дээ. Гэтэл аав нь өөрийн нь өөдөөс ч ялгаагүй өрөвдөлтэй харна. Юм хэлэх ярихдаа хүртэл ээрнэ. Өөрийн нь өмнө ч гэм буруугаа гэмшсэн, ер нь хүн бүхний өмнө гэм буруутай, түүнийгээ гэмшсэн юм шиг царайлна.

	Темка Толик хоёр бага хүүхэд биш, жинхэнэ шүүгч нар юм шиг аав нь тэгээд хэргээ таслуулах гээд өмнө нь сууж байгаа юм шиг санагдана.

	Темка шүүдгээ шүүж тасалдгаа тасалчихсан, чихээ таглаад л буруу харчихдаг болсон, Толик ч тасалчихсан, тэгэхдээ хийсэн хэргийг нь хэзээ ч уучилж чадахаа больсон билээ.

	Ер нь хэрэг шүүнэ гэдэг, тэр тусмаа том хүний, тэгээд бүр төрсөн эцгээ шүүнэ тасална гэдэг хэцүү л дээ. Толик ухаанаараа бол аавыгаа уучилж хэзээ ч чадахгүй боловч дотроо бас өрөвдөнө. Аав нь, төрсөн эцэг нь шүү дээ!

	Энэ бүх хэрэг явдал ундарсан, аав нь хаяж өөр хүүтэй болсноос хойш Толикийн хувьд сүүдэр шиг алга болсон билээ. Гэхдээ л үе үе өвлийн тэр нэг үдшийг, урд талынхаа хашаан доторх модны цан хүүрэг болсон мөчрийг дурсан бодох болгонд аав нь эргээд ирэх шиг, харанхуйд хаанаас ч юм бэ гараад ирэх шиг санагдаж, хамгийн хэрэгтэй нэг юмаа гээчихсэн, дахиад хэзээ ч олохгүй юм шиг оргин өр зүрх нь шимширдэг билээ.

	Зүрх нь шимширч, хоолой нь зангиран, өөрийн эрхгүй аавыгаа өрөвдөж хайрладаг байв.

	Өрөвдөж хайрласнаас ч хамаг юм нэг тийшээ болсон юм.

	Толик нэг удаа аавыгаа ажиглаж сууснаа дэргэд нь очиж зэмлэх залхаахын оронд сахалдаа баригдсан хацрыг нь илэв. Аав нь толгой гэнэт өргөж өөдөөс нь харав. Хоёр нүд нь дорхноо хувирч гүн цээл шиг хархан боллоо.

	Толик аавынхаа нэг удаа өөрт нь хэлснээр

	— Сүүл унжуулаад юу хийх вэ! гэснээ дав хийв. Аав нь уйлж байлаа.

	Энэ жил хэрүүл маргаан, хэрэг төвөг үзээгүйгээ үзэж, сэтгэл санаагаар унаж, гомдож гутарч явсан Толик ингэтлээ хачин болоогүй байх.

	Аав нь уйлахдаа ээж шиг нь хоёр мөрөө ёрдос ёрдос хийлгэхгүй, хүзүүгээ байдгаар нь нугдайлгачихсан, завсраар нь толгойгоо нуух гэсэн юм шиг хоёр мөрөө өргөж хавчсан байв. Хүүхдийн дэргэд уйлж байгаагаасаа, хэчнээн зовж зүдэрч явлаа ч түүнийгээ хүүхдээс ингэж нууж хааж чадаагүйдээ ичсэн нүүрээ хийх далдлах газар олж ядаж байгаа юм шиг санагдана.

	Толик яах ч учраа олохгүй, яах хэрэгтэй, юу гэхээ ч мэдэхгүй, ер нь ямар нэг юм хийх, энээ тэрээ гэх хэрэгтэй эсэхийг ч мэдэхгүй зогсов.

	Темкагийн ор чахрахад эргэж харвал хоёр нүд нь хоргол шиг бөөрөнхий хар юм, хөмсөг нь гэж дүв дүгрэг болчихсон байв. Темкагийн харц шал өөр, харамссан ч юм шиг, хайрласан ч юм шиг, цаанаа л нэг өөр болов. Толик ийм харцтай байхыг нь огт үзээгүй билээ. Дандаа л ширүүн, шийдмэг харц нь ингэж шал өөр болдог байна!

	Темка ийм шал өөр харцаар аав руу нь харснаа, ороо дахин дуу гаргаж:

	— Петр Иванович аа! Петр Иванович аа, номоо унш л даа! гэлээ.

	Аав нь гараа малгайн саравч шиг духандаа барьж нүүрээ халхлан санаа алдаж дуу шуугүй сууж байснаа, царайгаа харуулахгүй нуусан хэвээр босож гарлаа.

	Толик дахиад Темка руу хялам хийв. Темка буруу харлаа. Толикийн харц бас өөр болсон байсан биз ээ. Толик уг нь ингэж харна гэж огт бодоогүй боловч өөрийн эрхгүй ийм юм болжээ. Толик аавыгаа буруутгаад байсан, Темка ч буруутгаад байсан билээ. Гэтэл гэнэт өрөвдөж Темка руугаа ингэж аягүй харчихдаг байна. Чи яасан хүн өрөвддөггүй амьтан бэ? гэсэн нь илт байгаа шүү дээ! Хүн гэдэг ер нь хачин амьтан юм. Өөрийнхөө толгой дээрх бухлыг мэдэхгүй байж хүний толгой дээрх өвсийг заана гэгчээр, өөрийгөө хэн ямар хүн гэдгийг мэдэхгүй л нөхрөө гэнэ шүү.

	Темка ч ойлгоод, яриангүй гомдоод буруу харж, Толик ч яасан эвгүй, нөхөрсөг биш юм болчхов доо гэж ичлээ.

	Хэн хэндээ ганц ч үг хэлээгүй, харцын төдийхнөөр л хамаг юм ингэж ойлгогддог хэрэг байна. Харц гэдэг хэчнээн ч хэлж ярьснаас хүчтэй байдаг юм байна.

	Хаалга дуугарч аав нь орж ирэв. Нүүр царай нь юу ч болоогүй юм шиг тайван болсон, тамхи татах гэж гараад л эргээд орж ирж байгаа юм шиг болсон байв.

	Том том алхалсаар суудалдаа ирж тухлан суугаад «Баскервиллийн нохой» гэдэг номоо дэлгэж, эхлээд Темка руу дараа нь Толик руу тайвуухан харав. Аав нь тайван харж, юм бүхнийг итгэлтэй хийж байсан боловч шал худлаа, хүүхдийн дэргэд том хүн гэдэг нэрээ бодож тайван царайлах гэж хичээж байгааг нь Толик мэдэж байв. Уйлах нь л үнэн голоос уйлсан, бусад нь цөм худлаа, тэгэхлээр аав нь үнэхээр зовж зүдэрч яваа хэрэг байв. Толик Темка хоёроос ч болсон биш, мань хоёрын өмнө буруудсандаа уйлсан биш, ер нь л их зовж яваа, хаана ч гэсэн хэзээ ч гэсэн зовж яваа тулдаа уйлсан хэрэг байв.

	Толик аавыгаа ажиглаж, «Баскервиллийн нохойн» тухай аймаар үйл явдлыг айвуу тайвуу уншиж байгааг нь чагнаж тайван байдалд нь огт итгэхгүй суув. Ийм юмыг чинь шал өөр юм бодсон хүн л ингэж хэнэггүй уншина уу гэхээс биш, хэн ч ингэж уншиж суухгүй билээ. Толик аавыгаа харанхуй их ой хөвчид ганцаараа төөрчихсөн хүн шиг гэж бодож суув. Хаашаа ч явахаа мэдэхээ болиод хашхирч гууглах гэснээ төөрснөө хүнд мэдэгдчихнэ гэж бодоод дуугарч ч чадалгүй, эргэлдэж байгаа хүн шиг.

	Толик ингэж бодож, ингэж итгэхгүй ажиглаж суусан хэр нь баярлаж суув.

	Темкагийн чихээ таглаж бөглөхөө болиод аавын нь уншихыг анхааралтай чагнаж хэвтээг хараад, ингэж эр хүн шиг, том хүний ухаан гаргасан явдалд нь, тухайлбал аавыг нь номоо уншаач гэж гуйснаараа дайсагнал гэдэг юухан ч биш, түүнээс эрхэм юм та бидний хооронд бий гэж ойлгуулсанд нь баярлажээ. Хоёр дайсан нэг нь дийлдсэнээ нөгөөдөө ний нуугүй хэлж гэмээж нь цухуйлгаж гэмээж нь цаадах нь ч бас ойлгодог, уучилдаг өршөөдөг гэдгийг ойлгуулсанд нь баярлажээ.

	10

	Темкагийн хэвтэж байсан өрөөнд хүчтэй салхи ороод ирсэн юм шиг боллоо.

	Өрөөн дотуур хуйлран өнцөг булан болгоноор нь явж эмийн эхүүн үнэрийг нь хуу үлээн цэнгэг сайхан агаараар дүүргэсэн юм шиг л боллоо.

	Өрөөнд дорхноо л хөгжилтэй сайхан боллоо.

	Толик торнисон дэгдээхэй шалан дээгүүр дэгдэн гүйж явааг харж дотроо инээд алдан чимээгүй сууна. Темка дэгдээхэйгээ ч тоохоо больсон, аав руу нь гялалзсан харцаар ширтэж, зогсоо зайгүй юм ярилцаж байгааг чагнан инээд алдаж суулаа.

	Цаад хоёр нь хамт уншсан «Баскервиллийн нохойнхоо» тухай ярилцан, Темкагийн: «Ийм юм үнэхээр байж болох уу?» гэхэд аав нь: «Болох л юм. Мундаг том нохойг фосфор түрхээд харанхуй шөнө гаргаад тавьчих юм бол ямар шуу амьтан явж харагдах вэ дээ? Тэгээд бүр энэ номд гарч байгаа шиг ойр хавьдаа нэг ч айл амьтангүй баахан шавар намаг дунд тавьчих, тэгээд тэндхийнхний хэлдэг ярьдаг үлгэр домгийг, тэр цаг үеийг, өөрөөр хэлбэл хорь дугаар зууны эхийг нэмчих хэрэг шүү дээ» гэж ярив. Темка инээд алдан, одоо тэгж нохой будаж болох бол уу гэж сонирхон, аав нь болохоор барах уу, харин ч амархан фосфоргүйгээр болно. Фосфор гэдэг чинь тун хортой, тэгэхлээр тэр нохой чинь дорхноо үхэж орхино, одоо бол харанхуйд гэрэлтдэг, ямар ч хоргүй тусгай будаг бий гэв.

	Темкагийн царай шал өөр болж, туурга ширтэв. Эмнэлгийн өрөөнөөс гарч хаагуур ч юм бэ явж явж ирээд, бодсон санасан зүйлээ аавтай нь зөвлөх гэсэн мэт, сургуультай баахан далайн гахайг тийм тусгай будгаар будчихаад харанхуй шөнийн тэнгист тавьж амьдрал байдлыг нь судалбал мөн ч сонин, чухал зүйл болно оо доо далайн гахайн амьдралыг шөнийн цагт судалсан ажигласан, жишээлбэл хаана ямар газар унтдагийг нь үзсэн мэдсэн хүн бий гэж дуулаагүй юм байна гэж ярив.

	Аав нь инээж, нээрээ л сонин санаа байна, гэрэлтдэг будгаар будсан далайн гахайнуудын хөдөлгөөнийг шөнийн цагт судалж зургийг нь авбал шинжлэх ухаанд үнэтэй нэмэр хандив болж ч мэдэх юм гэж зөвшөөрлөө.

	Темка тэгээд Толиктой хамт жалганаас олсон зургийнхаа аппаратын талаар, их том, хүнд аппарат байсан юм, хайран юмыг түймрээс авч гарч чадаагүй, аваад ирж чадсан бол ердөө л одоо гурвуулынхаа зургийг, Темка аавынхыг, аав нь Темкагийнхыг, дараа нь Толикийнхыг авахгүй юу, зураг авч сурна гэдэг чинь бас л чухал зүйл шүү дээ, хэн ч боллоо гэсэн, далай тэнгис судлаач боллоо ч гэсэн, инженер боллоо ч гэсэн, нисгэгч боллоо ч гэсэн хэрэгтэй зүйл гэж ярив.

	Аав нь хоёр хацар нь улайж ягааран, харц нь гялалзсан Темкагаас нүд салгахгүй харж, толгой дохино. Хэн хэн нь Толикийн тухай бүр мартсан янзтай.

	Толик харин гомдсонгүй. Би ямар хамаа байна, аав Темка хоёр сайн болж байвал миний хамаа алга, ер нь ингэж эвлэрдэг нь зөв, тун сайн хэрэг, хүн ер нь бие биетэйгээ хүн шиг ярилцаж харилцдаг байх ёстой шүү дээ гэж бодож суув.

	Түүнээс гадна Темкагийн бие овоо сайжирч байв. Энэ бол хамгийн гол зүйл байв. Оройд нь шилэн савтай юм бэхэлсэн, доторх ус шиг юм нь Темкагийн хөл рүү урсаж орж байдаг байсан модон тавиурыг авчээ. Бас Темкагийн нуруу дээгүүр босгоостой байсан майхныг авч, хажуугаараа жаахан хэвтэхийг зөвшөөрдөг болов. Темка тэсэж ядтал өвдөхөө больсон учир уруулаа хазах нь харагдахгүй болж, малилзтал инээж байдаг болов. Инээж хөхөрч байна гэдэг чинь хамгийн гол зүйл! Темка аав хоёр нь өдөржингөө инээж баясаж суудаг болжээ.

	Аав нь гэж ёстой л далавч ургасан юм шиг, дааж ядаж явсан бул хар чулуунаасаа сая нэг салж бие сэтгэл нь тавигдсан хүн шиг харагдана. Мөр нь шувтайж унжихаа больж, хоёр эгмийн нь яс ёрдойж харагдахгүй, толгой цэх, цагаан шүдээ ярайлган инээж байдаг болжээ. Хамрын нь хоёр хажуугаас завжаа хүртэл тогтоод байсан гүн үрчлээ ч арилжээ.

	Аав нь байдгаараа хичээнэ. Темкагийн хайрыг татах гэж тун ч их хичээнэ.

	Гэрэлтдэг далайн гахайн тухай, зураг авч сурах хэрэгтэйн тухай тэр нэг өдрийн яриаг Толик бараг мартаад байв. Гэтэл тэр нь зөвхөн яриа биш байжээ.

	Нэг өдөр Темкаг эргэхээр очиж өрөөний нь үүдийг онгойлгон толгой цухуйлгаж инээд алдтал нь Темкагийн орны тэнд нэг юм шолхийх дуулдав. Толикийн хоёр нүд орой дээрээ гарлаа. Темкагийн дэрний хажууханд гурван салаа урт нарийхан хөлөн дээр зоосон жижигхэн дөрвөлжин аппарат гялалзсан ганц шилэн нүдээрээ өмнөөс нь ширтэж байв. Темка нэг товчин дээр нь дарж, аав нь хөлийн нь хажууд явган суучихсан байгааг нь харахад пулемётынхоо ар талд хэвтсэн бүлэг шиг санагдана.

	Яасан догь вэ! Толик гялалзсан аппаратаас нүд салгах чадалгүй уулга алдав.

	Темка хажуугаараа харж хэвтээд, хөгжилтэйгөөр:

	— Орооч! Гэрэл зурагчны богино хугацааны сургууль хийж байна! Өнөө үдэш хальсаа угааж, зургаа буулгана гэж дуудав.

	Аав нь инээд алдан, Темкагийн хэлснийг залруулж:

	— Зургаа буулгана. Хальсаа би наана нь угаачихна гэлээ.

	Темка аав хоёр нь энийг нь тийм юм гэдэг юм, түүнийг нь ч тийм юм гэдэг юм, зураг авахдаа энүүгээр нь ингэж хардаг юм, хурдыг нь ингэж тааруулдаг юм, дурангийн хаалт гэдэг бол хүний ходоод агшиж сунаж байгаа юм шиг том жижиг болдог юм, гэрэл зургийн хальс олон янз байдаг гэх зэргээр хоёр биеэсээ өрсөн тайлбарлаж гарлаа. Толик овоо тогтоож байснаа хальсны хүч чадал гэдгийн учрыг бүр ойлгосонгүй.

	Аав нь инээж:

	— За аль вэ! Хэн хэн чинь онолын хувьд овоо юм сонслоо. Одоо ингээд хоёр биеийнхээ зургийг ав, хэчнээн л бол төчнөөн авч болно. Нэг хальс хийгээд гучин зургаан удаа зураг авч болдог юм шүү дээ гэв.

	Толик Темка хоёр бие биеийнхээ гараас аппаратаа булаах шахуу шүүрэн авч эргэн тойрны юмыг, нэг нэгнийгээ, аавыгаа, өрөөн доторхоо, цонхоор харагдаж байгаа юмыг дарж гарлаа. Тэгэхдээ гадаах юмны зургийг бол Толик дарж, дарах болгон нь Темка:

	— Юуны зураг авав? Юуных гэнэ ээ?.. Сая юуныхыг авав? гэж асууна.

	Баярлаж хөөрсөн Толик:

	— Троллейбус! Бор шувуу! Хэдэн охин! гэж хашхична.

	Темка мөн баяртай хөөртэй инээж:

	— Удахгүй эмнэлгээс гараад ёстой юм юмны зураг авна даа! Төрөл бүрийн шувууны зураг, янз бүрийн ан амьтны зураг авна! гээд, Толикийн:

	— Тэр олон шувуу, ан амьтан чинь хаана байгаа юм бэ? Бор шувуу, хэдэн дэгдээхэй, муур нохойноос өөр юу олдох вэ дээ! Тэднийг чинь ямар шувуу, ан амьтан гэх вэ гэж гайхахад:

	— Ойд явахгүй юу! гээд, аав руу нь эргэж: — Намайг эмнэлгээс гарахаар ойд явна, тийм ээ Петр Иванович аа? гэв.

	Аав нь:

	— Тэгнэ ээ! Усан онгоцоор доошоо явж болох юм шүү. Баасан гарагийн орой яваад ням гарагийн орой эргээд ирэхэд бүтэн хоёр хоног гэсэн үг. Загасчилж ч болно, шувууны зураг ч авч болно. Би нэг тийм газар мэднэ гэлээ.

	Толик баярласан аавыгаа харж сууснаа инээд алдав. Аав нь мань хоёрт биш, харин хэн нэг хүн аавд нь өөрт нь усан онгоцоор дагуулж явна гэж амлаж байгаа юм шиг учиргүй их баярлаж байв. Яг л хүүхэд гэсэн үг.

	Тэгтэл аав нь:

	— Тэр болтол та хоёр зураг сайн авч сурцгаа! Шувууны зургийг ганц ганцаараа авах хэрэг гарна. Би та хоёртой байхгүй, тэгэхлээр зааж хэлж өгөх хүнгүй гэсэн үг шүү дээ. Модон дотор зураг авна гэдэг бас задгай газар зураг авахаас өөр. Хурд, дурангийн хаалт аль алиныг нь тохируулах, тэгэхдээ хальсныхаа хүч, зургийг нь авах гэж байгаа зүйлийнхээ аль зэрэг гэрэлтэж байгааг бодож тохируулах хэрэгтэй гэхчлэн нэгд нэгэнгүй зааж зааварлав.

	Тэгээд мань хоёроор зураг авах бодлого бодууллаа. Яг л тоо бодохтой адилхан, дүрэм цээжээр мэддэг байх хэрэгтэй юм байлаа. Тэгээд бас дүрэм мэдсэнээр хамаг хэрэг бүтчихгүй, заавал дадлага сургууль хийх хэрэгтэй ажээ. Юу харснаа шол хийлгээд байдгаа больж, юуны зургийг яаж авах, ямар хурдтай авах, дурангийн хаалгыг хэд дээр тавихаа сайн боддог болов. Тэгтэл ч хальс дууслаа.

	Аав нь хальстай бортогыг нь мулталж аваад, мань хоёрыг орхин явав. Хоёулаа үлдэж хоосон аппаратаараа бие биеийг шагайж баахан хоосон дарлаа. Эцсийн бүлэгт Темка түрүүлж:

	— Одоо больё, аппаратаа наанаасаа дүүжилчих, хоосон дарсаар байгаад эвдээд хаячихвал хаашаа ч явахаа болино гэсэн үг гэв.

	Толик хэлсэн ёсоор нь дүүжиллээ. Тэгтэл эвгүй нэг бодол төрөв. Шалавхан хөөж зайлуулъя гэж хичээсэн боловч нэмэр болсонгүй. Иймэрхүү өөдгүй бодол санаснаар тэгж арилдаггүй, хүний дотор юм уу, нүүр царайд тэр дорхноо ул мөрөө үлдээдэг бололтой. Үүнийг дор нь ажиглаж мэдсэн Темкагийн юу болов гэхэд Толик балай бодлоос шалавхан салахын түүс болж хэнэггүй царайлан:

	— Юу ч болоогүй ээ! гэв..

	Гэтэл харин салах байтугай улам томорч, дотор нь нэг амьд сармагчин яваад орчихсон юм шиг санагдав. Анхандаа жижигхэн байснаа удаж түдэлгүй томорч, үс ноосондоо баригдсан бүдүүн сармагчин болж хувирсан шиг, тэгээд бас Шура эмээтэй нь тун төстэй юм шиг санагдана. Тэгээд гэдэс дотроос нь эгээ яг эмээгийнх шиг нь дуугаар: «Үгүй ер нь хэний чинь аппарат болж байна вэ? Хэнийх чинь юм бэ? Чинийх үү, Темкагийнх уу? Мэдэхгүй байна уу? Тэгвэл мэдэж ав! Темкагийнх шүү дээ! Аав чинь цаадхад чинь бэлэглэсэн юм, мэдэж байна уу? Чамд биш Темкад! Тэгэхдээ харин төрсөн хүү нь чи гэж байгаа шүү дээ! Темка ер нь юу нь билээ дээ? Юу нь ч биш! Аав чинь чамд иймэрхүү юм бэлэглэж байсан бил үү? Сайн бод. Бодолт байна уу? Хэзээ ч үгүй шүү дээ!» гэж шивнэнэ.

	Сармагчин гэдэс дотор нь цовхчиж, үсэнд баригдсан урт гар хөлөөрөө ийш тийш нь ёвчин, чихэндээ хүрсэн том амаа ангайж тэнхээ чадлаараа чарлан, юундаа ч юм бэ учиргүй их баярлаж байх шиг санагдана. Сармагчин ийнхүү томрох тусам Толикт улам бүр аягүй болж толгой унжуулж суулаа.

	Өөрөө өөрөөсөө ичин Темка руу харахаас айж байв.

	Хүн юу бодох санахаа өөрөө сонгодоггүй, элдэв бодол санаа аяндаа орж ирдэг, сайн муу аль нь ч чамаас асуулгүй өөрөө л ургаад ирдэг нь яахын ч аргагүй зүйл л дээ. Харин хамгийн гол нь өөдгүй бодол санааг л газар авхуулахгүй, хэрэгжүүлэхгүй биелүүлэхгүй яг барьж чаддаг байх хэрэгтэй. Тэгж гэмээж нь чи хүн нэрдээ эзэн болж чадна. Дотроо орсон тэр муухай сармагчныг цаг тухайд нь сүүлдэж аваад гаргаж хаядаг, холоо чулуудчих хэрэгтэй. Тэгж гэмээж нь санаа сэтгэл чинь ариухан сайхан, амар жимэр болно. Өөдгүй юм бодож санахгүй, үс ноосондоо баригдсан сармагчин урт гар хөлөөрөө энд тэнд рүү чинь ёвчоод байхгүй сайхан болж орхих вий. Түүнийг харин түргэхэн л авч хаях хэрэгтэй. Түргэхэн авч хаяхгүй удаачих юм бол, өрөвдөж хайрлах том бол уу өөрөө чи ижил дасал болж орхиод, үс ноосонд баригдсан өөдгүй муухай дотортой явдаг болно. Хүний нүүрэн дээр инээдэг мөртөө дотроо үзэн ядаж явдаг өөдгүй амьтан болж хувирна.

	Толик толгой дээш өргөж гүнээ санаа алдав. «Өөдгүй муу сармагчин чи, тонил, одоохон тонил!» гэж бодсондоо өөрийн эрхгүй гараа гозолзуулахад нь бүр гайхсан Темка анхааралтай ажиглаж:

	— Чи чинь юу гэгч болоод байна вэ? гэв.

	Толик нүдээ анин, амьсгаагаа дарлаа. Сармагчин агчиж, анхных шигээ жижигхэн болов. Жижигхэн болсон хойно учиртай, жижгийг нь хөөгөөд гаргачихад амархан гэж бодсон Толик дотроо: «Тонил гэж байна шүү!» гэж зандрав. Сармагчин жижгэрсэн ч гэсэн зайлах шинжгүй шүү. Хумсын чинээхэн бөөн юм болчхоод нойрсоод өгөв.

	«Ийм балай юм байх гэж! Ёстой балай юм!» гэж бодож суусан Толик Темкагийн түрүүчээс хойш хараад байгааг мэдээд, асуусанд нь арга буюу нэг хариу хэлэх хэрэгтэй болж:

	— Зүгээр дээ! Шал балай юм бодоод!» гэв.

	Нээрээ л шал балай юм даа! Хэнд хэзээ ч атаархаж яваагүй Толик маань энэ удаа ингэж атаархдаг тэгэхдээ бүр хэнд гэж санана, хамгийн сайн нөхөртөө ингэж атаархдаг байна шүү! Темка нь тэртэй тэргүй зовлон амсаж явдаг! Өөрөөс нь ч илүү юу гэхээс биш дутуугүй зовж зүдэрч явдаг. Одоо л нэг овоо болж ялимгүй боловч баярлаж байхад нь дотнын гэж байгаа ганц найз нь атаархаж байдаг, ёстой таарч дээ!

	Темка юу бодож санаж байгааг нь чагнах мэт анхааралтай харж хэвтсэнээ гунигтайхан:

	— Юундаа зовсон юм бэ! Энэ аппарат чинийх шүү дээ. Петр Ивановичийн өгсөн ч би авахгүй. Чи бид хоёрын яриа бий шүү дээ гээд хэсэг зуур дуугүй болов. Толик дэмий л ам ангайн, Темка яаж мэддэг байна вэ гэж гайхаж суув. Тэгтэл нь Темка их л юм бодсон янзтай: — Би чинь сэрэнгэ мөртөө унтаад л байгаа юм шиг санагдах юм. Унтаа өвчин гэж байдаг юм гэнэ билээ. Тийм өвчин туссан хүн хэдэн ч жилээр магадгүй унтдаг юм гэдэг... Тэрүүн шиг л унтаад байх шиг, сэрье гэх сэрэхгүй л унтаад байх шиг санагдах юм. Тэгэхдээ сэрмэгц л бүх юм бахь байдгаараа болно л доо гэж ярив.

	Толикийн нүүр өөрийн эрхгүй минчийж улайлаа. Жижигхэн сармагчин ууршин алга болж, өөдгүй бодлоос бүр мөсөн салахад дан ганц ичих сэтгэл, Темкагаасаа ичиж зовох сэтгэл үлджээ. Тийм муухай сармагчин дотор нь орчих гэж байх уу, тийм муухай юм бодно гэж ер нь байх уу!

	Толик гэнэт дав хийв. Яг тэр шүү! Яриан байхгүй! гэж бодов. Эмээгийн цус гүйж байгаа хэрэг байна шүү, ховдог шунахайдаа болж бүхэл бүтэн нэг айлыг талх үүрүүлж байгаа юм шиг үймүүлж хутгасан өөдгүй эмгэний зээ болохоороо л ийм өөдгүй юм бодож санаж байгаа минь энэ гэж мэдлээ.

	Тэгээд чавга шиг улаан царайлсан амьтан жаахан сууж байснаа босон харайж гарч гүйлээ. Ийм ичмээр муухай юм бодох гэж байх уу?

	Эмнэлгийн гадаа ээж аав хоёртойгоо золтой л мөргөлдчихсөнгүй. Аав нь том гэгчийн хатуу цаасан хайрцагтай юм барьжээ.

	Толик хажууханд нь яахаа мэдэхгүй гайхаж зогсов. Дэргэдүүр нь өнгөрөөд гардаг ч хэрэг үү, аав ээж хоёрыгоо уулзаад зогсож байхад баярлах ч хэрэг үү ёстой бүү мэд. Урьд өмнө бол ч яриангүй баярлах байсан. Одоо харин яахаа ч мэдэхгүй зогсоно. Энэ талаар юун бодохтой манатай, Темкагийн тухай, зургийн аппаратын тухай, тэр дундаа өөрийнхөө тухай бодолд автаад байжээ.

	Эмээг дуурайсанд орвол усанд живээд, эсвэл байшингийн дээвэр дээрээс толгойгоор үсрээд үхчихсэн дээр санагдана. Эмээгийн цусны хольцтой төрсөн бол ёстой балай юм чинь тэр дээ! Сармагчин бүр алга болох нь болж, тайвшрах нь тайвширсан, одоо ердөө Темкагаас нүүр хийх газаргүй ичиж байв. Тэгтэл чинь дахиад эхэлбэл яана? Өнөөдөр биш гэхэд өөр нэг өдөр өөр нэг юман дээр, өөр хүний хувьд ийм өөдгүй муухай юм бодогдвол яана? Толик Толик өөрөө биш болж, саяных шиг сармагчны эрхшээлд орвол, хүн дүрстэй мөртөө хүн биш болчихвол яана? гэж бодов.

	Аав ээж хоёрынхоо сүйд майд болсон юмгүй, хэзээ язааныхаараа юу ч болоогүй юм шиг ярилцаад зогсож байгааг ч анзаарсангүй.

	«Ээж Темкагийн биеийг ямаршуу байна гэж сонирхож явсан хэрэг байх. Тэгээд л аавтай тааралдчихсан хэрэг биз. Тэрүүнд чинь тэгээд сүйд майд болоод байх ч юу байх вэ дээ?..» гэж бодон зогсов.

	Тэгээд аавыг нь:

	— Хальсаа угаачихсан. Одоо зураг буулгадаг хэрэг дээ гэхэд ээж нь бүгдийг мэдэж байгаа, зургийн аппаратын талаар ч, өнөөдөр мань гурвын зураг авсныг ч мэдэж байгаа янзтай:

	— Эмнэлгийн өрөөнд үү дээ? гэж гайхав.

	Аав нь инээд алдан:

	— Тийм ээ! Николай Ивановичийг санаж байгаа биз дээ? Эндхийн ерөнхий эмч юм байна шүү. Зөвшөөрнө өө! гэв.

	Ээж нь тайвнаар:

	— Тэгвэл орцгоо орцгоо! Баяртай! гээд, эргэж гудамжаар тухаараа алхлав. Толик сая нэг жаахан сэхээ орж санаа алдан, аавтайгаа Темка руу явлаа.

	Аав нь мөрөөр нь тэвэрч:

	— Зүгээр! Удахгүй зүгээр болно гэв.

	Толикийн дотор бүр уужуурч, нээрээ л удахгүй байх, Темка удахгүй зөв зүгээр болж эмнэлгээс гарна байх гэж бодлоо.

	Харин хэн хэн нь буруугаар ойлгожээ.

	Шал буруугаар ойлгожээ.

	Ингэж буруугаар ойлгосон нь мөдхөн тодорхой болно. Темкагийн өрөөнд орж очоод аав нь авчирсан хатуу цаасан хайрцгаа онгойлгон өсгөгч, хуванцар хоёр гурван ч таваг, улаан гэрэл гаргаж ирлээ.

	Аавыг нь ингэж авчирсан юм хумаа дэлгэж байх уур Темка Толикийн түрүүхэнд юу болоод тэгж гарч гүйсэн учрыг ололгүй гайхан ширтэнэ. Бүх юм бэлэн болж, хэн хэн нь тухлан суугаад, хамгийн эхний цаасыг хуванцар тавагтай хор луу хийв үү үгүй юу Темка тэр тухай мартжээ. Улаан чийдэнгийн бүдэг гэрэлд хоёр нүд нь ууртай догшин юм шиг гялалзан, Толик руу нүд ирмээд, чихэнд нь хошуу бараг наалдуулан:

	— Чи ч ёстой сайн аавтай хүн юм даа! гэж шивнэв.

	Толик Темкаг ч бодож, аавыгаа ч бодон баярлаж, улаан гэрлийн өмнөх тавагтай хоронд хийсэн цаасан дээр өөрийгөө ид шидтэй юм шиг бий болж улам бүр тодорч байгааг харж суув. Ханан хээтэй цамцныхаа захыг дэлгэчихсэн, байдгаараа инээчихсэн, хоёр хөмсөг нь гэж тээр дээр, хоёр нүд нь гэж хоргол шиг хархан юм харлана.

	Темкагийн өрөөний үүдний хатавч налаад зогсож байгаа өөрийгөө ийнхүү ажиглаж, яг тэр үед цаг хугацаа зогсчихсон юм шиг яасан сонин юм бэ гэж гайхаж суув.

	Толик өөрийнхөө зургийг нойтноор нь хуйлж барьсаар гэртээ иржээ. Өглөө босоход нь зураг нь хатчихсан, ээж нь хананд дардаг хадаасаар тогтоочихсон байв. Эмээгийн нь бурхан байсан буланд, тэгэхдээ жаахан дор хадсан байлаа.

	Тэгээд ээжийнхээ инээж хөхрөн:

	— Бидний бурхан тэр байгааг харж байна уу? гэхэд нь, инээхчээн болоод, дуу шуугүй сууж байгаа эмээ рүүгээ хяламхийж:

	— Бидний гэдэг чинь хэнийх гэсэн үг вэ? гэв.

	Эмээгээ босон харайж очоод л ураад хаячих байх гэж бодож байлаа. Анхны жинхэнэ зураг нь хайран юм сан. Зургийн аппаратын өмнө хөшөө шиг сууж байж даруулаагүй, зурагчин нь жаал хүүхэд хуурч байгаа юм шиг: «Одоо яг наашаа харж байгаарай, энэ дотроос шувуу гараад ниснэ шүү» гэж хуурч байж дараагүй, том хүн шиг жирийн нэг байдалтай даруулсан жинхэнэ зураг юм сан. Тэгээд бас Темкагийн минь авсан зураг юм сан гэж бодож байв.

	Ээж нь эмээг нь хүн байна ч гэж тоосон шинжгүй, хөгжилтэйгөөр:

	— Бидний л байхгүй юу! Бидний! Бидний гээд тас тас инээлээ. 


Тавдугаар бүлэг : БАЯН ЭМГЭНИЙ ЗЭЭ

	Тэр нэг өдрөөс хойш, Толикийн нойтноороо зураг авчирдаг өдрөөс хойш ээж нь яг л радио гэсэн үг, зай завсаргүй дуулж байдаг болжээ. Хоёр хацар нь ягаарчихсан, хувцас хунар нь хүртэл юундаа ч юм бэ баярласан юм шиг сэрчигнэн дэрвэнэ. Ээж нь явж хөдөлж байгаа гэж ёстой л дэгдэж дэрвэж байна гэсэн үг.

	Толик харин юундаа ингэтлээ баярлаж хөгжинө вэ дээ гэж гайхна. Аав хаяад явчихсан байхад гуньж гутарч суумаар юм даа, энэ ер нь нэг л биш, манай ээж ер нь энээ тэрээхэн юманд ингэтлээ баярлахаар хүн биш юм сан. Ингэхэд ер нь?.. гэж бодно.

	Ингэхэд ер нь?.. гэж бодохоос хамаг бие нь хачин оргиж, зүрх нь агчиж агших шиг, хуруувчин чинээхэн болчих шиг, бүх бие нь агчиж агшин тохойн чинээхэн, хэнд ч хэрэггүй жижигхэн амьтан болчих шиг санагдана.

	Магадгүй юм шүү! Аав өөр авгайтай болчихсон. Ээж ч гэсэн дээ, өөр авгайтай, юу билээ, өөр нөхөртэй болчхож мэднэ шүү дээ?

	Ингэж бодохоос шанааны нь хоёр судас гүрэлзэнэ. Тэгснээ арай ч үгүй байлгүй дээ гэж өөрийгөө тайтгаруулна. Муухай бодлыг хөөн зайлуулж, гуньж гутарч суухын оронд инээж хөхөрч байгаа хүн заавал өөдгүй амьтан байх ёстой болж байна уу? гэж өөрийгөө зэмлэнэ.

	Тэгээд бүр тайвширч, инээд алдан, ээжийгээ ажиглана. Ээж нь сонинд давс, болгоогүй төмс, ногоон сонгино боож жижиг цүнхэнд хийгээд ус руу битгий их ороорой, модоор битгий их хол яваарай гэх мэтийн элдэв юм захиж занана. Сүүлчийн ганц хүү нь харанхуй их ой хөвчид хань ижилгүй ганцаархнаа явах гэж байгаа юм шиг л захиж занана.

	Аврах бүслүүр энд тэндгүй дүүжилсэн төмөр хашлага, бариул нь гялалзсан том цагаан хөлөг онго- зогсоолд зогсож харагдана. Суулгах болоогүй учир улс амьтан голын хөвөөгөөр дүнгэр дангар гэлцэн цааш нааш сэлгүүцэж байгааг Толик ажиглав. Ногоон брезент цамцтай тойрон аялагч бүстэй бүсгүй залуус бөөгнөрч зогссон инээж хөхрөлдөнө. Зарим нь буу, гитар хөгжим мөрөвчилжээ.

	Энд тэнд загасны уурга хэд хэдээрээ ёрдолзож, уурга болгоны доохонтойд нар салхинд онгож гандсан саравчтай малгайнууд мөөг шиг пөмбийлдөнө. Чулуугаар сийлчихсэн юм шиг хөдөлгөөнгүй нүүр царайлсан загасчдыг хараад инээдээ барьж чадсангүй. Бүр одоо гүн ногоон цээл рүү дэгээгээ шидчихээд хөвүүрээс нүд салгаж чадахгүй яг гөлөрсөн суугаа улс шиг харагджээ. Лав дэмий зогсоогүй, дор бүрийдээ өөр хэний ч мэдэхгүй олохооргүй нүхтэй, өөрөөр хэлбэл загас элбэгтэй газартай, тийшээ шалавхан шиг очих юм сан гэж яарч байгаа даа «хувиа хичээсэн амьтад чинь!» гэж бодов. Тэгээд Темкатай, аавтайгаа гурвуул яаж шуухан загасчлахаа бодож санаа алдан инээмсэглэв. Гурвуулаа нэг унуул модон дээр зэрэгцэж суугаад, унуул мод байдаггүй юм гэхэд эрэг дээр зэрэгцэж суугаад л нэгийгээ загас барих болгонд баяр хөөр болно доо гэж бодов.

	Усан онгоцонд суулгаж эхлэхэд шуудайтай, сагстай юм үүрсэн тэвэрсэн тосгоны авгайчуул тойрон аялагчид загасчдын хажуугаар хэрэм цайз эзэлж байгаа цэргүүд шиг дайрлаа. Том жижиг талх, цагариг боовоор дүүргэсэн сагс тэвэрсэн авгайчуул хачин хачин хараал тавих боловч хэн хэндээ гомдсон, юм санасан шинжгүй, шатаар шалмаг гэдэг нь жигтэйхэн цуван уван гүйлдэнэ. Юундаа ингэтэл үймэрч сандарч байгаагийн нь учрыг ололгүй гайхан инээж зогстол нэг хүн нүдийг нь дараад авав.

	Толик хөхөрч Темка л байна даг! гэв. Темкагаас өөр хэн байх вэ дээ! Толик эргэж хараад, дахин хөхрөв. Артем аав хоёр нь хэзээ язааны загасчид, гэсэн үг, хуучин муу пиджак, шалбигар шалбигар саравчтай малгай олоод өмсчихсөн байв.

	Гурвуулаа санаа сэтгэлээрээ цас шиг цагаан усан онгоцон дээр аль хэдийнээ гарчихсан, энээ тэрээхнийг ярилцан инээж хөхөрч байв. Шуудайтай, сагстай юм үүрсэн өргөсөн авгайчуулын цуваа сая нэг дуусахад уурга муурга болсон загасчид намбатай нь аргагүй хөдөллөө. Хэний яанаагүй хөдлөх цаг иртэл шил жингэнэн хагарах чимээ гарлаа.

	Зогсоолын жижиг мухлагийг, тэнд түрүүчээс хойш шар айраг ч юм уу, архи дарс нь ч юм уу нэг уудаг юм худалдаад байсан, баахан танхай амьтад овоорсон байсныг Толик аль түрүүн харсан билээ. Танхай тэр амьтад зогсоолын жижиг талбайгаар сэлгүүцэн, бие биесийн элэг рүү түлхэж ёвчин, усан онгоцонд суулгаж эхлэх хүртэл улс амьтны анхаарал татаж байв. Ачаа бараагаа дааж ядсан авгайчуул архичдыг харж толгой сэгсэрч байсан. Толик харин нэг хараад л нүүр буруулжээ. Ийм сайхан байгаа санаа сэтгэлээ шал дэмий юманд үймүүлээд юу хийнэ гэж боджээ. Тэгтэл чинь лонх хагарч, согтуу хүн хашхирах нь энэ. Мухлаг руу эргэж хартал нь нэг согтуу хүн гуйвж дайвсаар наашаа ирж явав.

	Цамцны нь энгэр заам задгай, өрөөсөн гартаа лонхны хүзүүн тал барьсан, толгойтой үс нь сагсайж сэгсийсэн, нүүр ам нь хөх няц болсон хүн гуйвалзан гүйж ирлээ.

	Темкагийн аав мөн дөө. Толик эхлээд: «Загасчилдаг хөг маань өнгөрлөө!» гэж л харамсжээ.

	Согтуу хүн лонхны хагархай гялалзуулан заналтай дөхөж ирээд, аавыг нь ажигласнаа:

	— А-а!.. Манай үеийн баатар!.. 3а явъя, нэг юм хувааж ууя! гэв.

	Толик аав руугаа харлаа. Царай нь цонхийчихсон, уруулаа тас жимийчихсэн, зангидсан гар нь ялимгүй чичирч байхад нь айж байх шиг байна гэж бодож байтал аав нь харин ширүүнээр:

	— Бидний юманд явж байгааг харахгүй байна уу? гэв.

	Согтуу эр учиртайгаар:

	— Мө-өн!.. Юманд явж байгаа хэрэг үү? Эхлээд эхнэрийг минь, одоо хүүг минь салгах санаатай юу? гэлээ.

	Толик дахин аав руугаа харав. Гар нь чичрэхээ больсон, Темкагийн аав руу нэг алхав. Цаадах нь тал лонхоо харуулж, паргиа дуугаар:

	— За, за! Үүнийг харж байгаа биз? гэв.

	Лонхны арзгар ирмэг наранд чононы араа шүд шиг арзалзан гялалзаж харагдана.

	Толикийг ийнхүү томчуулын хажууд хараад зогсож байхад зайдууханд дуу шуугүй зогсож байсан Темка аавыг нь согтуу хүн рүү нэг алхахад сэхээ орох шиг болов.

	Толик аавыгаа өмөөрч хамгаалах нь дээ гэж бодсон боловч Темка харин аав руугаа гар зангидан хүрч очив. Согтуу хүн хүүгээсээ л айж араараа ухарлаа.

	Темка аяархан боловч ууртайгаар:

	— Юу болж байгаа чинь энэ вэ?.. Юу болж байна вэ? гэж асуун аав нь гуйвалзан ухарна.

	Тэгсээр гар нь суларч, барьж байсан ногоон өнгийн тал лонх нь барагшин дээр жингэнэн унав. Улмаар уул хаданд цуурайтах шиг усан онгоцны хонх хангиналаа.

	Толик: «Хөдлөх нь ээ» гэж бодов. Согтуу хүн зогсож, аав руу нь толгой сэжин гар тосоод:

	— За яах вэ, тэгвэл гуравт өгчих! гэв.

	Аавыг нь мөнгө гаргахаар уут руугаа гар явуултал Темка гэнэт эргэж, чанга биш хэр нь захирангуйгаар:

	— Хэрэггүй! гэв.

	Толик аавынхаа гараа тэр дор нь хойш татахыг хараад гайхав.

	— Согтуу хүн жаахан ухаан орж байгаа янзтай:

	— Ядаж ганц рубль өгдөг байгаа даа! гэж гуйв.

	Темка аав руугаа дуу шуугүй ширтэж зогссоноо уут руугаа гар явуулж мөнгө гаргаж, шуудхан:

	— Май! гээд, шалавхан эргэлээ.

	Архичин аав нь бараг дэвхцэж цовхчин, гуяа алгадаж гууглах нь холгүй амьтан мухлаг руу гүйхэд Темка усан онгоц руу алхлав. Мань хоёрын дэргэдүүр өнгөрөхдөө толгой ч эргүүлсэнгүй, товчхон бөгөөд захирангуйгаар:

	— Явцгаая! гэлээ.

	Зогсоолын хонх хоёр дахь удаагаа хангинахад усан онгоцны яндан түүнийг түрэх адил урьд эрт цагийн үлэг гүрвэл гэдэг амьтан л ингэж дуугардаг байсан байх гэлтэй муухай ориллоо.

	Гурвуулаа шатаар нь санд мэнд гүйв.

	Хойно хоцорсон өндөр эрэг дорхноо л намхан болчихсон харагдана. Усан онгоц хөөс татуулсаар тогтуухандаа болоод төмөр юм шиг харагдах мөрний тэхий голоор зүсэн замдаа оров.

	Толгой дээр туг хааяа намирч, усан онгоц үл мэдэг чичрэн, өндөр яндангаас нь утаа биш, уур савсаж байгаа юм шиг харагдана.

	Ачаа бараатай авгайчуул сандал дээгүүр тухлан, эрээн мяраан алчуураа толгойноос авч, идэж уух юмаа дэлгэчихсэн шиг инээж хөхрөн, өргөст хэмх шир шир хазна. Загасчид уургуудаа нэг газар түшүүлж орхиод өөрснөө мухлагт цугласан харагдав. Тойрон аялагчид хөгжилтэй дуу дуулна.

	Темка яалаа ч гэж тэр юм бэ аав хүү хоёрт гомдсон хүн шиг түрүүчээс хойш дуу шуу ч байдаггүй, эргэж ч хардаггүй, усан онгоцны урд хэсэгт оччихсон хашлага тээн ус руу ширтсэн явна.

	Толик нөхрийнхөө сэтгэлийг засах санаатай дэргэд нь очиж мөрөөр нь тэвэрсэн боловч цаадах нь хөдөлсөн ч үгүй.

	— Чи минь яачхав аа? гэхэд нь дуугарсангүй.

	Темкагийн эмнэлэгт хэвтэж байх хугацаанд цаг мөч яг л нэг байрандаа зогсчхоод байсан юм шиг санагдлаа. Нэг үгээр хэлбэл шатар тоглож байгаа юм гэсэн үг. Хэн хэн нь нүүгээд л байгаа харагддаг, харин тэгтэл хэн нь ч хожилгүй шувтардаг. Хар нь ч үгүй цагаан нь ч үгүй хий дэмий л баахан нүүсэн байдаг. Толикийн эргэн тойронд яг л тэр. Хэн хэн нь хөдлөөд л байсан, ярилцаад л байсан, юм хум хийгээд л байсан гэтэл бүх юм хуучнаараа, юу ч өөр болсон юмгүй.

	Цаг мөч дахиад л яваад эхэлсэн юм шиг, Темкагийн аавтай тааралдмагц нь л цагийн зүүг хөдлөх шиг. Тэгэхдээ хэдийд зогссон байсан бэ яг тэр байрнаасаа биш харин өнгөрсөн бүх хугацааг алгасаад, гэнэт үсрээд л яваад эхэлсэн юм шиг санагдана. Юм юм санаснаар биш, харин шал өөрөөр эргэсэн байдаг байна.

	Ээж нь тайвширсан, тэгэхдээ аавыг нь эргэж ирэхээсээ өнгөрлөө гэж шийдсэн бололтой л доо. Темка аав хоёр нь сайн болсон. Уг нь ингэх ёсгүй байсан хэрэг шүү дээ. Битгий л сайн болоосой билээ, аав минь эргэж ирээсэй билээ гэж хэнээс ч илүү хүсэж явсан Толик маань өөрөө тэр хоёрыг ийм сайн болоход нь бишгүйдээ тусалсан байдаг байгаа даа.

	Цаг мөч ингэж хэсэгтээ зогсож байгаад гэнэт хөдлөхдөө Темкаг ч шал өөр хүн болгожээ. Урьд өмнө бол аавыгаа аргадаад, түшиж тулаад л аваад харих байсан шүү дээ. Гэтэл сая тэгсэнгүй, огт тоосонгүй. Энэ тийм амархан хэрэг гэж үү дээ?

	Цаг мөч цааш хөдлөхдөө аав хүүгийн хоорондуур шинэ шугам татдаг, газарзүйн хичээл дээр үзсэн шиг усан хагалбар гаргадаг байжээ. Энэ хагалбарын нэг талд гурван хүн - Толик, Темка, Толикийн аав гурав гарчихсан байдаг юм байна.

	Ингээд л энэ хэвээрээ болох юм бол уу? Гурвуулаа нэг тал чигээрээ үлдэх юм бол уу? Толик Темка хоёр нэг аавтай болох хэрэг юм бол уу?

	Тэгвэл ер нь Темка юу гэх бол гэж бодсон Толик түүн рүү эргэж харав. Толик өөрөө бол баярлана. Темка шиг ахтай болбол хэчнээн сайхан бэ!

	Гэхдээ энэ бол хүүхдийн бодол, шал дэмий бодол шүү дээ. Хоёулаа нэг аавтай боллоо гэж бодвол хоёр ээж нь юу болж таарах вэ? Толик ч ээжтэй, Темка ч ээжтэй, хоёулаа тэгээд аавын нь эхнэр. Нэг нь хуучин, нөгөө нь шинэ эхнэр нь. Энэ бол ёстой яах ч аргагүй, юу ч тус болохгүй зүйл.

	Хэдийний нэг аягүй юм нь дахин бодогдлоо. Толик ээжийнхээ талаар дахин сэжиглэв. Нэг л хөгжиж баясаад, учиртай хөгжиж баясаад байдаг болсон юм шүү Тэгсэн чинь нээрээ өөр хүнтэй суучихвал яана? гэж бодов.

	Шал танихгүй мэдэхгүй нэг хүн орж ирээд л, асуух ч юм байдаггүй, шинэ аав чинь би байна гэвэл яана аа гэж бодохоос хамаг бие нь хачин болов. Аав ч гэнэ үү, хойд аав ч гэнэ үү ямар ялгаа байна! Сурлагын чинь хүснэгтийг шал өөр хүн шалгаж, энээ тэрээ юм ярьж, инээж хөхөрдөг, зааж сургадаг болно гэсэн үг. Юмыг яаж мэдэх вэ, зодож нүддэг ч болох юм бил үү?..

	Тэр ч харин нэг больё, шинэ аавтай болох юм гэхэд нэг ч удаа аавтай гэж бодохгүй!

	Толик Темка руу харав. Темкагийн байр байдлыг гэнэт л ойлгож мэдлээ. Толик өнгөрсөн бүх хугацаанд ойлгоогүй явсан, энэ удаа харин үнэхээр ойлгосон байж ч мэдэх билээ. Темка анхандаа аавд нь яагаад тийм муу байсан, яагаад тэгж үзэж чаддаггүй байсны учрыг сая л нэг сайн мэдлээ. Түүнээс гадна бас аавынхаа хэчнээн их хүч зарцуулсныг, тийм ээ, Темкаг өөртөө татах гэж хэчнээн их хүч зарцуулсныг гэнэт ойлгожээ. Тэгж хичээж мэрийсэн тулдаа ч Темкаг: «Чи чинь ч ёстой аав шиг аавтай хүн юм аа!» гэж ам алдуулж чадсан хэрэг л дээ.

	Тэгээд одоо ер нь юу гэгч болдог бол? Цаг мөч яваад л, өнгөрөөд л байдаг. Цааш ер нь юу болдог бол оо? гэсэн түгшүүр, гунигт Толик автлаа.

	Тэгээд эргэж харахад нь аав нь ирж хоёулын нь мөрөн дээр нэг нэг гараа тавиад, намуухан дуугаар:

	— Залуус минь яагаад уруу дорой царайлчихаа вэ? гэж асууснаа, — Ингэж унжийхын хэрэг юу байна. Хэрэггүй.. За, аль вэ, золбоотойхон байцгаа! гэв.

	Ар талд нь улс дуулав. Толик, дахиад л тойрон аялагчид байлгүй гэж бодсон боловч тойрон аялагчдынх биш, тун хачин дуу байлаа. Эргээд харвал талхтай шуудай, сагс үүрсэн тэвэрсэн авгайчуул алчуураа мөрөн дээгүүрээ тохчихсон, намуухан дуулж байв.

	Толикийн урьд өмнө сонсоогүй, их л гунигтай дуу эхлээд ая нь л дуулдаж байснаа улмаар үг нь тодрон:

	 

	Гурван өдөр харанхуй.

	ха-а-ран-хуйяа харанхуй...

	Гуниг зовлон учрав аа.

	Хорвоогийн наран мандан

	Хөөрхөн болжмор жиргэж

	Хөрст дэлхий баясавч

	Хүний дотор харанхуй.

	ха-а-ран-хуйяа харанхуй...

	 

	хэмээн дуулна.

	Толик усан онгоцны талбар дээрх улсыг ажиглав. Тойрон аялагчид дуу шуугүй болчихсон, гитар хөгжмөө хойш тавьчихсан, гайхсан царайтай харагдана. Загасчдын хижээлдүүнүүд нь яагаад ч том бэ уруу дорой царайлчихсан уурга уургынхаа дэргэд нугдайсан сууна.

	Энэ дууг авгайчуул тэр болгон бүгдээрээ мэддэггүй бололтой, эхний нь хэдэн мөрийг настай гурав, залуу нэг нийлсэн ердөө дөрөвхөн хүүхэн:

	 

	Хөөрхөи болжмор жиргэж

	Хөрст дэлхий баясавч

	Хүний дотор харанхуй... 

	 

	хэмээн дуулж, бусад нь:

	 

	ха-а-ран-хуйяа харанхуй...

	 

	хэмээн түрж байв

	Толик тэр дөрвийг тун сайн ажиглав. Түрүүхэнд зогсоол дээр ийм хар бараан царайг нь анзаараагүй бөгөөд алчуураа буулгаагүй бол нь одоо ч анзаарахгүй байсан биз ээ. Одоо харахад нар салхи ховорхон үзсэн дух, шанаа, хацрын нь тал цайрч, ил явдаг хэсэг нь шингэх нарны туяанд хүрэл юм шиг хүрэнтэн гялалзаж харагдана. Настай гурав, залуухан нэг энэ дөрөв, ер нь бусад нь ч ялгаагүй өдрийн ихэнхийг гадаа нар салхинд ажил хийж өнгөрөөдөг бололтой байв.

	 

	Өндөр уулын наадтай

	Өргөн уудам талд

	Өнчин ганц байшин

	Өрөвдмөөр цомцойж харагдана.

	Бэлийн тэр байшинд

	Бэлэвсэн бүсгүй уйлна. 

	Бэлэвсэн бүсгүй хайлна.

	 

	Авгай хүүхнүүд анх гэнэт дуулаад унасан шигээ гэнэт таг болов. Тойрон аялагчид алга ташсан боловч өөр хэн ч дэмжсэнгүй. Ийм гунигтай дуу дуулахад алга ташна гэдэг чинь ер нь юу гэсэн үг вэ дээ. Авгай хүүхнүүд тэдний зүг толгой ч эргүүлсэнгүй. Усан онгоцон дээр анир чимээгүй болж, хашлаганы нь цаана ус цалиглах дуулдана.

	Толикийн юм бодон:

	Өлсгөлөн болох гэж байгаа юм шиг л шуудай шуудайгаар нь талх үүрчихсэн, усан онгоцонд суух гэж ухаан жолоогүй чихцэлдэж байхыг нь хараад дамчид л юм байх бодсон шүү гэхэд аав нь бас юм бодсон янзтай:

	— Яалаа гэж! гээд, дуугүй болсноо дахиад: «Яалаа гэж дамчид байх вэ... Өдийд чинь хөдөөгийнхөн тариа будаагаа ид хурааж байгаа цаг. Гэр орондоо талх барьж цаг алдахгүйн тулд хотод ойрхон хамтралууд хүүхнүүдээ талханд явуулдаг юм. Холынхон бол яалаа гэж дээ гэж ярив.

	Тэгтэл Темка:

	— Өөр өөрсдөдөө авч яваа хэрэг биш байх нь уу? гэж сая нэг юм ам ангайлаа.

	Авгай хүүхнүүдийн дуулж байхад Темка түрүүчийнхээ зогсож байсан буланг орхиж, одоо тэднийг гялалзсан хоёр нүдээр гайхан харж байв.

	Аав нь толгой дохин, мань хоёрт тайлбарлаж өгч байгаа биш, дурсан бодож байгаа юм шиг:

	— Тийм ээ өөр өөрсдөдөө авч яваа юм биш. Чихцэлдэж шахцалдаж байгаа нь гэвэл сурчихсаных. Дандаа л ийм том сайхан усан онгоц явдаггүй, жижигхэн, хүрдтэй янз янзынх явдаг, улс амьтан гэж жигтэйхэн олон, болж өгвөл эртхэн харих гэж яардаг, дор бүрийдээ л гэр оронтой, хүүхэд шуухадтай, ажил төрөлтэй улс шүү дээ... Эрэгтэйчүүл ажилтай нь ажилтай, зарим нь дайнд яваад эргэж ирээгүй байдаг. Тэгээд л хөөрхийс, чихцэлддэг шахцалддаг байсан хэрэг шүү дээ. Тэгээд ч одоо ёстой л «сурчихсан юмыг сураар боож болдоггүй» гэгчээр энэ дээ гэж ярив.

	Аав нь мань хоёр луу эргэж, гунигтайгаар:

	— Дайнаас... дайнаас л болоод энэ шүү дээ гэлээ.

	Тэгээд тамхи асааж, хашлага тохойлдоход нь Толик Темка хоёр хэдийдээ ч юм бэ хар бараан өнгөтэй болсон голын ус, тэнгэрийн нарийхан улаан хаяа ширтэж зогсов.

	Толик одоо энд, усан онгоцон дээр дайны тухай бодохдоо кинонд үзсэн танк, их бууны талаар огт бодсонгүй, харин Поля гуай, та хоёр залуугаараа байна, гуниг зовлон гэж юу байдгийг мэдэхгүй, хал үзээгүй болоод хоёр биеэ хайрлаж хамгаалахгүй байна гэж аав ээж хоёрыг нь хэлж байсан үг санаанд нь оров. Поля гуайн өрөөний буланд хадаатай байдаг үргэлж залуугаараа нөхрийн зураг санаанд нь орж, усан онгоцонд яваа энэ авгай хүүхнүүд Поля гуайтай яасан ч адилхан юм бэ дээ гэж гайхав. Энд тэнд, тэгэхдээ яг нэг жил, нэг өдөр суулгасан моднууд шиг ив ижилхэн ав адилхан санагджээ.

	Дайн дуусаад удаж байгаа боловч энэ авгайчуул, Поля гуай хэн хэн нь мартаж чадахгүй, гунигтай дуу аялж, дандаа л залуухнаараа харагддаг тэр улсынхаа зураг хөргийг ширтэж байдаг хэрэг шүү дээ. Дайныг хэзээ ч мартахгүй гэсэн үг шүү дээ. Яагаад гэвэл дайн шиг аймшигтай юм юу ч байхгүй.

	«Тэгэхлээр чинь тэр аймшигтай дайн нь байхгүй байхад хүмүүс бие биеийгээ яаж хайрлах ёстой байх вэ дээ? Хэчнээн баяр хөөртэй байх ёстой вэ дээ!» гэж бодсон Толик Темкагийнхаа мөрөөр чанга тэвэрч авав.

	Од түгсэн тэнгэр, уснаас болгоомжлох тэмдэг улалзсан голын ус хоёр ялгагдахаа болихын үед усан онгоцны яндан урт паргиа дуугаар ориллоо.

	Харанхуй руу нүд үзүүрлэн ширтэж явсан Толик чиргүүл онгоцон дээрх өнгө өнгийн гэрэл ассан жижиг байшин руу ойртож яваагаа мэдэв. Усан онгоц өрөөсөн бөөрөөрөө зогсоолын модон тавцанг чахартал хавирч зогсоход Толик Темка хоёр аавынхаа араас шатаар уруудан буулаа. Ар талд нь ахмадын нойрмог дуу дуулдаж, усан онгоц ус хөөсрүүлсээр цааш хөдөлж, тэр дорхноо хошуу тойрон алга болов. Эргэн тойронд нам гүм, доохон талд нь голын ус үл мэдэг цалгин халгих нь харанхуйд хөл дор нь гол биш, гүн хавцал онгойж харлах мэт санагдана.

	Аавынхаа араас дагасаар нэг жижигхэн өрөөнд орлоо. Төмөр замын өртөөнд байдаг шиг өргөн өргөн модон ханз харагдана.

	Хөлсний эхүүн үнэр утсан жижиг өрөөний нэг ханзан дээр бүдүүн авгай уруул амаа үе үе хөдөлгөн хүнгэнэтэл хурхирна.

	Аав нь:

	— Хажуулцгаа хажуулцгаа! Харанхуй шөнө хаашаагаа очих вэ гээд, үүрэгтэй юмаа толгой дороо хийж, малгайгаараа нүүрээ таглаад таг чиг болж орхив. Мань хоёр ч хажуулав. Хөдөө хээр, түүдгийн дэргэд ингээд хэвтэж байгаа бол мөн сайхнаа гэж Толик бодов. Маргааш л түүдгийн дэргэд хэвтэж байна гэсэн үг байлаа. Толик ядарснаа ч анзаарсангүй, маргаашийг бодож ганцаараа инээв.

	Толик хамгийн түрүүнд баяр хөөртэй сэрлээ. Хүлээлтийн өрөөнөөс өлмий дээрээ явж сэмээрхэн гарч хараад, баяртайгаар инээв. Чиргүүл онгоцон дээрх байшин өтгөн мананд умбасан нь өд сөдтэй юм шиг өөдөө хөөрөөд үүлэн дунд төөрчихсөн юм шиг харагдана. Эрэг, гол ч харагдахаа больсон, толгой дээр л цэнхэр тэнгэр цэлийнэ.

	Толик орж Темка аав хоёрыгоо татаж сэрээлээ. Гурвуулаа эгц эрэг дээр гарч манан будангүй дэвсгийн шүүдэр буусан өвс ногоон дундуур цааш хөдлөв. Толик тонгойж хэсэг нойтон өвс таслан нүүрэндээ хүргэв. Хоёр хацар нь хүйт оргин, нойр бүр сэргэн, сэрүүхэн сайхан болов. Галын дээгүүр өтгөн манан суунаглаж байхад энд харин нар ээж, өвсний шүүдэр өнгө өнгийн маргад эрдэнэ шиг туяаран гялалзаж харагдана.

	Чөргөр нарийхан дөрвөн хөлтэй хөөрхөн унага бургасан дотроос гарч нуга руу жирийлгэв. Сүүлээ инээдтэй модгонуулан цогьж байснаа зог тусан ийш тийш жаахан сортолзсоноо дороо хэвтээд, хязгааргүй баяр хөөр, аз жаргалын дуугаар жингэнэтлээ унгалдан, нарийнхан дөрвөн хөлөө дээш чөргөнүүлэн хөрвөөлөө.

	Толик харж, ганцаараа инээн зогсов. Үүрэгтэйгээ авч, цамцаа ч тайлж хаячхаад шүүдэр буусан энэ өвсөн дунд, энэ өнгө өнгийн шигтгээ хаялсан ногоон голын усанд унага шиг хөрвөөмөөр бодогдов.

	Тэгтэл аав нь:

	— Хөөе, унага минь яваарай! гэж дуудан, саяны бодлоос нь салгав.

	Нэлээн холдоод явчихсан Темка аав хоёрынхоо араас гүйж очвол цаад хоёр нь адууны хөөрхөн хүүхэд хараад зогсож байхдаа юу гэж бодож байсныг нь тааж мэдсэн юм шиг, жаахан ч байна даа гэж бассан юм шиг харжээ.

	Толик харин тэглээ гээд өчүүхэн ч гомдсонгүй, инээд алдан: «Яах вэ дээ? Мэдсэн бол мэдсэн, жаахан гэж бодож байгаа бол бодож л байгаа биз! Унага байх хэчнээн сайхныг өөрсдөө мэдэж гэмээж нь бас л унага болох юм сан гэж бодно доо!» гэж бодож явлаа.

	Тэгээд аавынхаа гарт хацраа нааж:

	— Та санаж байна уу? гэхэд нь аав нь дээхэн талаас нь харж, баяртайгаар толгой дохив.

	Юун тухай асуусныг нь аав нь ойлгожээ! Өвлийн тэр нэг цастай, хүйтэн өдөр хэлж ярьж байсан нь ёсоороо болсон, одоо хоёулаа шүүдэр буусан өтгөн их өвс ногоон дундуур, өнгө өнгийн маргад эрдэнэ дундуур, цэнгэг сайхан агаараар цээж дүүрэн амьсгалж, эрх дураараа, чөлөөтэй сайхан алхаж яваагаа бодоод л хоёр биеэ ингэж амархан ойлгожээ. Эрх дураараа, чөлөөтэй сайхан алхаж яваа энэ мөчдөө энгийн бөгөөд тодорхой энэ амьдралаас шал өөр, учир нь олдохгүй, уйтгар гунигтай өөр нэг амьдрал тэнд бий гэж бодох ч дургүй, ер нь бодогдох ч үгүй үнэхээр жаргалтай явлаа.

	Толик аавдаа улам наалдан, хөл нийлүүлэн алхаж байв. Эргэн тойронд юутай сайхан байсан гэж санана! Гэтэл харин Темкагаа хартал тийм биш боллоо.

	Темка Толикийн юм асуухад аавын нь толгой дохихыг хараад, Толикийн аавдаа улам бүр наалдахыг хараад нүүр буруулчих нь тэр.

	Толик өөрийн эрхгүй ичив. Хоёр дахь удаагаа, өчигдөр усан онгоцны зогсоол дээр, одоо Темкагаа ор тас мартаж орхиод, зөвхөн өөрийгөө бодож байгаа хэрэг шүү дээ. Би ийм л аавтай хүн дээ гэж Темкадаа гайхуулсан ч юм шиг, энэ бол минийх, өөр хэний ч аав биш гэж сануулсан юм шиг болсон хэрэг шүү дээ.

	Аав нь ч Темкагийн байдлыг ажиглаж мэдсэн бололтой, хэн хэнийг гомдоохгүйн тулд хоёулын нь мөрөөр тэвэрч, хэн хэнээс нь боловч Темка руу харж:

	— Юу дуулдаж байгааг та хоёр сонсож байна уу? гэж асуув.

	Толик чих тавин чагнав. Анир чимээгүй, голын ус ч шуугихаа больсон байв. Темка харин:

	— Шувуу жиргэж байна гэв.

	— Зүйтэй. Дууч бялзуухай жиргэж байна.

	Толик нээрээ ч хол шувуу жиргэж байгааг сая сонсоод, ээ хар дүлий чамайг! гэж өөрийгөө зэмлэв.

	Темка бүр инээхтэй болж:

	— Мод тогшоод байна, тоншуул байх аа? гэхэд аав нь толгой дохиж:

	— Мөн дөө! гэв.

	Хаана ч юм бэ мод тог-тог тогшиж байгааг Толик бас л дөнгөж сая сонсов. Тэгээд Темкагаас дутахгүйг бодож тун сайн чагнаж яваад, жингэнэж жунгинах дуулдахад итгэл муутайхан:

	— Үхэр хэдгэнэ дуугарна уу даа? гэлээ.

	Темка аав хоёр нь аанай бас жаал хүү рүү харж байгаа юм шиг эргэж хараад, баяртай хөөртэй явааг нь хараад урамшин магтаж, аавыг нь:

	— Үхэр хэдгэнэ байна гэж бататгахад Темка ч цуурай шиг дагаж.

	— Үхэр хэдгэнэ байна гэв.

	Голын дээгүүр суунаглаж байсан манан хурц хутгаар хусаад хаячихсан юм шиг ариллаа. Гурвуулаа эрэг рүү бууж, уртхан уртхан бургас огтолж утас дэгээгээ уян илбээсээ шалавхан өлгөлөө.

	Толикийн аз өнөөдөр ёстой гозойсон өдөр байв! Хамгийн түрүүчийн загасыг Толик барив. Гэм нь сөөм хүрэхгүй шахам жижигхэн загас байсан боловч том жижигтээ биш, хамгийн гол нь хамгийн түрүүнд барьсан, хөвүүрийн живэхийг хамгийн түрүүнд харсан» баярласан, айсандаа цочсон, сандарч тэвдсэндээ:

	— Барилаа шүү! гэж байдаг чадлаараа хашхирч гуугласан явдал байв.

	Загас ч гэсэн хэнд ямар нь баригдахаа мэддэг байж болох юм л даа. Жижигхэн загасчин бол жижигхэн нь, том загасчинд бол том нь баригддаг, хамгийн ахмад, хамгийн буурь суурьтай хүнд бол хамгийн хашир том загас баригддаг учиртай байж мэдэх юм. Ер нь л тийм бололтой. Аав нь олныг биш ч гэсэн, алга шигээ алга шигээ алгана гаргаж ирж байв. Темка байсхийгээд л бүдүүн бүдүүн жараахай, бэсрэгхэн ялаагана, Толик дандаа л сөөм хүрэхгүйг түүж, гурвуулаа под хийсэн загастай болжээ. Гал түлж хоолоо ч хийлээ. Ёстой л амаа олохгүй идэж уув. Өөрийн гараар хийсэн төдийгүй, өөрийн гараар олсон агнасан хоол гэдэг шиг амттай сайхан хоол гэж ер нь хаа байх билээ дээ!

	Сайхан юм хоолоор бас дуусаагүй байв. Загасны шөл уух л гэж ирсэн хэрэг биш үү дээ. Хамгийн гол юм ан байв. Тэгэхдээ жирийн нэг ан биш, гэрэл зургийн аппаратаар ан хийх ажил байв.

	Ан амьтны зургийг алсханаас авдаг алд хэртэй урт дурантай тусгай аппарат байдаг л даа. Жирийн нэг «Смена» аппараттайгаар соргог шувуу, ойн амьтад ойртож очно гэдэг амаргүй ч гэлээ гэсэн, харин ч сонин зүйл!

	Толик хамгийн түрүүнд загас барьсан учир бас хамгийн түрүүнд зураг авах шан хүртээд, хоолоо идэж уусны дараа ганцаараа гараад өглөө.

	Зуны ойд явахад зугаатай сайхан гэдэг хачин! Хусны навчин дээр нүүнээ хорхой өдий төдийгөөрөө шүр шиг алаглаж харагдана. Цоохор далавчаа дэлгэн сэрчигнүүлж байснаа тэнгэрт дүүлэн одно. Толик хойноос нь харсаар байгаад үзэгдэхээ болиход нь шоргоолжны том үүрэн дээгүүр алхаж цаана нь гарч суугаад инээд алдав. Шоргоолжнууд ийш тийшээ гүйлдэн, өглөөнөөс орой болтол ажилтай амьтад өвс нь өвс үхсэн хорхой шавж нь үхсэн хорхой шавж зуучихсан эргэн тойрондоо юу болж байгааг огт анзаарсан шинжгүй харагдана. Энэ олуулаа мөртөө өөр хоорондоо муудалцана гэж байхгүй шүү. Толик шоргоолж муудалцаж, хэрэлдэж, нүүдэллэж байхыг хүн болсоор үзээгүй билээ. Шоргоолж гэдэг чинь ёстой нэг амгалан тайван, эвтэй найрамдалтай амь зуудаг амьтад даа!

	Нарны гэрэл мэлтийтэл туссан ой дундуур шувуу нисэх чимээ чих тавин чагнаж, модны мөчир дээр сууж байхгүй байгаа хэмээн ажиглаж явснаа гэнэт Темкаг хайрлах сэтгэл төржээ.

	Темкагийн нэг ч удаа үзэж хараагүй далайн гахай, зантгар толгойт халимд яагаад тийм хайртайн учрыг урьд өмнө олигтой ойлгоогүй явжээ. Зантгар толгойт халим хөлөг онгоц руу улаан халз дайрна гэдэг сонин нь сонин хэрэг л дээ. Темка өөрөө бол халимыг эрс шулуун зантай, эрэлхэг зоригтой болохоор нь хайрлаж хүндэтгэдэг гэж ярьсан. Тэгэхдээ учир зөвхөн үүнд биш хэрэг байна л даа.

	Толик юм юмыг өнөөдөр л ойлгосон шиг ойлгож мэдлээ. Унага гэдэг амьтан хүнээс ч дутуугүй баярлаж чаддаг, тэгж баярласандаа ч өвс ногоон дээр өнхөрч хөрвөөж байхыг харсан. Өнгө өнгийн маргад эрдэнэ гялалзсан үзэсгэлэнтэй сайхан нуга хөндийг нүдээр үзэж, нүүнээ хорхойн нисэж явааг ажиглан, шоргоолжнуудын тухай бодож сууна.

	Амьтай юм болгон өөртэй нь адилхан, ойр дотно санагджээ. Унага, нүүнээ, шоргоолж аль аль нь өөр шиг нь л амьдарч, хөдөлмөрлөж, баясан баярлаж байгаа санагдана. Эдгээр жижигхэн амьтан танихгүй мэдэхгүй биш, төрсөн ах дүү нь шиг санагджээ. Тэгээд ч Толик аль хэзээнээс далайн гахай, зантгар толгойт халим тахианы дэгдээхэйн, ер нь амьтан бүхний төрсөн эх ах болсон Темкаг дотроо магтав...

	Толик чимээгүйхэн суулаа. Нэг модны мөчир дээр хөх бух дэгдэн гүйж, өөр лүү нь үе үе харж байснаа модны цаагуур орчхов. Толик тэр модыг нь тойрч очоод, дахин ганцаараа инээж хөхөрлөө. Өнөөдөр инээж хөхрөөд л баймаар болжээ! Хөх бухын хөөрхөн хоншоор модны жижигхэн хонгилоос цухуйж харагджээ. Сөөгийн араар орж нуугдаад, аппаратынхаа дурангийн хаалт, хурдыг тохируулж, дурангийн нь хонгил өөд яг чиглүүлээд хярлаа.

	Хүлээгээд суутал хөх бух хонгилынхоо амсар дээр гарч ирж суулаа. Нисэхийнхээ өмнөхөн ийш тийш харав. Толик ч товч дарж, шувуу ч шурд хийн алга боллоо. Тэгээд босоод явах гэснээ, дахиад нэг шувууны зураг дарах хэрэгтэй юм, анхны дарсан гараагүй байвал яана гэж бодов.

	Ангаахайнуудаа тэжээх гэж өдөрт энэ ой руу хэдэн зуун удаа нисэж ирдэг, өсөж торнисон хойно нь дэгдэж дэрвэдэг болгож сургах гэж үйлээ үздэг, нэг үгээр хэлэхэд үр хүүхдэдээ хайртай, тэднийгээ л гэж явдаг хүний сайхан ээж шиг хөх бухын тухай бодсоор нэлээд удаан суулаа.

	Гэтэл хүн ярилцах дуулдав. Нуугдсан сөөгөөсөө цухуйж харахад нь Темка аав хоёр нь ойн захаар юугаа ч юм бэ дүнгэр дангар ярилцан яаралгүй явж харагдав. Толик нуугдаж байгаад дөхөөд ирэхэд нь гэнэт гарч цочооё, дөхөж иртэл нь хөх бух эргээд ирж ч юу магад, тэгвэл дахиад нэг зургийг нь дарж амжина гэж бодлоо.

	Хөх бух харин эргэж ирсэнгүй. Мань хоёрын дуу улам бүр ойртсоор, аав нь:

	— ... Ингэж ч хатуудуулж болохгүй шүү! гэх дуулдав.

	Темкагийн сэтгэл догдолсон янзтай:

	— Хатуудуулах юу байх вэ дээ, хирд нь тааруулж ярьж байна. Энэ чинь тэгээд ер нь санааны л хэрэг шүү дээ гэв.

	Толик бусдын яриа сэм чагнах эвгүй гэж ч бодсонгүй улам нуугдав. Темка аав хоёрт надаас нууж хаагаад байхаар юу байна аж даа гэж бодсон хэрэг билээ. Нууж хаах юм байсныг нь мэдсэн хойноо чагнахаа больё ч гэсэн арга байсангүй.

	Тэгээд аавыг нь:

	— Хүнээсээ л шалтгаална даа. Биеэ захирч чаддаггүй хүний хувьд бол санааны ч хэрэг биш шүү. Хүн биеэ захирч чадахгүй бол яах ч арга алга гэсэн үг шүү дээ гэхэд Темка:

	— Өөрийгөө эс гэхэд өөр бусдыг бас бодох ёстой шүү дээ? гэнэ.

	Темкагийн аавын талаар ярилцаж байгааг нь Толик ойлгов.

	Аавыг нь санаа алдан:

	— Согтуу хүн гэдэг чинь өөрөө өөртөө эзэн биш шүү дээ гэхэд Темка ширүүнээр:

	— Эрүүл хүн эзэн үү? гэж дуулдав.

	Аав юу гэхээ бодож байгаа бололтой дуу шуугүй явна. Толикийн сууж байсан сөөг рүү бараг хүрч ирээд, аавыг нь:

	— Харж байна уу, тэр шувууны үүрийг? гэхэд Темка:

	— Шувууны нь ирэхийг хүлээх үү? гэснээ: — «Ингэхэд та өөрөө өөртөө эзэн үү? гэж асуув.

	Аав нь чүдэнз хавирч дуулдан, Толикт тамхины утаа үнэртэв. Хэсэг дуу шуугүй байснаа:

	— Юу гэж? гэхэд нь Темка гэнэт эрээ цээргүйгээр:

	— Петр Иванович та манайхаас хэзээ зайлах гэж бодож байна? гэж асуулаа.

	— Чи чинь юугаа асууна вэ? гэсэн аавын нь хоолой чичгэнэж дуулдав.

	Тэгээд Темкаг:

	— Та явах л хэрэгтэй, гэртээ харих хэрэгтэй шүү дээ гэхэд

	— Чи ер нь надтай таарч тохирохгүй хүн бололтой доо? гэж дуулдав.

	— Тийм бол би тантай аавынхаа талаар ингэж ярина гэж үү дээ, гээд, хэсэг дуугүй болсноо: «Манай аав надтай тан шиг ингэж хэзээ ч ярилцдаггүй байсан. Архиа уугаад л уурлаж загнаад байдаг, уурлаж загнаад л архиа уугаад байдаг байсан. Та бол шал ондоо хүн. Гэхдээ л өөрөө өөртөө эзэн болж чадахгүй байна гэлээ.

	Аав нь инээд алдаж дуулдав.

	— Чи юугаа мэдэх вэ дээ? Том болсон хойноо л мэднэ гэхэд нь Темка гомдсон янзгүй:

	— Одоо ч гэсэн л ойлгож мэдэж байна гэснээ— Галаа өгөөч гэв.

	Дахиад чүдэнз хавирах чимээ гарахад Толик Темка аав хоёрынхоо тамхи татаад зогсож байгааг бодов. Хоёулаа тамхи татаад, хүүхэд том хүн хоёр гэмгүй ярилцаад зогсож байгаа байх гэж бодлоо.

	Тэгээд аавыг нь санаа алдан:

	— Артем минь! Том хүн болох гэж ингэтлээ юунд яарна вэ, том хүн байна гэдэг чинь тийм ч амархан юм биш дээ гэхэд Темка ууртайгаар:

	— Хүүхэд байна гэдэг бүр ч хэцүү. Дандаа л та нарынхаар байна гэдэг мөн ч хэцүү шүү гэв.

	Толик модны хонгилоос нүд салгахгүй сууж байв. Хөх бух ч эргээд ирэв. Толик харин хөдөлсөн ч үгүй, Зургийн аппарат өвөр дээр дэмий хэвтэнэ.

	Аавыг нь хөх бух ирснийг хараад:

	— Хүрээд ирлээ шүү! гэхэд Темка дуугарсангүй, толгой дохисон хэрэг байж л дээ.

	Тэгээд их л юм бодсон янзтай:

	— Петр Иванович та манайд байгаад байсны хэрэггүй, явах хэрэгтэй, Толикийн хэчнээн их хүлээж байгааг харж байгаа биз дээ? Тэгээд ч ер нь та ямар манай ээжид сайн биш, би мэднэ шүү дээ гэхэд нь аав нь:

	— Дэмий юм битгий ярь! Би хаашаа ч явахгүй! гэв. Аавын нь хоолой чавхдас шиг хөвчирсөн, дуу нь чангарсан дуулдав.

	Толик цааш юу болохыг нь чих тавин чагнаж, Темкаг дотроо магтан, тун их тэвчээртэй, хүч чадалтайг нь гайхаж суулаа. Нэг л юмнаас Темка аав хоёрыгоо дахиад муудалцдаггүй байгаадаа гэхээс айж байв. Аавынхаа дахиад огцомхноор:

	— Дэмий юм битгий ярь! гэхэд бүр их айжээ.

	Тэгтэл харин Темка баярласан янзтай:

	— Та тэгээд явахгүй хэрэг үү? гэж дуулдав.

	Толик эхлээд яамай даа, муудалцсангүй гэж баярласан боловч Темка тэр хоёрын холдсон хойно гэнэтхэн: «Темка аавыг явахгүй нь гэж баярлалаа шүү!» гэж ухаарав.

	Темка аав хоёр нь холдон холдсоор, уудам ногоон талд үзэгдэхтэй үгүйтэй жижигхэн боллоо. Толикийг сая нэг өндийхөд тэнгэр толгой дээрээс нь доошилсон, газар дэлхий агчиж агшсан, өвс ногоо өнгө зүсээ алдсан юм шиг санагдав. Тэгээд хөх бухын үүртэй модыг гараа өвдтөл тэвэрч байгаад байдгаараа уйллаа. Хамаг юм зүйл дуусах нь тэр, аав ч үгүй, хань нөхөр ч үгүй болох нь тэр! Темка тун няхуур сайн ярилцаж байхыг чагнаад, би ёстой итгэлт сайн нөхөртэй юм гэж баярлаж байсан чинь ингэж ганцаараа болж хоцордог юм байна...

	Өвөр түрүү рүү нь нойтон юм орчиход өлийж харвал моддын орой дээгүүр өтгөн үүл хуралдсан байв. Нар гэдэг юм ерөөсөө байгаагүй гэмээр. Бороо асгарлаа. Том том дусал нь навчин дээр пад падхийн унаж эхлэхэд Толик удахгүй намдана байх гэж бодоод өндөр хусны ёроолд орж зогсов. Гэтэл намдах байтугай ширхэг нь жижгэрэн, мөддөө арилах янзгүй болон шивэрлээ.

	Саглагар хус эхлээд сайхан нөмөртэй байсан боловч сүүлдээ навч мөчрөөс нь ус дусалж хамаг хувцсыг нь норголоо. Толик харин тэвчээртэй зогсон, юугаа ч өөрөө мэдэхгүй хүлээнэ.

	Холоос дуудаж байгаа дуулдав. Зүрх нь дахиад л түг-түг цохилов. Темка аав хоёр нь дуудаж байлаа.

	— И-и-ик! То-о-ли-ик! гэнэ.

	Анхандаа ч дуугарахгүй юм шүү гэж бодсон боловч цаад хоёрын нь дуу улам ойртон, илт түгшүүртэй дуулдав.

	«Энд ингэж голдоо ортол норж нэвтэрч зогсоод ч ямар ашиг байх юм билээ дээ» гэж бодоод, хусны ёроолоос хөдөллөө.

	Темка аав хоёрынхоо барааг холоос харав. Тэр хоёр хувцас хунараа өмсчихсөн, юм хумаа далд хийгээд үүрчихсэн явав. Аав нь яарсан янзтай:

	— Түргэлж үз! Явцгаая. Энэ бороог харж байгаа биз дээ! гэв.

	Толик Темкагаас үүргэвчээ авч нойтон мөрөндөө углав. Аав нь дахиад л:

	— Түргэл түргэл! Усан онгоцонд сууж амжихгүй бол эндээ хононо гэсэн үг гэж яаруулав.

	Тэгээд, ингэсхийгээд алхаач гэсэн янзтай түрүүлж том том алхлав.

	Темка хөгжилтэйгөөр:

	— Петр Иванович аа, эндээ хоновол яасан юм бэ? Хачин бүлээхэн устай бороо байна шүү дээ гээд, цамцаа тайлж шидэв. Борооны ус хар хар толботой нуруун дээр нь дусалж, зоог нь даган урсана.

	Аавыг нь сэтгэл тавгүй янзтай:

	— Өмс, өмс гэхэд, Темка өмссөнгүй, цамц үүргэвч хоёроороо даллан бороон дундуур гүйлээ. Темкагийн юундаа ингэж баярлаж байгаагийн учрыг Толик мэдэж явав.

	Толикийн гол дахин харласан боловч өглөө унага хараад зогсож байснаа, шүүдрийн ус бөнжгөнөсөн өвсөн дунд хөрвөөмөөр санагдсаныг, хэчнээн аз жаргалтай, баяр хөөртэй байснаа бодож нөхрийнхөө ингэж баярлах нь арга ч үгүйг ойлгохыг хичээлээ. Темка чадах ядах бүхнээ хийсэн, үүнийг нь Толик өөрийн чихээр дуулсан сонссон. Темка чадах бүхнээ хийсэн, түүний буруу огт биш билээ.

	Темкагийн баярлах нь түмэн зөв, ингэж баярлах ч эрхтэй хүн.

	Усан онгоц урсгал сөрөн удаан явж байлаа. Толик цаг нөхцөөхийн тулд намрын борооны дусалд голын ус хөөсөрч байгааг ажиглажээ явав.

	Замын турш бараг дуугарсангүй, аав нь ч дуугаа хураажээ. Темка л дуутай шуутай, тоглоом тохуутай явлаа. Усан онгоцон дотуур хэсэж хаана юу гэгч байдгийг нь нэгд нэгэнгүй шинжжээ. Өглөөгүүр хотдоо эргэж ирлээ. Темка аав хоёр нь трамвайны буудал хүргэж өгөв. Аав нь баргар царайлна. Темка харин хөгжилтэй, холдсон хойноо гар гозолзуулан:

	— Очоорой! гэж дуулдав.

	Трамвай харжиг яржигхийн хөдөллөө. Толикийн санаанд нөгөө нэг бүрээ тэвэрсэн хүн гэнэт орж ирэв. Нөхрөө нутаглуулчхаад гудамжинд гашуудлын хөгжим үлээж байсан тэр хүнийг улс амьтан ойлгохгүй шоолж инээлдэж байж билээ.

	Яг л тэр гэсэн үг дээ. Темка: «Очоорой!» гэж дуулдсан боловч Толикт энэ үг «Баяртай!» гэх шиг дуулджээ. Толик нөхрөө нутаглуулаагүй ч гэсэн, нөхөргүй болжээ. Нөхрөөсөө хагацжээ...

	Трамвай болгоомжтой, аажуухан явна. Темка аав хоёрын нь бараа жижгэрэн бүдгэрсээр. Бүр гунигтай болоход бүрээ тэвэрсэн бүдүүн хүн л дутагдаж байлаа...

	Ээж эмээ хоёр нь нээрээ л амьд бурхан заларна гэгч болсон юм шиг угтлаа. Ээж нь зуун жил уулзаагүй юм шиг тэвэрч, хэзээ язааныхаараа инээж хөхрөв. Ээж нь ч яах вэ ойлгомжтой хэрэг. Харин эмээ нь юу болчих нь энэ билээ... Баярлаж байна гэдэг нь жигтэйхэн, зээ хүүгээ дахиад амьд мэнд харна гэж бодоогүй байсан юм шиг л хоёр нүд нь сэргэж, хамраа сортолзуулна. Шал өөр болж дээ.

	Толик гайхсан боловч юу ч хэлсэнгүй, үүргэвчээ мулталж хаяад бөөн баяр хөөр байгаа ээжийгээ ажиглах зуур гар нүүрээ яаралгүй угаав.

	Ингэтлээ баяр хөөр болоогүй бол нь аавынхаа тухай, эргэж ирэхээсээ өнгөрсөн гэж хэлмээр байлаа. Гэтэл ээж нь өнгөрсний талаар ор тас мартсан бололтой. Бүх юм зүйл дууссан, тэглээ гээд муудсан, муухай болсон юмгүй бололтой. Тийм болохоор чинь иймээ тиймээ юм хэлж ярихын ч хэрэггүй болсон бололтой.

	Хоол ундаа идэж ууж байх зуур ээж нь хаашаа ч юм бэ явахаар зэхэж, инээж хөхөрч, чамайг чинь ийм эрт хүрээд ирнэ гэж огт бодсонгүй гэж гайхна.

	Энээ тэрээ гэхийг нь чагнан хар бууж суутал ээж нь толины өмнө очиж нэг эргэлдээд:

	— За, би явлаа! гээд дурамжхан нь аргагүй:

	— Хаачих нь вэ? гэхэд нь дурамжхан байгааг нь анзаараагүй юм шиг:

	— Ажил байна. Хоёр цаг болоод ирнэ гэв.

	Ээж нь гарч үүд хамхив. Халбагадсан хоолоо амныхаа өмнөхөн бариад хөшсөн юм шиг хэсэг сууснаа таваг руу нь буцааж дүрж орхиод, босоход эмээ нь:

	— Миний хүү хаачих нь вэ? Муу хөгшин ээждээ хань болж суу л даа гэж царайчлав.

	Толик эмээ рүүгээ эгдүүцэн харснаа, гарч гүйлээ.

	Ээждээ хэлэх хамгийн хорон, хамгийн хэцүү, ширүүн үг бодсоор гүйж явав. Хоёр гар нь өөрийн эрхгүй зангирч, амьсгаа нь давчдан, хоёр хөл нь даагдахгүй санагдана.

	Ээж нь өмнөхөн талд нь явж харагдав. Годолзуур охид шиг цүнхээ савчуулан, хоёр тийшээ жавхалзан, бодвол инээд алдаж байгаа янзтай алхалж харагдана.

	Тамхины мухлагийн өмнө очоод гэнэт зогсов. Ээжийнхээ гарт гялгар хайрцагтай янжуур бий болсныг хараад зүрх нь бүр ч оволзоно. «Мөн дөө!» Өөрөө тамхи татдаггүй хүн чинь хэндээ гэж авсан байж таарах вэ? Тэр хүн дээ!..» гэж бодохоос гол нь тасрах шахав. Одоо ингээд бүх юм ойлгомжтой. Одоо нууж хааж байхаасаа өнгөрсөн хэрэг болжээ!

	Хэнтэйгээ ч юм уулзахаар хэнэг ч үгүй жавхалзаж яваа ээжийг нь аав харвал яах бол оо, юу гэж бодох бол оо, юу гэдэг бол оо? гэж бодов.

	Хүрч очоод л алгадаад авна байх шүү. Хүн амьтны дэргэд тас хийтэл нь алгадаад авна байх гэж бодсоноо, ингэхэд ер нь яалаа гэж алгадах хэрэг билээ, яаж байна ер нь ямар хамаатай юм бэ, өөрөө л буруутайгаас биш ээж ямар буруутай биш, ээж тэгээд тэгэхээс тэгэх ч гэж ингэж байгаа байж, чиний хэрэг огтхон ч үгүй дээ, чамаас болж нэг насаараа уйлж унжиж суух хэрэг үү, тэр ч харин үгүй шүү гэж аавд нь ойлгуулах гэж бодсон байж болох юм гэж бодлоо.

	Тэгээд алхаагаа жаахан сааруулав.

	Яавал яаж л байг юм биш үү дээ? Аав ээж хоёр нэг их тоогоогүй юманд миний ингэж явах хэрэг байна уу? Нэг муу жаал хүү шүү дээ? Юу л болдог байна болохоос биш, Хэн нь хэнтэй, яаж амь зууна хэн хэний нь хувийн хэрэг юм чинь. Яахаа өөрсдөө л мэдэг! гэж нэг бодлоо.

	Тэгтэл би яах хэрэг вэ, би тэгээд яах ёстой болж байна, бахь байдгаараа л хоцрох, томчуул бүхнийг шийдэж, би нь шатрын хүү шиг цомцойж суух, юу гэх нь вэ хааш нь нүүлгэх нь вэ хараад л сууж байх хэрэг үү? гэж бодохоос уур нь хүрэв.

	Ээж нэг хүнтэй суучхаад л энэ бид хоёр суусан шүү дээ гэх, тэгэхэд нь би аа тийм үү гээд л сууж байх хэрэг үү?

	Яагаад, хүүхэд яагаад томчуулын гэгч юмны талаар эргэцүүлэн бодож болдоггүй хэрэг вэ?

	Томчуулын гэгддэг тэр зүйлс нь тэдэнд хамаатай, томчуулд өөрсдөөс нь илүү хамаатай байвал яах хэрэг вэ? Энэ томчуул ер нь өөрсдийнхөө ажил явдлыг шийдэхдээ хүүхэд биднийг яагаад мартчихдаг улс вэ? Хүүхдүүд бид яагаад хараад л сууж байх ёстой юм бэ?

	Толик иймэрхүү юм бодож яваад ээжийгээ алдаж, дахиад олж харахад нь нэлээд холдоод явчихсан нэг хүнтэй зогсож байв. Гар хурууны нь үзүүр хүйт оргиод явчхав. Ээж нь нөгөө хүнээ сугадаж, Толикийн аав ээж хоёртойгоо шүүхийн хурлын дараа сууж байсан тэр шилэн байшин руу хөдөллөө.

	Ээж нь санаандгүй нэг хүнтэй танилцсан биш үнэхээр санаатай болж таарлаа. Юу болсныг юман чинээхэнд бодохгүйн тулд тэгэхээс тэгэх гэж тэр байшин руу орлоо л доо.

	Одоохон хойноос нь орж очоод хэлэх гэснээ хэлэх юм шүү! Одоохон, тэгж л бай, одоохон хэлнэ дээ.

	Ээж нь нөгөө хүнтэйгээ, аавтайгаа тэгэхэд гурвуулаа суусан яг тэр суудалд нь, сууж харагдав. Танихгүй эр цаашаа хараад, ээж нь хажууд нь сууж байв. Хоёр нүд нь бараг юм харахаа больсон Толик дөхөж очоод, ээж рүүгээ ширтэн сөөнгө дуугаар:

	— Балай юм. Ёстой балай юм! гэв.

	Хажууд нь сууж байсан хүн эргэж харсан боловч Толик ажигласан ч үгүй. Ээж нь ямар юмтайгаа ч танилцсан бай ялгаагүй байв.

	Ээж нь гайхан харсан боловч харц нь тэр дороо хуучин хэвдээ орж, хэзээ язааныхаараа инээж:

	— Хүрээд ирсэн чинь болж! Одоохон бид хоёр чамайгаа баярлуулна гэлээ.

	«Баярлуулна шүү!» Яаж шуухан шиг баярлуулахыг чинь мэдэж байна» гэж хор нь буцалж, хажуу дахь хүн рүү нь харц тун болгоомжтой хандуулав. Хамаг бие нь бөндгөс хийв. Духанд нь хүйтэн хөлс чийхарлаа.

	Өмнө нь шинэхэн костюм өмссөн аав нь сууж байлаа.

	Хоёр хөл нь өөрийн эрхгүй нугарч, сул байсан сандал дээр суугаад, хоёр гараараа ширээ тохиолдон толгойгоо барихад нь шанааны нь хоёр судас гүрэлзэж, ам нь анган гашуун оргив.

	— Аль вэ, шампан дарс! гэх аавын нь дуу хачин холоос юм шиг сонсогдож чихний нь дэргэдхэн аягалж байгаа шингэн юм пүл-пүлхийн дуулдав.

	Толгой өргөж харвал ширээн дээр хоёр нь дүүрэн, нэг нь ёроолдоо жаахан юмтай гурван хундага байлаа.

	Алим шиг улаан ягаан царайлсан ээж нь баяртайгаар:

	— Аль вэ, миний хүү аав ээж хоёртойгоо тулгачих! Уучих уучих, өнөөдөр уучхаж болно! Өнөөдөр аав ээж хоёр нь... гэснээ хэлэх үгээ олж ядан аав руу аз жаргалтай харц явуулаад, — Өнөөдөр бид хоёр эвлэрсэн гэв.

	Толик сүрхий нь аргагүй толгой дохиод, шампан нэг балгаж орхив. Тэгсэн чинь хэл ам сэрүү оргиулсан, эсгэлэн юм байлаа. Ээжийнхээ юу гэж хэлснийг ч дөнгөж сая бодов.

	Эвлэрсэн? Эвлэрсэн гэнэ шүү?.. Аав нь өчигдөрхөн ойд явж байхдаа Темкад хаашаа ч явахгүй гэж хэлж байсан шүү дээ. Тэднийхээс өөр хаашаа ч явахгүй гэж хэлж байсан. Тэгсэн чинь өнөөдөр ээж нь эвлэрсэн гэж байдаг!

	Толик гайхаж:

	— Юу эвлэрсэн гэж? гээд, аав руугаа хялам хийв. Тэгээд аавынхаа юу ч болоогүй юм шиг инээж, толгой дохиход:

	— Үгүй. Худлаа! гэв.

	Ээж нь тас тас хөхөрч:

	— Үнэмшихгүй байх шив дээ! Үнэмшмээргүй байна уу? гэлээ.

	Толик хэнэггүй царайлж:

	— Үнэмшихээр юманд бол үнэмшиж болно. Энэ бол харин худлаа гэв.

	Тэгтэл ч аав нь:

	— Нээрээ шүү, эвлэрсэн. Энд ингээд сууж байснаа санаж байгаа биз дээ? гээд Толикийн толгой дохиход: — Тэгэхэд би ээжид чинь иймэрхүү янзаар амь зуух аргагүй, өөр газар очиж амьдрахыг бодъё гэсэн юм... гээд, Толикийн дахин толгой дохиход:

	— Тэгээд ээж чинь зөвшөөрөөд, өөр хотод очиж суухаар болоод байна. Би шинэ үйлдвэрт инженер болно гэж ярив.

	Юун ч амархан, яасан ч амархан юм байдаг хэрэг вэ! Тэгэхэд зөвшөөрөхгүй байсан, одоо зөвшөөрсөн, тэгээд л гүйцчих нь тэр юм биз дээ? Мөн ч амархнаа даа! гэж бодсон Толик өөрийнхөөрөө л:

	— Энэ чинь худлаа! гэв.

	Тэгээд аавынхаа сэжигтэй болоход нь:

	— Та чинь өчигдөр Темкад танайхаас хаашаа ч явахгүй гээд байгаагүй билүү? гэж асуув.

	Юу гэх нь вэ? Юу гэж тайлбарлах нь вэ? гэж ааваасаа нүд салгахгүй ширтэнэ.

	Аав нь ув улаан царайлчихсан дуу шуугүй сууна. Ээж нь ч аав руу нь гайхан харна. Аав нь харин ээжээс нь ингэтлээ ичсэндээ ингэж хулгай хийж байгаад баригдсан жаал шиг ув улайсан хэрэг биш л дээ. Тэгээд доош харж биеэ цагаатгангуй:

	— Өөрөөр би юу гэж хэлэх ёстой байсан хэрэг вэ? гэв.

	Нүүр нь улам улайсанд, ээж нь аминд нь орох санаатай тоомсоргүй:

	— Яваад л ирснээс хойш юу гэж хэлж байсан ямар хамаа байх вэ дээ гэв.

	Толик ойлгосон янзтай:

	— Тийм дээ гэснээ, — Темкад ердөө л худлаа хэлсэн хэрэг үү? гэж асуув.

	Тэгээд энэ бүх явдлаас болж хэчнээн их эцэж ядарснаа, хэчнээн аймшигтай юм болж өнгөрснийг гэнэт ухаарлаа.

	Аав нь ердөө л худлаа хэлсэн, тэглээ гээд юу ч болоогүй, ямар ч хамаагүй зүйл байдаг байх нь ээ!

	Худлаа хэлсэн, ердөө л худлаа хэлж байсан байх нь...

	Темкад хүүхэд хүүхдээ хуурч байгаа юм шиг л худлаа хэлсэн байх нь.

	Нуруун дээр нь шуудай элс тавьчихсан юм шиг хамаг бие нь даагдахгүй оргив. Шуудай элс улам хүндрээд, дараад байх шиг. Толик яаж ч чадахгүй, үнэхээр даахгүй, хүч чадал нь хүрэхгүй байх шиг санагдав.

	Юм гэдэг ер нь учрыг нь олоход бэрх ажээ! Өөрийнхөө учрыг олохгүй байж өөр бусдын талаар яриад ч яах юм билээ дээ? гэж бодов. Зүй ёс нь одоо бол баярлах ёстой хэрэг байх л даа. Инээж хөхөрч суугаа аав ээж хоёрыгоо баяртай харцаар ширтэж, бүх юм өөрөөр эргэсэн явдалд, аавын нь өчигдөр Темкад хэлж ярьж байснаар болоогүй шал өөрөөр эргэсэн явдалд баясан баярлаж суух ёстой хэрэг байх л даа.

	Толик ингэж бодоод баярлах, инээх гэж оролдсон боловч болж өгсөнгүй.

	Санаа сэтгэлээ сэргэдэг юм бол уу гэж шампан дарснаас дахин нэг балгаснаа, өөрөө ч мэдэлгүй:

	— Тэгээд баяр хийж суугаа улс юм биз дээ? гэж орхив.

	Ээж нь зандрангуйгаар:

	— Толик минь! Чи минь ер нь... гээд дуугүй болов. «Чи минь ер нь юугаа ойлгох вэ дээ» гэх гэсэн юм уу, иймэрхүү л маягийн юм хэлэх гэсэн боловч аав нь гарыг атгаад, гүйцэд хэлүүлсэнгүй.

	Тэгэхэд нь Толик гунигтайгаар:

	— Ай хөөрхийс! Мөн ч үнэнч шударга улс байна даа, та хоёр ч! гээд муухан инээмсэглэв.

	Тэгээд босож, аавыгаа ажиглан харав. Тэгэхдээ зүгээр нэг гадна талыг нь биш, харин дотор биеийг нь, төрсөн аавынхаа дотор юу байгааг таньж мэдэх гэсэн шиг ширтжээ.

	Толикийн энэ том хүнийх шиг харцнаас аав нь цочлоо.

	Аав нь далдирч нүүр буруулав.

	Толик цонх руу нь жижигхэн чулуу шидэж дохио өгсөн дор л Темка гарч ирлээ.

	Хоёулаа гудамж өгсөн, Толик яаж хэлдэг юм билээ гэж гайхаж явлаа. Шилэн гуанзнаас гараад аав ээж хоёр нь гэр лүүгээ явсан, мань хүн шууд наашаа гүйжээ.

	Хойшлуулсан ч болох л доо. Аав нь өөрөө хэлнэ биз, Өөрийнхөө юу хийснийг өөрөө л хэлнэ биз гэж бодож явснаа, «Хойшлуулах ий? Яаж байгаа нь тэр вэ? Чи чинь Темкагийн нөхөр биш юм уу? Үнэнч сайн нөхөр нь биш, үлээхэд алга болчихдог хөөс л гэсэн үг, хуурамч амьтан байсан юм уу?» гэж өөрөө өөрийнхөө хорыг маажин, чи, чи л хэлэх ёстой, түрүүлж хэлэх ёстой хүн, Темкагийнхаа юу ч дуулаагүй мэдээгүй дээр нь хэлэх хэрэгтэй гэж шийдлээ.

	Хоёулаа нэг мэдсэн чинь Нохой бөөсний жалгын наад дэнж хүрчихсэн явав. Жалганд хэдхэн хагас дутуу шатсан пин үлдсэн, бусад нь цөм галын хоол болж унс нурам л үлдсэн байлаа.

	Толик өөрсдийнхөө байшин байсан тэр газрыг баримжаагаар эрж байж оллоо. Өнчин ганц тооройн үлдэгдэл ганц хоёр хар мөчир өнгөрсний хөшөө дурсгал гэлтэй сэрийж сарайж харагдана. Темка тэр хоёрын амьдралын хамгийн аз жаргалтай хэсгийн хөшөө дурсгал гэсэн үг билээ.

	Толик найз руугаа харж:

	— Ингэхэд ер нь би чамд нэг юм хэлэх гэсэн юм сан гэв.

	Темка ч бас буурьтайгаар:

	— Надад ч хэлмээр яримаар юм байна. Би аавтай... гэснээ түгдэрч, царай нь улайн: — Петр Ивановичтай ярилцсан. Тэгсэн чинь... тэгсэн чинь... гээд, дахин түгдэрч хэлж чадахгүй байснаа:

	— Тэгсэн чинь цаадах чинь эргэж та нар дээр очихгүй гэсэн гэлээ.

	Темкаг ажиглавал тун их зовж шаналж байгаа нь илт. Энэ тухай хэлж ярина гэдэг, аавд нь дийлэгдсэн, яаж ч чадаагүйгээ хүлээнэ гэдэг үнэхээр хэцүү, үнэхээр ичгэвтэр байгаа бололтой. Хамгийн гол нь энэ биш Хамгийн гол нь, Темкагийн хувьд хамгийн ичгэвтэр зүйл бол ингэж ялагдсан дийлснээ хүлээнэ, зөвшөөрнө гэдэг байлаа.

	Хэдхэн хоногийн дараа наймдугаар ангид орох баймгай том залуу маань тавдугаар ангийн нэг муу нусгай жаалын өмнө байдгаараа ичиж улайчихсан, яаж ч чадахгүй зогсож байгаа нь энэ шүү дээ.

	Толик юу ч гэсэнгүй.

	Тэгээд ч Темка гайхна. Яагаад дуугүй байгаад байгаа, яагаад гуньж гутрахгүй байгаа хэрэг вэ, энэ чинь тун чухал зүйл шүү дээ гэж гайхан ширтэнэ. Темка тун чухал юм ярих гэж, хамгийн гол нь аавыг нь үүнээс хойш үзэн ядаж чадахаа байснаа хэлэх тайлбарлах гэж, Толикоос зэмлэлийн үг яриангүй дуулна гэж хүлээж байсан хэрэг билээ.

	Тэгтэл ч Толик өөдөөс нь тайван харж:

	— Темка минь, би ч гэсэн чамтай яг үүний талаар ярих гэж ирсэн юм гэлээ.

	Тэгээд буруу харав. Үнс нурам болсон жалгын наад өндөр эгц мөргөцөг дээрээс доошоо харахад өөрөө одоо үсрэх учиртай юм шиг санагдана. Тээр доорх үнс нурам, шороо тоосго руу шүү дээ... Өөр хэн ч биш, би л үсэрсэн дээр юм сан гэж бодож зогсов.

	Тэгээд толгой өөд татан, гунигтайгаар:

	— Темка минь, худлаа! гээд, — Цаадах чинь шал худлаа хэлж байсан байна. Эргээд харьчихсан. Ээж тэр хоёр одоо өөр хот руу шилжих юм байхаа... гэж тайлбарлав.

	Темкагийн хоёр нүд хачин томорлоо. Өөдөөс нь хараад байгаа мөртөө өөрийг нь үзэж харж байгаа янзгүй, омголтсон уруулаа үл мэдэг мурийлгаж инээмээр болов.

	Темка инээмэрчээн болсон янздаа огт хөдлөхгүй зогсоно. Анир чимээгүй, дуу шуугүй ийм байдал аажимдаа анд хоёрын хооронд үл үзэгдэх хаалт болж хувирах шиг санагдлаа.

	Хаалт улам бүр өндөр, зузаан болж, Толик түүнийг яаж ч чадахгүй болсон юм шиг санагдав. Темка ч бас яаж ч чадахгүй, хэн хэнээс нь ч хамаагүй л ийм хана хэрэм босоод ирсэн юм шиг, аав нь л далдын хар малгай гэгчийг өмсөж ирээд хоорондуур нь ийм хана босгож хоёр биеэс нь тусгаарласан юм шиг санагдана. Аав нь л анх мань хоёрыг уулзуулсан, танилцуулсан, муугаар ч бай, муухайгаар ч бай анх танилцуулсан, түүнээс биш хэн хэнийгээ таньдаг ч үгүй, хэзээ ч танилцахгүй байсан байж мэдэх билээ. Аавын ачаар л танилцаж, сайхан үерхэж нөхөрлөсөн хэрэг л дээ. Гэтэл одоо өөрт нь мань хоёрын үерхэл нөхөрлөл хэрэггүй болсон, тэгээд ч ингэж хоорондуур нь салгаж, үзэгдэж харагдахгүй мөртөө өндөр, зузаан энэ хэрмийг босгож байгаа юм.

	Темка хачин том болсон хэр нь юу ч үзэж харахаа больсон харцаар түймэрт автсан жалга руу ширтсэн хэвээр:

	— Тэгэх ч байх гэж бодож байсан юм гэлээ.

	«Ингээд л гүйцэх нь тэр. Одоохон эргээд явчих нь шүү дээ» гэж Толик бодож зогслоо. Дахиад уулзахгүй, хэзээ ч уулзахгүй байх. Би нь аав ээжийгээ дагаад яваад өгнө. Темка эндээ үлдэнэ. Тэгээд л хэн хэнийгээ санан дурсаж шаналах байх. Хэн хэн маань шалавхан шиг л мартахыг хичээнэ дээ гэж бодов.

	Дахиад л томчуул! Томчуулаас л болж байгаа юм. Дэргэд байхгүй хэр нь тэдний л хийж байгаа ажил. Энэ томчуул уу, ид шидтэй юм шиг улс юм. Төмрийн үртэс татаж, хааш нь бол тийш нь хуйлруулан залдаг соронзон гэсэн үг юм. Темка бид хоёрыг манай аав яг л тэрүүн шиг өөртөө ашигтай, аль дуртай зүгтээ удирдан залж байсан хэрэг л дээ.

	Толик ингээд: «Энэ томчуул уу! Эдэнгүй байдаг болоосой!» гэж цөхрөнгөө баран бодлоо.

	Дэмий бодол шүү дээ. Томчуулгүй байна гэж яаж байх вэ. Томчуул багачуул гэдэг чинь нэг л унадаг дугуй гэсэн үг. Багачуул бол дугуй өөрөө, томчуул бол дөрөө, гинж хоёр нь гэсэн үг. Хаашаа явахыг дөрөө гинж хоёр л мэднэ шүү дээ. Зөв тийш нь явуулдаг бол ч зүгээр л хэрэг... Хамгийн гол нь зөв тийшээ явах! Гэтэл зөв бурууг хэн мэдэх хэрэг вэ? Хүүхдүүд мэдэхгүй, томчуул маань харин хандсан зүг рүүгээ л тэмүүлнэ...

	Темка жалга руу ширтсэн хэвээр дуу шуугүй зогсож байв. Толик мөрөн дээр нь гараа тавив. Тэгтэл Темка яаруу нь аргагүй:

	— Ийм л байх юм даа. Ингэхэд уг нь чи бид хоёр ч ийм л юм болоосой гэж бодож байсан шүү дээ гээд инээмэр болов.

	Толик харин аавыгаа аанай зэмлэсээр, ийм юм болно гэж мэдсээр байж Темкаг өөртөө сайн болгох гэж тэгтлээ хичээдэг нь юу вэ? гэж гайхмаар байв. Тэгтэл нэг зүйл, тухайлбал ээж нь өдөр болгон л: «Темка яаж байна даа?» гэснээ, «Аав чинь?» гэж алгасалгүй асуудаг байсан санаанд нь оров. Нэг өдөр эмнэлгийн гадаа аавтай нь уулзаад зогсож байсан, юу ч болоогүй салаагүй сарниагүй юм шиг юм яриад, инээж хөхрөөд зогсож байсан, «Чи минь бидний бурхан» гэсэн ээжийн нь тэр нэг үг санаанд нь орж ирлээ. Тэгэхэд нь Толик бидний гэж өөр хэнийгээ хэлж байгаа юм бол, эмээгийнх л лав биш дээ гэж бодоод: «Биднийх гэж хэнийх хэрэг вэ?» гэж лавласан. «Биднийх» гэсэн нь одоо л ойлгомжтой боллоо.

	Тэгэхлээр чинь бүр тэр үеэс эхэлсэн, аль хэдийнээ эвлэрсэн мөртөө эвлэрээгүй юм шиг л царайлаад байсан, аав Темкаг өөртөө сайн болгох гэж оролдоод л байсан, сайн болгож ч дөнгөсөн хэрэг байх нь ээ! гэж бодож зогстол нь Темка том хүн шиг:

	— За, уруу царайлаад юу хийх вэ! Үүний оронд харин баярлах хэрэгтэй шүү дээ гэлээ.

	Темкагийнхаа өөдөөс харсан чинь харц нь үнэндээ ч том хүнийх шиг болсон байлаа. Темка гомдсон биш, гуньсан ч биш, ойлгосон янзтай байв. Ойлгосон харцаар өөдөөс нь харж, их л юм бодсон янзтай:

	— Ингэхэд ер нь чиний аав шүү дээ. Ингэж шувтардаг нь харин яамай гэлээ.

	Темка жаахан юм бодсоноо:

	— Ний нуугүй хэлэхэд аавд чинь би зэгсэн дассан шүү. Тэгэхдээ ингэж шувтарсан нь харин ч сайн хэрэг гэснээ бас жаахан дуугүй байснаа: «Манайхаас явахгүй байгаад байлаа ч гэсэн олигтой юм болохгүй байсан юм... Өөрийнхөө аавыг би чинь яагаад ч мартаж чадахгүй шүү дээ гэв.

	Толик духайн зогсоно.

	Темка инээж:

	— За золбоотойхон бай! Юм л бол ингэж хэлдэг байснаа санаж байгаа биз дээ? гэснээ, аятайхан үг эрж байгаа янзтай хэсэг бодоод: — Би чамайг мэдэж байна. Чи дотроо Петр Ивановичийг зэмлэж байгаа. Намайг манай ээжийг хуурсан гэж бодож байгаа. Тэр ч харин үгүй шүү. Өөрийгөө л хуурч явсан байх. Тун их эндүүрч, өөрийгөө л хуурч явсан хүн, тэгтэл их буруутгаад юу хийх вэ. Тэртээ тэргүй өөрт нь хэцүүхэн байгаа шүү дээ гэлээ.

	Толик санаа алдан өөдөөс нь харж, гунигтайгаар:

	— Темка минь, чи тун сонин хүн юм. Ийм юм болж байхад инээж байх гэж! гэв.

	Темка жаахан дуугүй байснаа, хөхөрч:

	— Би чинь боксчин шүү дээ. Боксчин хүн хэр барагтай юмыг тоодоггүй юм гэлээ.

	Толикийн санаанд Темкагийн ярьсан эрэлхэг зоригтой халим гэнэт, цагаа ололгүй аяндаа орлоо. Үхлүүт шархадсан халим гэнэт эргээд хөлөг онгоц руу улаан халз дайрсан гэж ярьсан.

	Темка тэгэхэд инээж, хүн ч гэсэн ялгаагүй тэр халим шиг зоригтой байх ёстой гэж ярьсан.

	Тэргүй бол ямар хэрэг байх вэ дээ? гэж байж билээ.

	Гэртээ ирэхэд нь юун баяр билээ гэмээр байлаа.

	Шинэхэн бүтээлэгтэй ширээн дээр янз бүрийн хоол ундтай таваг өрөөстэй, хундага дүүрэн дүүрэн архи дарс мэлтэлзэж харагдав. Аав ээж хоёр гэж хоёулаа л гоё, аав нь нөгөө шинэ костюмтайгаа, ээж нь хамгийн дуртай платиа өмссөн сууж байв. Шура эмээ нь хуучин хэвдээ, нөгөөх л саарал цамцтайгаа, нөгөөх л саарал алчууртайгаа, нөгөөх л шөвхгөр хамраа шөрвийлгөсөн сууж харагдана.

	Босго алхав уу үгүй юу л ээж нь хаашаа ч юм бэ явах гээд хүлээж ядсан юм шиг:

	— Аль вэ, түргэлж үз. Чамайг чинь хэчнээн их хүлээв ээ гэв.

	Толик аавыгаа анхааралтай ажиглалаа. Шинэ костюм нь ханхар цээжинд нь тэвхийлгэн сайхан таарсан, үнэтэй шинэ цамц дотуур нь өмсөж улаан зангиа зүүжээ. Ердөө л хурим хийх гэж байгаа хар хүү гэсэн үг. Нэг гэм нь нүүр царай л гутаасан, цонхийсон харагдана. Зуун километр зам явгаар туулж ирээд, дөнгөж сая гар нүүрээ угаагаад сууж байгаа хүн шиг тун их ядарсан царайлна.

	Толик тун саяхан аавыгаа зэмлэж, Темкаг хуурсан гэж дургүй нь хүрч байсан, үнэндээ ч түүнийг хуурсан бол одоо жаахан янз боллоо. Нээрээ ч дээ? Темкагийн хэлдэг зөв, аав нь андуурч явсан байж болох биш үү! Хэний ч хувьд зовуурьтай шаналгаатай ажил хийсэн боловч үнэхээр андуурсан бол нь зэмлэх биш, ойлгох хэрэгтэй шүү дээ гэж бодов.

	Аав нь хундагатай архи авч салгануулан өргөөд, бодлогоширсон дуугаар:

	— За аль вэ, бүх юм сайн сайхан болоосой билээ гээд уучихъя гэлээ.

	Ээж нь толгой дохин аавтай нь хундага тулгав. Эмээ нь ч гэсэн тулгасан боловч уусангүй уруул хүргээд, аав руу нь жийтайтал ширтэнэ.

	Аав нь духайчихсан, тавагтай зууш руу сэрээгээр хий хий хатгана.

	Тааруухан шиг баяр боллоо! Толик энэ өдрийг хамгийн баяртай сайхан өдөр болно, санасандаа хүрч хүссэнээ биелүүлдэг юм бол дуулаад л баймаар баяртай сайхан өдөр болно гэж бодож байсан билээ. Ингээд л дөрвүүлээ болоод сууж байвал түүнээс сайхан юм байхгүй, өөр ёстой юу ч хэрэггүй гэж бодож байсан билээ. Гэтэл дөрвүүлээ цугласан боловч урьдын юм шал өөр болсон байв. Тэгээд ч эмээ нь ингэж аавыг нь ширтэж суугаа хэрэг шүү дээ. Аав ээж хоёрт нь эмээ нь дийлдсэн, тэгээд л юм бүхэн ийм өөр болсон хэрэг шүү дээ. Аав ээж хоёр нь эцсийн бүлэгт ингэж нэг ойлголцдог байжээ.

	Тун амттай сайхан хоол байсан боловч яагаад ч юм бэ, идэх дур нь хүрэхгүй, ухаантай өвгөн шиг л элдэв юм бодогдоно.

	Аав ээж хоёр нь хоёр биеэ ойлгосон боловч хэн хэн нь баярлаж байгаа шинж алга. Ингэж зовж зүдэрч, ингэж л будилж, ийм хожуу хойно арай гэж нэг юм ойлголцож байгаа улс чинь юундаа ч баярлах юм билээ дээ.

	Толик ширээ тойроод сууж байгаа улсыг, өөрийгөө ч хажуугаас нь харсан юм шиг санагдав. Буруугүй хүн нэг ч байсангүй. Болсон хэрэг явдалд дор бүрийдээ л буруутай улс харагдлаа. Урьд өмнө эмээгийн л буруу гэж боддог байсан бол одоо харин ээж нь буруутай, аав нь ч буруутай, өөрөө буруутай санагдав. Дөрвүүлээ л буруутай, дөрвүүлээ л хохирсон санагдана. Эмээ нь эрх дархаа алдаж, Толик өөрөө үзээгүй юмаа үзэж, ээж аав хоёрын нь хувьд бол яриад ч хэрэггүй хэрэг шүү дээ. Ямар сайндаа гоёж гоодсон, архи дарс болсон хэр нь ингэж л уруу дорой царайлж суух вэ дээ.

	Аав нь сая нэг сэхээ орж, инээмэрчээн болоод:

	— Урьдын юм бүгд өнгөрсөн! гээд эмээ рүү нь нэг харж, хундага өргөн: — Александр Васильевна минь, сайн сайхан ураг төрөл хэвээрээ явахын төлөө нэг тулгачихъя! гэв.

	Эмээ нь дахиад л жийтайтал ширтсэн боловч юу ч хэлсэнгүй, санаа алдаад, хундагатайгаа ганцхан хөнтөрч орхив. Ийм л хүн дээ!

	Ээж нь энэ бүх явдалд сайн үнэмшээгүй эргэлзэж байгаа юм шиг аяархнаар:

	Петя минь, тэгээд хоёр хоноод явах хэрэг болж байна уу? гэв.

	Тэгэхэд аав нь:

	— Хоёр хоноод. Маргааш юм хумаа бэлдэх, билет авах ажил бий. Тэгээд нөгөөдөр чинь гээд санаа алдан. — Бүх юм баяртай гэнэ дээ гэлээ.

	Бүх юм баяртай гэнэ үү?.. Темка минь баяртай, орон гэр минь баяртай, эмээ минь баяртай, сургууль минь баяртай, өвөл хоккей тоглодог талбай минь танкчны малгай минь баяртай гэх хэрэг үү? Бүхэл бүтэн нэг жилийн амьдрал минь баяртай гэх хэрэг юм биз дээ? гэж Толик бодов.

	Аав нь дахин:

	— Бүх юм баяртай гэнэ дээ, тийм үү Темка? гээд Толик руу толгой эргүүлэв.

	Тэгээд таг болж, царай нь цонхийход, тун их зовж байна даа гэж Толик мэдлээ.

	Аавынхаа хөлөөс нь толгойг нь хүртэл ажиглаж хараад:

	— Би Темка биш, Толик байна шүү дээ гэхэд нь аав нь:

	— Уучлаарай, энэ муу хэл үү гээд дуугүй болов.

	Толик босож цонх руу очлоо. Гадаа намрын үдэш болж мод, хашаа байшин цөмөөрөө хар бараан өнгөтэй болсон байв.

	Ар талд нь аавын нь хөлийн чимээ гарч, түдэлгүй мөрөн дээр нь гараа тавиад:

	— Уучлаарай! гэхэд нь Толик гэнэт ингэж гуйлгаад байж ч юугаа хийх вэ дээ гэж бодлоо.

	Чухамхүү ингэж санаа зовмоор андуурч дуудсанд нь болоод ч аавыгаа уучиллаа. Өөрийг нь андуураад Темка гэж дуудна гэдэг бол Темкаг мартаагүй байна гэсэн үг. Эмээтэй нь хундага тулгаж, ээжтэй нь хоёр хоноод явна гэж ярьж байхдаа ч Темкагийн тухай бодож, түүний өмнө буруутайгаа ойлгож, гэмшиж байсан гэсэн үг.

	Темкагийн аавыг өмөөрдөг хамгаалдаг ч зөв байх нь, Темка аавыг надаас илүү таньж мэдсэн байх нь байна шүү дээ? гэж бодож зогстол ээж нь ч ирж аавтай нь зэрэгцээд зогсох шиг болов. Ээж нь ч гэсэн өөрөөс нь аавыгаа уучил, ойлго, чамайг минь гомдооё гэж бодсондоо биш, андуураад л тэр байхгүй юу гэж гуйж, аргадаж байх шиг санагдав.

	Тэгтэл ээж нь эелдэг зөөлнөөр:

	— Толик минь, маргааш сургууль дээр чинь очиж бичиг баримтаа авна шүү дээ хоёулаа гэхэд Толик: «Тэгээд л гүйцэх нь тэр юм биз дээ!», сургууль минь баяртай, би багш биш гэж хэлж байсан Изольда Павловна гуай минь баяртай, Женька Цыпа хоёр минь баяртай гэж бодлоо. Гайхалтай нь гэвэл ийнхүү эвгүй аягүй явдал болгоныг эргүүлэн нэгд нэгэнгүй бодож, энэ бүхэн бол нэгэнт болж өнгөрсөн зүйл хэмээн өөрөө өөрийгөө тайтгаруулах гэж үзсэн боловч сэтгэл санаа сэргэж өгөхгүй, харин ч хачин болдог юм байна. Харин ч хоолойд нэг юм тээглээд ирлээ. Коля Суворов, Машка Иванова, Хос Баавгай-Махал Махалыч бий шүү дээ? Тэгтэл бас Темка байна! Баяртай гээд л гүйцээ юу? Юу болсон, яаж үерхсэн, нөхөрлөсөн бүгдээ нэг мөсөн мартах хэрэг болж байна уу?

	Толик гэнэт эргэж:

	— Ер нь ээж минь, та хоёр л яв даа! гэв.

	Ширээний тэнд нэг юм няр хийн бутрах чимээ гарсанд эргэж харвал Шура эмээ нь аяга унагасан, шалаар 'нэг шаазангийн хэлтэрхий хэвтэнэ. Эмээ нь тонголзон түүж, томхон дээр нь жижгүүдийг нь өрөх санаатай боловч тун бүтэл муутай харагдав.

	Аав ээж хоёрыгоо ч гэсэн аяга хага алдаад, хагархайг нь түүж эхлэх байх гэж бодоод:

	— Та хоёр эхлээд очиж бай! гэв.

	Ээж аав хоёр нь энэ минь хэн бэ гэсэн янзтай харна. Тэгэхэд нь мань хүн:

	— Би хойноос чинь очно. Яваад л очно гэснээ бүр том хүн шиг: — Та хоёр эхлээд жаахан төвхнөхөө бод гэлээ.

	Аав ээж хоёрыгоо орон байртай бол, ажил төрөлд ор гэж байгаа юм байх л даа гэж бодож болох байсан боловч Толик харин огт ондоо юм боджээ. Юу ч гэсэн та хоёр л хоорондоо олигтойхон учраа ол гэж хэлэх гэсэн санааг нь ч наад хоёр нь ойлгожээ.

	Ээж нь учраа олохгүй харна. Хоёр мөр нь дахиад л шувтайн гар нь хоёр хажуу руугаа дүүжлээстэй юм шиг унжина. За даа, одоо л сандлын ирмэгхэн дээр цомцойж суугаад шал ширтэн: — «Хаашаа ч явахгүй» гэнэ байх, дахиад л эмээгийн дуулгавартай зарц болно байх гэж бодмоор байлаа. Тэгээд л бүх юм хуучин хэвдээ орно...

	Тэгтэл харин ээж нь гэнэт өөр, хөвчирсөн пүрш шиг болов. Юу ч юм бэ нэг арчаад хаячих шиг духаа илээд, шийдэмгийгээр:

	— Тэр болно, Тэгье гэлээ.

	Толик ширээний дэргэд очиж, дүүрэн хоолтой таваг руу харав. Гэнэтхэн л үмхлээд унамаар санагдлаа.

	Ээж нь гайхан харж, аав нь таг чиг амьтан цонхны тэнд тамхи баагиулна.

	Тэгтэл харин эмээ нь гиншээд эхлэв. Толик руу яс арьс хоёр болсон урт гараа сунган, нулимсандаа хахаж цацан:

	— Алт шиг зээ минь! Чи минь л ганцаараа муу эмээгээ бодож байх шив дээ хэмээн гэнгэнэлээ.

	Эмээгийнхээ элдэв янзаар аашилж байхыг олон удаа харсан тэр нэг үхсэн болж хэвтэхэд нь бүхэл бүтэн жүжиг үзсэн юм шиг болж билээ.

	Одоо харин эмээ нь үнэхээр уйлж байв.

	Хүн ер нь яахаараа уйлдаг билээ тэгээд л уйлж байгаа бол яамай л даа.

	Маргааш өглөө нь нэг хүн үүд аяархан тогшив.

	Аав ээж хоёр нь юм хумаа янзалж, ажил ёстой буцалж байсан цаг. Хувцас хунар, хувин сав далд хийж, Толик эмээ хоёр харж суулаа.

	Аав ээж хоёр нь тун их яарч сандарч байх шиг, хоёрхон чемоданд юм хумаа хийгээд л гүйцэх биш, харин бүхэл бүтэн байшин босгож байгаа юм шиг, анх удаагаа барьж үзэж байгаа, тэгээд ч дутуу, буруу барьчих вий! гэж тун их айж байгаа юм шиг санагдана.

	Үүд тогшмогц хөнгөн шингэн гэдэг нь жигтэйхэн гүнж очсон Шура эмээ нь тарган хүн оруулж өөрөө араас нь дагав.

	Эмээгээс нь ч намхан, ердөө л хоёр том бөмбөг дээр дээрээс нь таньчихсан юм шиг эр байв. Их бие нь гэж том бөмбөг, толгой нь гэж жижигхэн бөмбөг. Хоёр гар нь ч гэж үхлийн бүдүүн олгой үлээгээд уячихсан гэсэн үг. Ширээ рүү өнхөрч ирсэн хойно нь Толик хамар доорх хуруу дарамхан хар сахлыг нь олж харлаа.

	Тэгээд тэр жижигхэн сахлаа хөдөлгөн байж, жингэнэсэн дуугаар:

	— Александр Васильевна гэж хэн чинь вэ? гээд энэ хоёрын л нэг байж таарна даа гэж бодсон юм шиг аав руу нь, Толик руу харав.

	Эмээ нь шаахайгаа шурд шурд чирсээр шүүгээ рүүгээ очиж жижиг түлхүүрээрээ түлхүүрдэж онгойлгоод, иргэнийхээ үнэмлэх бичгийг гарган ирж, их зантай нь аргагүй сунган:

	— Александра Васильевна гэдэг чинь би байна гэв.

	Гайхалтай нь гэвэл бөмбөг шиг бөөрөнхий хүн гайхсан ч үгүй, иргэний үнэмлэхийг нь хэрэггүй ч гэсэнгүй, харин ч анхааралтай уншиж үзээд:

	— Баримт бичиг хууль ёсны болгон баталдаг нотариатч миний бие дуудсан ёсоор чинь ирлээ гэв.

	Толик нотариатч гэдэг үгийг дуулсан, тэгэхдээ ойролцоогоор л мэддэг, нотариатч гэж шүүгч ч юм уу, прокурор шиг хар нөмрөгтэй, бас хар өнгийн, тэгэхдээ жигнэмгийн хайрцаг шиг малгай өмссөн хүн байдаг байх гэж боддог байв. Ямар ч юм бэ чухал л ажилтай, тэгэхдээ харин хэрэг ямар ч гэсэн шүүдэг тасалдаггүй хүн гэж боддог байжээ. Нотариатч гэдэг бол саравч заавал зүүсэн, бүх хууль тогтоолыг арван хуруу шигээ мэддэг хүн байж таармаар бодогддог байв.

	Гэтэл энэ бөөрөнхий эр бол жирийн нэг хажуудаа товчтой цамц, театрын хөшиг шиг халхгар өргөн өмдтэй, төмөр гэртэй саравчаа нарийхан хаймраар бүслүүрдэн ороож барьсан, бүх хууль заавар мэддэг байх гэхэд хэцүүхэн хүн байв.

	Бөөрөнхий эр сугавчилж ирсэн хавтсаа дэлгэн хоёр гурван цаас, «дуусдаггүй үзэг» гаргаж ирээд, аав ээж Толик гурав руу хүн биш авдар шүүгээ байгаа юм шиг харснаа эмээгээс нь:

	— Эд чинь байхад болох юм уу? гэж хэнэг ч үгүй асуусанд эмээ нь аав ээж хоёр луу нь бахтай харж, үг сонгож байгаа бололтой жаахан дуугүй байснаа тун учиртай, ёжтой:

	— Яана аж даа! гэв.

	Бөөрөнхий эр жижиг бөмбөгөө цаасан дээрээс хазайлгаж, «дуусдаггүй үзгээрээ» нэг юм бичсэнээ, албаны маягийн харцаар цөмийг нь тойруулж хараад тэнхээ чадлаараа:

	— Өвлүүлэх акт тогтоох гэж байна! гэснээ, эмээ рүү нь харж: — За, юу өвлүүлэх гэж байна, хөдлөх хөрөнгө үү, үл хөдлөх хөрөнгө үү? гэв.

	Шура эмээ учрыг нь ололгүй:

	— Юу? гэв.

	Эмээг нь чих хатуутай юм байх гэж бодсон бололтой, улам ч чангаар:

	— Ямар хөрөнгө өвлүүлэх гэж байна вэ гэж асууж байна! Хөдлөх хөрөнгө үү, үл хөдлөх хөрөнгө үү? гэж хашхирав.

	Эмээгийн нь царай зэвхий даан:

	— Мөнгө! гэлээ.

	Нотариатч  жаахан тайвширч:

	— Бие мөнгө үү, дэвтэрт байгаа мөнгө үү? гэв.

	— Дэвтэрт байгаа мөнгө.

	Нотариатч  юугаа ч юм бичиж:

	— Тэгэхлээр чинь үү хөө, мөнгө гэж байгаа шүү дээ, хэдий хэртэй юм бэ? гэж лавлав.

	— Есөн мянга...

	— Шинээр үү дээ? гэж Толик уулга алдав.

	Эмээ нь омог бардам:

	— Шинээр! гэлээ.

	Нотариатч  «дуусдаггүй үзгээ» тавиап, эмээ рүү нь сэжигтэй ширтэв. Тэгснээ аав ээж хоёр луу нь харж:

	— Ингэхэд та нар юун улс болж байна вэ? гэж асуув.

	Бөөрөнхий эрийг орж ирснээс хойш аав ээж хоёр нь юм хумаа ч янзалж байснаа больж, хачин сонин кино үзэж байгаа улс шиг гайхаж зогслоо. Тэгээд ээжийг нь жаахан хулгаж:

	— Би охин нь. Энэ хоёр миний нөхөр, хүү гэсэнд Нотариатч  баярлан, дээд талын жижиг бөмбөгөө маажин:

	— Өө! Цугтаа суудаг юм уу? гэв.

	Ээжийг нь нам дуугаар:

	— Цугтаа байсан юм. Маргааш нүүлээ гэхэд, Нотариатч  суудлаас босож ээж рүү өнхөрч хүрэв. Ээжийн нь мөрөнд хүрэхгүйгээр намхан байхыг нь хараад Толик инээдээ барьж ядав.

	— Шинэ сууцанд орох нь уу, хоршооллын байр биз дээ? гэхэд нь ээж нь гайхан:

	— Үгүй, өөр хот руу. Та яагаад тэгж бодоо вэ? гэв. Нотариатч  ширээ рүү эргэн ирж, эмээ рүү нь хараад:

	— Энэ мөнгөө тэгээд охиндоо өвлүүлэх гэж байгаа юм биз дээ? гэв.

	Шура эмээ нь хөмсөг өргөж ширүүн харцаар ээж рүү нь харав. Хүлээж байсан тэр цаг нь ирсэн бололтой. Прокурор болчхоод ээжийн нь хэргийг таслах гэж байгаа янзтай харагдана.

	Тэгснээ эрсээр:

	 — Үгүй шүү! Охиндоо биш, энэнд гээд, нэг мойног хуруугаа Толик руу эргүүлэв.

	Толик инээд алдчихав. Учрыг нь ойлгожээ. Эмээ нь дахиад л элдэвлэж байна. Ганц орой ядаж элдэвлэхгүй байж болдоггүй юм байх даа? Дахиад л өөрийнхөөрөө, дахиад д хуучнаараа, бахь байдгаараа шүү.

	Эмээгийн нь:

	— Насанд хүрэн хүртэл нь хэн ч гар хүрэх ёсгүй юм шүү! гэхэд Нотариатч  духаа үрчийлгэн, цаасан дээрээс тонгойсон боловч «дуусдаггүй үзгээ» хойш тавьж:

	— Хачин хэрэг байна! Ойлгохгүй юм! гээд, дахин өндийж, тасалгааны дотуур өнхрөх зуураа:

	— Мөнгө байна уу байна, тэгээд ийм юманд сууж байх ч гэж! хэмээн өрөөг нь гараараа заагаад: — Хоршооллын байранд сайхан өрөө тасалгаа аваад, цоо шинэ авдар шүүгээ тавьчхаад сууж байхгүй юу гэв.

	Шүүгээний дэргэд очиж мөрөөрөө түлхэж үзэхэд нь шүүгээ хяхарч чахрав. Нотариатч  хэлснээ батлах гэсэн шиг:

	— Харж байгаа биз дээ! Бүр хуучирч хагсаж гүйцжээ! Ийм байхад хамаг мөнгөө хүүхдэд гэж байх гэж! гэнэ.

	Тэгээд ширээ рүү дахин өнхөрч ирж, цаасаа дэлгэн суугаад, эмээ рүү нь харж:

	— Заавар зөрчиж байгааг минь өршөөгөөрэй. Уг нь ингэж ингэ тэг гэх ёсгүй л дээ. Тэгэхдээ л бодох хэрэгтэй. Энэ хүү чинь тав зургаан жил болж байж насанд хүрнэ. Тэгээд л ер нь энэ хүүхдэд ийм их мөнгөний хэрэг юу байна вэ? Том болоод ажил төрөл хийгээд өөрийгөө болгоод л байхтай болно. Харин та энэ муу өрөөндөө л амьсгал хураана шүү дээ, өршөөгөөрэй! гэлээ.

	Тэгээд саравчаа авч, өрөөсөн гуяны нь үзүүрээр ширээ тогшин:

	— Та нар муудалцсан, тэгээд л түрэгдэж байгаа юм биш биз? Тийм бол би дараа нэг ирье? гэв.

	Тэгээд эмээ рүү нь, ээж аав руу нь, Толик руу тойруулан хараад, бичиг цаасаа бөөгнүүлэхэд нь эмээ нь:

	— Та дүрэм заавраараа л ажилла л даа. Юу л гэнэ түүнийг бич гэв.

	Нотариатч  эмээ рүү нь дахин харснаа дуулгавартай болж:

	— Тэгье тэгье! гээд, үзгээ чахруулан, аман дотроо: — Есөн мянган рублийг... Бобров Анатолий Петровичид... хуулийн насанд хүрэхээр нь... гэж үглэн бичиж гарлаа.

	Толик: «Есөн мянга. Хуучныхаар бол ерэн мянга гэсэн үг шүү дээ» гэж бодоод, бүгдийг нь нэг дор дэлгэвэл аль хэр их юм харагдах бол гэж нүдээ анин бодлоо. Санаанд нь багтахгүй, тийм гэхэд хэцүү оргино.

	Үгүй ер нь! Энэ эмээ юу, ёстой нэг нарийнаараа хатсан амьтан юм даа! Адайр муухай ааш зан, нарийлах хоёроороо аав ээж хоёрыг минь ёстой нэг үйлийг нь үзсэн амьтан. Тэгж хураасан энэ мөнгөө тэгээд одоо хааш нь хийхээ мэдэхгүй суугааг нь

	Толик улам бүр гайхаж:

	— Үгүй мөн, ийм харамч, нарийн амьтан байх гэж эмээ минь! гэж орхив.

	Толик Шура эмээгээ анх удаа ингэж ховдог шунахайгаар нь дуудав. Эмээ нь ч дэмий юм яриад байвал чамд ч өвлүүлэхээ өгөхөө больчихно гэж мэдээрэй гэсэн янзтай ууртай уцаар харна. Эмээ нь юу ч дуугараагүй ч гэсэн ингэж бодож суугааг нь харцаар нь ойлгосон Толик:

	— Таны тэр их мөнгө над хэрэггүй гэснээ аятайхан нэг бодож ойлгоод: — Нохойд тав дахь хөлийн хэрэггүй шиг, таны мөнгө надад огтхон ч хэрэггүй гэлээ.

	Тэгтэл хүн инээж хөхрөх дуулдав.

	Эргэж харвал ээж аав хоёр нь элгээ хөштөл инээж байв. Толик эхлээд нохойн тав дахь хөл гэсэн минь ийм инээдтэй санагдсан юм байхдаа гэж бодсоноо дараа нь эмээг нь шоолж байгааг ойлгов. Шура эмээ нь уг нь ээж аав хоёрыг нь уйлна, миний ийм их хөрөнгө мөнгөтэйг мэдээд уучлалт гуйна гэж бодож байсан: «За яах вэ бид хоёр бууж өгье, энэ мөнгөө л харин бидэнд өгч үз» гэж гуйна гэж бодож байсан хэрэг байх л даа. Тэгтэл харин наад хоёр нь ингэж инээж хөхөрч байдаг байна!

	Бөөрөнхий биетэй Нотариатч  саравчныхаа дээгүүр эмээ рүү нь ширтэн:

	— Э-хэ-хэ! Энэ яваа насанд мөн ч хачин хачин юм үзэх юм даа гэв.

	Тэгээд «дуусдаггүй үзгээрээ» шар шур хийлгэн нэг юм бичиж эхлэв. Ээж аав хоёр нь билет авахаар явлаа. Толик эмээгийнхээ сая л нэг шал өөр болсныг харав.

	Хоёр мөр нь шувтайчихсан, хамар нь унжийчихсан, Нотариатч  байж тун таармааргүй бөөрөнхий эрийн юу гэсэн болгонд толгой дохиж суулаа. Толик эмээгээ өрөвдөж байгаагаа ойлгов. Энэ удаа өрөвдлөө.

	Эмээ нь эзэн ч биш, захирагч ч биш болжээ. Саарал цамцтай, саарал оймстой муу эмээ нь Нотариатч ын өмнө арчаагүй болсон амьтан сууж харагдана.

	Ээж нь явах өдрөө инээж хөхрөн, эрс тэс царайтай байсан боловч гэнэт өөр боллоо. Эрс тэс царайлж, инээж хөхөрч байсан нь шал худлаа, ердөө л баг өмсгөл байсан юм шиг, эцсийн бүлэгт ээжийн нь тамир тэнхээ бүр барагдсан юм шиг санагдана. Баг өмсгөлөө авч хаяад, хоёр гараа өвдгөн завсраа хавчуулчихсан авдар дээр сандайлан дуу шуугүй сууна.

	Тэгж сууснаа нүүрээ алгаараа нэг илж, жаахан сэргээд инээх гэсэн боловч инээд нь эв хавгүйхэн болов. Босон харайж аавтай нь юм хум бэлдэж зэхэж эхэлснээ эргэж суугаад, Толик руу гунигтай ширтэнэ. Толик юу юугүй үхчих гэж байгаа юм шиг л ширтэнэ.

	Цаг ч болж аав нь:

	— За, явах цаг боллоо! Замд гарахынхаа өмнө сууцгаая гэв.

	Ээжийн нь тунгалагхан хоёр нүдэнд нулимс гүйлгэнэв. Толгойгоо унжуулан чемодан дээр эвхэрч суухад нь Толик ингээд л тэсэхгүй, хаашаа ч явахгүй болчих юм биш байгаа даа гэж бодов.

	Хаашаа ч явахаа болчхоосой гэж Толик хүссэн үү?

	Хүссэн, хүсээгүй хоёрын хооронд л байв... Ер нь хүсээгүй л хэрэг байх. Шура эмээтэйгээ хоёулхнаа үлдээд яаж шуу амь зуухаа ч сайн мэдэхгүй, ер нь хэцүүхэн ч байх биз гэж боджээ. Гэхдээ л хамаг юм өөрөөр эргээсэй билээ гэж бодсонгүй. Яваг яваг! Явах л хэрэгтэй! Явж гэмээж нь өөрсдөд нь л хэрэгтэй гэж бодож суулаа.

	Аав нь өндийж:

	— За явцгаана даа! гэлээ. Аавынхаа өрөөн доторхыг, таазнаас нэвсийтэл унжиж байгаа чийдэнгийн бүрхүүлийг, Нотариатчийн ямар ч үнэ өгөөгүй хуучин шүүгээг, диваан, эмээгийн нь хуучин авдар сэлтийг гунигтай харцаар тойруулан харж байгааг Толик ажжээ.

	Аав нь тэр даруй сэргэж, шинэ гэр орны тухай, аян замынхаа тухай болсон янзтай хөгжилтэй инээв.

	Аав нь нэгнээс нь том цагаан сав эв хавгүй нь аргагүй дүүжилчихсэн хоёр хуучин чемоданаа барьсаар түрүүлж, араас нь Шура эмээ, ээж Толик гурав дагасаар гарлаа.

	Хашааны хаалганы гадаа хажуугийн сандал дээр сууж байсан Поля гуай мань дөрвийн бараагаар босож, дөлгөөн дуугаар:

	— За, явцгаалаа юу? гэв.

	Ээж нь:

	— Явлаа гэснээ, ухасхийж Поля гуайг тэвэрч авлаа.

	Поля гуай ээжийн нь ар нурууг илэн:

	— Зүгээр зүгээр! гэснээ, биеэсээ холдуулан: — Зүгээр зүгээр! гэснээ: — Хайрлаж үзээрэй!.. Хайрлаж л үзээрэй! гээд, юуг хайрлахыг хэлсэнгүй уйллаа.

	Дөрвүүлээ нэлээд яваад, Толик эргэж харав. Ээж нь ч эргэж харлаа.

	Поля гуай тэнхээгээрээ мэхийн салах ёс гүйцэтгэж харагдав.

	Галт тэрэгний буудал хүртэл зэгсэн холыг хэлэх үү хоёрын хоёр чемодан өргөөд явгаар хүрнэ гэдэг амаргүй байсан боловч яагаад ч тэр вэ, тойруу замаар оржээ. Толик эхлээд учрыг олохгүй гайхаж явсан боловч Темкагийн байшингийн гадаа очсон хойноо л ухаарлаа.

	Аав нь эргэж ээжийн нь өөдөөс гэмшингүй хараад, толгой дохиход нь хоёр чемоданаа газар тавиад, хашааны хаалгаар явж оров.

	Хаачих гэж байгаа, юу болж байгааг мэдээгүй Шура эмээ нь санаа алдан, толгой сэгсэрч, Толик харин аавдаа баярлав. Аав ээж хоёрынхоо юу гэж, яах гэж ярилцсаныг ойлгоод ингэж баярлажээ. Аргагүй л том улс гэсэндээ айж хулчийлгүй ингэж шийдсэнд нь баярлалаа.

	Аав нь удсан ч үгүй гарч ирэв. Ганцаараа биш. Темкатай гарч ирлээ.

	Аав нь чемоданыхаа дэргэд ирж, зовнингуй хавчиж зогссоноо уучлалт гуйх мэт:

	— Артем маань намайг гаргаж өгөхөөр ирлээ гэв.

	Толикийн дотор тун сайхан боллоо. Темка минь, Темка! Ийм сонин хүн байх гэж! Муу юм болгоныг мартаж орхиод, ёстой хуу мартаж орхиод ирдэг байна шүү. Том хүн ч гэсэн тэр болгон ингэж чадахгүй дээ. Гэтэл Темка чадаж байна.

	Хэдүүлээ цааш хөдлөв. Шура эмээ нь түрүүлж аав ээж хоёр нь хойноос нь, Толик Темка хоёр сүүл барин хөдөллөө.

	Галт тэрэгний буудлын хуаран шиг том зэвхий саарал байшингийн бараа харагдахад Толик Темкагийн тухай л, түүний шулуун шударгын тухай, хүний хамгийн гол хүч чадал бол шулуун шударга зан гэдэг үг үнэн юм даа гэж бодож явлаа.

	Толик Темка хоёр өөд өөдөөсөө харлаа. Артемийн нүүр царай цонхийчихсон, турчихсан байв. Хэн хэн нь инээгээгүй, хөгжилтэйгөөр нүд ирмээгүй боловч хоёр биеийнхээ нүүр царайг нүдэлж тогтоож авах гэсэн юм шиг анхааралтай харлаа.

	Темкагаа санаа алдан:

	— Мөдхөн сургууль цуглана даа гэхэд Толик толгой дохиод, Изольда Павловнаг, Женька, Цыпа хоёрыг, Машка Коля Суворов хоёрыг дурсан бодлоо. Юм бүхэн өөр болно доо гэж бодоод санаа алдсан боловч гуньсангүй.

	Шинэхэн ногоон вагонууд холбосон галт тэрэгний цуваа буудалд ирчихсэн зогсож байв. Аав нь саваа шиг нарийхан туранхай хүнд хоёр билетээ өгөөд, чемоданаа авч вагонд оров. Чемоданаас дүүжлээтэй цагаан сав хаалганы төмөрт цохиж хон ён хийхэд, хонх ч жингэнэлээ. Ээж нь гэнэт эргэж Толик руу ухас хийлээ.

	Ээж нь тэврэн авч биедээ наалдуулав. Хоёр гар нь чичирч байгаа нь мэдэгдэнэ. Толик жаахан холдуулж хөндийрүүлээд ээжийнхээ уйлаагүй байгааг, хоёр нүд нь хув хуурай, харин тэгэхдээ хачин зовуурьтай болсныг ажиглав. Хоёр нүдний нь харц хачин зовуурьтай болчихсон ээж нь тэнхээгээрээ амьсгаадан, тэвэрч:

	— Уучлаарай! Ээжийгээ уучлаарай! гэж шивнэнэ.

	Толик гайхан:

	— Юу боллоо гэж тэр вэ? гээд, өөрөө өөрөөсөө ичив.

	Ийм үед уг нь уйлах хэрэгтэй боловч нулимс гарч өгөхгүй оргино. Энэ бүх явдлыг тоосон ч шинжгүй, ээждээ ингэж тэврүүлээгүй юм шиг, энэ буудал, ээж аав хоёрын нь одоохон суугаад яваад өгөх гэж байгаа энэ вагонууд өөрт нь огт хамаагүй юм шиг, хажуугийн хамаагүй нэг хүн шиг л хайхарсан шинжгүй зогсов.

	Ээж нь өөдөөс нь харан, «За, яах вэ уучиллаа» гэвэл юу ч юм бэ нэг юм болох гээд байгаа юм шиг:

	— Толик минь! Ээжийгээ уучил! гэж шивгэнэн.

	Толик Темка руу нэг хараад, шударга байх хэрэгтэй юм гэж бодоод, муухан инээж толгой дохисон боловч ээж нь харин үүнийг нь чамласан юм шиг, Толик шал өөр нэг юм хийх ёстой, тэнхээ байдгаараа хашхирах ёстой, тэгээд ээж аав хоёрыгоо уучилсан, тэр хоёртоо гомдохоо больсон, ёстой юм ёсоороо л болсон гэсэн үгээ бататгаж тамга тэмдэг дарах хэрэгтэй юм шиг гуйж царайчилна.

	Аав нь вагоноос бууж ирлээ. Хачин болсон нүүр царайг нь ээжийнхээ мөрөн дээгүүр харсан Толик: «Бас л тэр. Хоёулаа ингэж унжийж уруу дорой царайлчихна гэдэг чинь юу гэсэн үг байх вэ? Хол юманд явж байж иймэрхүү царай зүстэй байна гэсэн чинь юу гэсэн үг байх вэ? Уйлж унжийсан хэвээр байх биш, өмнө нь юу хүлээж байгааг бодож инээж байх хэрэгтэй шүү дээ. Өмнө нь сайн сайхан юм л хүлээж байгаа» гэж бодлоо.

	Аав нь Толикийг тэвэрсэн хэвээр зогсож байсан ээжийн нь дэргэд ирээд, тамхи гаргаж имрэв. Аавын нь чадалтай хуруун завсар орсон тамхины нимгэн цаас яз үсэрч, шар ногоон тамхи нь буудлын барагшин талбай дээр цас орж байгаа юм шиг асгарахыг Толик тун сайн харлаа.

	Тэгтэл аав нь хүчээр инээмэр болж:

	— Зүгээр. Аав ээж хоёр нь төвхнөмөгцөө хүрч ирээд хүүгээ авна гэлээ.

	Ээж нь толгой дохиж:

	— Тэгэлгүй яах вэ. Тэр даруйдаа л, тэр л өдрөө гэв.

	Толик ээж аав хоёртой том хүн шиг, ганц ухаантай үг хэлье, санаагаа зовоогоод байлгүй тайван айван явцгаа л даа гэж хэлье гэж бодлоо. Би яах вэ үлдэж байна, та хоёр харин явах хэрэгтэй, өөр газар очиж шинэ дэвтэр эхэлж байгаа юм шиг шинэ амьдрал эхлэх хэрэгтэй, тэгэхдээ харин тэр шинэ дэвтрээ л цэвэрхэн, маш гамтай эдлэх хэрэгтэй, баллаж сохолж, бэх дусааж болохгүй. Тэгэхэд чинь та хоёр гэж яг л шалгалт дээр юу ч мэдэхгүй байгаа сурагч шиг үймэрч сандарч байгаагаа хараач гэж хэлье гэж бодлоо.

	Тэгээд байдгаараа хүчлэн, тэвдэхгүйхэн шиг аятайхан шиг хэлэх санаатай:

	— Та хоёр санаа зовохын хэрэггүй, явцгаа. Би яах вэ хүлээж л байна! гэхэд нь хоолой нь өөрийн эрхгүй чичирч орхив.

	Радиогоор галт тэрэг хөдлөх цаг боллоо гэж зарлав. Ээж нь эцсийн удаа нэг чанга тэвэрч, аав нь тамхи ханхлуулан тэвэрлээ.

	Үл мэдэг хөдөлж байгаа галт тэргийг даган явж байсан Толик үйлчлэгчийн араас аавынхаа царайг хөдөлгөөнгүй болчихсон явааг, ээжийнхээ уруулын чичгэнэж байгааг харлаа.

	Галт тэрэг хурдаа авч эхлэхэд Толик ч хоцрохгүйг хичээн гүйлээ. Шар туг хуйлж сунгасан үйлчлэгчийн гар цухуйж байгаа хаалганаас хоцрохгүйг хичээж явав.

	Галт тэрэг улам хурдалж, Толик аав ээж хоёрынхоо цонхигор царайг дахин нэг олж харав.

	Ээжийн нь хоёр нүд хачин том болчихсон харагдав. Аав нь гараа гозолзуулан, инээгээгүй харагдана.

	Түдэлгүй харагдахаа больж, олон вагон жирэлзэн нэг уртын урт ногоон юм болон хөвөрлөө.

	Толик:

	— Сайн яваад... гэж шивнэсэн боловч хэн ч дуулахаас өнгөрснийг мэдэж дуугүй болов.

	Толик буудлын тавцангийн яг ирмэг дээр зогсож байв.

	Тавцангийн цаад ирмэг эгц эрэг шиг хөмийн доохон талд нь зам төмөр хүйтэн цэвдэг гялалзаж харагдана.

	Нэг нийлж нэг салсан олон салаа төмөр зам зурайн, учир нь олдохгүй олон салаа энэ замаар галт тэрэг итгэл төгс довтолгон улам бүр жижгэрч байлаа.

	Толик ч эргэлээ.

	Ар талд нь харин Темка сэтгэл түгшсэн харцаар ширтээд зогсож байв.

	Цаахна талын нь чийдэнгийн шонгийн ёроолд Шура эмээ нь бээцийж харагдав.

	Толик санаа алдаад, Темкагийн дэргэд хүрч очлоо.

	Артем гарыг нь айхтар чанга атгасан боловч Толик мэдсэнгүй.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1977 оны хэвлэлийн Хэвлэн нийтлэлийн мэдээлэл

	АЛЬБЕРТ ЛИХАНОВ

	 

	АМЬДРАЛЫН ЭЭДРЭЭ

	Хүүхдийн роман

	 

	АРДЫН БОЛОВСРОЛЫН ЯАМНЫ ХЭВЛЭЛ

	УЛААНБААТАР 1977 ОН

	 

	Орчуулагч Ш. Доржготов

	Редактор Ц. Сандаг

	 

	Зураач С. Төгс-Оюун

	Уран сайхны редактор Д. Батсуурь

	Техник редактор З. Бурмаа

	Хянагч Б. Шаравдорж, Л. Нямгэрэл

	 

	Зах № 066

	 

	Хэв. газ. № 254/76

	 

	Өрөлтөд 1977 оны 2-р сарын 21-нд

	Хэвлэлтэд 1977 оны 3-р сарын 21-нд

	 

	Цаасны хэмжээ 84X108/32,

	х. х. 9,5

	х. н. х. 15,78

	т. х. 14,26

	 

	хэвлэсэн тоо 10,300

	 

	Үнэ 4 төг 55 мөн

	 

	БНМАУ-ын Ардын Боловсролын Яам

	Барилгачдын талбай, 15.

	 

	Д. Сүхбаатарын нэрэмжит хэвлэлийн комбинатад хэвлэв.

	Д. Сүхбаатарын талбай, 2.

	 

	С— 2

	Л— 645

	 

	7-6

	288— 76


cover.jpeg
AJIBBEPT JIVMXAHOB

AMBIPAJIBIH
SVIPBY






images/image-2.png





images/image-1.png





images/image.png





images/image-3.png





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






